
ᐅᓪᓗᑐᐃᓐᓇᖅ, ᐅᑐᐱᕆ 23, 2020 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ 

 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐸᑎᑯᓗᒃ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  

 

ᐊᖓᔪᖅᑳᖅ ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ 

ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ; 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ 

 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 

 

ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 

 

ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

 

ᐊᖓᔪᖅᑳᖅ ᐸᑎᖅ ᓇᑦᓯᖅ 

(ᐊᐃᕕᓕᒃ) 

 

ᑳᓪᕕᓐ ᐲᑕᓴᓐ 

(ᖁᕐᓗᖅᑑᖅ) 

ᑕᐃᕕᑎ ᖃᒪᓂᖅ 

(ᑐᓄᓂᖅ) 

 

ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 

 

ᐋᓚᓐ ᕋᒻᐴᑦ 

(ᑕᓯᐅᔭᕐᔪᐊᖅ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   

  

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 

(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ 

 

ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃ. 

ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

1 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᐅᑐᐱᕆ 23, 2020 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, ᐊᖓᔪᖅᑳᖅ 

ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ ᖁᐊᓴ ᑯᓱᒐᖅ, 

ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, ᐊᖓᔪᖅᑳᖅ ᐸᑎᖅ ᓇᑦᓯᖅ, ᑳᓪᕕᓐ ᐲᑐᓴᓐ, ᑕᐃᕕᑎ ᖃᒪᓂᖅ, ᐃᒥᓕᐊᓐᓄ 

ᕿᓐᖑᖅ, ᐅᖃᖅᑎ ᐹᓪ ᖁᐊᓴ, ᐋᓚᓐ ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᒃ. 

 

>>ᑲᑎᒪᓯᒋᐊᖅᑐᑦ 9:00-ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ: ᐅᓪᓛᒃᑯᑦ. ᐱᒋᐊᓚᐅᖅᑎᓐᓇᑕ, ᒥᔅᑕ ᕿᔪᒃᑖᖅ ᑐᒃᓯᐊᕐᓂᒃᑯᑦ ᒪᑐᐃᕈᓐᓇᖅᐱᐅᒃ? 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᕿᔪᒃᑖᖅ. ᒥᔅᑕ ᓇᑦᓯᖅ. 

 

ᓇᒻᒥᓂᖅ ᐱᔾᔪᑎᖃᖅᑐᓂ ᐱᔪᓐᓇᐅᑎᑎᒎᖅᑐᖅ 

 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. ᐅᑉᓛᑦᓯᐊᖅ. ᓄᓇᖅᑲᑎᒃᑲ ᓴᓪᓕᕐᒥᐅᑕᐃᑦ 

ᐃᓗᕕᖅᓯᓚᖓᔪᑯᓗᐃᑦ ᓇᒡᓕᒋᕙᒃᑲ. ᑕᐃᒃᑯᐊᓗ ᕿᒪᒃᑕᐅᕋᑖᖅᑐᐃᑦ ᐃᓱᒪᒋᕙᑉᓯ ᑕᒪᑉᓯ. ᓇᐅᔮᕐᒥᐅᑕᐃᓪᓗ 

ᐅᑉᓛᒃᑰᖅᐸᑉᓯ. 

 

(ᑐᓵᔨᑎᒍᑦ) ᐅᖃᖅᑏ, ᓇᖏᖅᐳᖓ ᑖᓐᓇ ᒪᓕᒐᖅ 20(1) ᒪᓕᒐᕆᔭᖏᑦ ᒪᓕᒐᓕᐅᕐᕕᖕᒥ ᑖᓐᓇ 

ᐱᑕᖃᓐᖏᑲᐃᓐᓇᖅᑎᓪᓗᒍ ᐅᖃᖅᑎᒋᔭᐅᔪᖅ ᑭᓇᑐᐃᓐᓇᖅ ᑖᓐᓇ ᓱᓇᑐᐃᓐᓇᕐᒥᒃ ᐱᕕᖃᕈᓐᓇᕐᓂᖓᓂᒃ, ᑖᓐᓇ 

ᐱᔪᓐᓇᐅᑎᒋᔭᖓᓂᒃ ᐃᓱᒫᓘᑎᒋᔭᕐᒥᓂᒃ ᒪᓕᒐᓕᐅᖅᑎᐅᔪᖅ, ᒪᓕᒐᓕᐅᖅᑎᐅᓂᖓᓂᒃ ᒪᓕᒐᓕᐅᕐᕕᖕᒥ.  

 

ᐊᒻᒪᓗ ᐱᓗᐊᖅᑐᒥᒃ ᑖᓐᓇ ᒪᓕᒐᓕᐅᖅᑎ ᓇᓗᓇᐃᕆᒍᓐᓇᕐᒪᑦ ᑭᓇᑐᐃᓐᓇᖅ ᐅᖃᐅᓯᕐᓂᓗᒡᕕᐅᓐᓂᖅᐸᑦ 

ᑐᑭᓯᓂᕐᓗᒃᑕᐅᓐᓂᖅᐸᑦ ᐅᕝᕙᓘᓐᓃᑦ ᐊᒻᒪ ᓱᖅᑯᐃᓇᖅᓯᑎᑕᐅᒃᑲᓐᓂᕆᐊᖃᕐᖓᑦ ᐊᒻᒪᓗᑦᑕᐅᖅ 

ᐊᐃᕙᒍᑕᐅᒋᐊᖃᓐᖏᒻᒪᑦ ᑕᒪᓐᓇ. 

 

ᐅᖃᖅᑎᑦᓯᔩ, ᑖᓐᓇ ᐃᓕᖕᓄᑦ ᑐᓂᓯᓯᒪᔪᒍᑦ, ᑐᓂᓯᓯᒪᔪᖓ ᑐᓴᐅᑎᒃᑯᑦ ᓴᖅᑭᑕᐅᓯᒪᔪᖅ ᖃᕋᓴᐅᔭᒃᑯᑦ ᓄᓇᑦᓯᐊᖅ 

ᐱᕙᓪᓕᐊᔪᓕᕆᔨᖏᑎᒍᑦ. ᐊᒻᒪᓗᑦᑕᐅᖅ, ᑲᓇᑕᒥ ᐱᕙᓪᓕᐊᔪᓕᕆᔨᕐᔪᐊᖏᑎᒍᑦ ᓴᖅᑭᐅᒪᓯᒪᔪᑦ. ᑎᑎᕋᖅᓯᒪᖕᒪᑦ 

ᓯᕗᓕᐅᖅᑎ ᓄᓇᕗᒻᒥ ᑖᓐᓇ ᐊᔾᔨᐅᓐᖏᑦᑑᑎᑦᓯᓗᐊᕐᓂᕐᒧᑦ ᐅᕕᓂᐅᖃᑎᒋᔭᒥᒃ ᐅᕝᕙᓘᓐᓃᑦ ᑕᒪᓐᓇ ᓂᖓᕐᓂᕐᒧᑦ 

ᓲᕐᓗ ᐱᑦᑎᐊᓐᖏᓐᓂᕐᒥᒃ ᐊᕐᓇᐅᔪᓂᒃ ᑕᐃᒪᐃᑦᑑᓂᖓᓄᑦ. 

 

(ᑐᓵᔨᑎᒎᕈᓐᓃᖅᑐᖅ) ᓱᓕᓐᖏᒻᒪᑦ ᐅᖃᖅᑏ. ᕿᐸᓱᒃᑎᐅᓂᕋᖅᑕᐅᓪᓗᖓᓗ ᐅᖃᐅᓯᐅᓯᒪᒐᒪ 

ᒪᒥᐊᓱᒃᑎᐅᓂᕋᖅᑕᐅᓪᓗᖓ. ᓱᓕᓐᖏᑦᑐᖅ ᑕᒪᓐᓇ ᐅᖃᖅᑏ.  

 

(ᑐᓵᔨᑎᒍᑦ) ᐅᖃᖅᑏ, (ᑐᓵᔨᑎᒎᕈᓐᓃᖅᑐᖅ) ᐅᖃᓚᐅᖅᐳᖓ (ᑐᓵᔨᑎᒍᑦ) ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓂᒃ 

(ᑐᓵᔨᑎᒎᕈᓐᓃᖅᑐᖅ) ᐃᑉᐸᒃᓵᓂ ᑖᓐᓇ ᑐᓐᖓᕕᒋᔭᕋ ᐅᖃᐅᓯᕆᓚᐅᖅᓱᒍ ᑕᒪᒃᑯᐊ ᓯᖓᐃᖑᖃᑦᑕᖅᑐᐃᑦ 

ᐲᖅᑕᐅᖃᑦᑕᖅᑐᐃᑦ ᐅᖃᓚᐅᓐᖏᑦᑐᖓ ᑭᓇᒥᓪᓘᓐᓃᑦ ᒪᒥᐊᓱᖕᓂᕋᖅᓱᖓ, ᐅᖃᖅᑏ. 

 

(ᑐᓵᔨᑎᒍᑦ) ᐅᖃᖅᑏ, ᑖᓐᓇ ᐅᖃᖅᑏ, ᐃᑉᐸᒃᓴᖅ ᓇᓗᓇᐃᓚᐅᕐᒥᒐᒪ ᐅᖃᒃᑲᓐᓂᖅᓱᖓ ᑕᒪᓐᓇ 

ᐅᕕᓂᐅᖃᑎᒋᔭᐅᔪᒥᒃ ᐊᑭᕋᖅᑐᕐᓇᖓ ᓇᓗᓇᐃᓚᐅᕋᒪ. ᖁᔭᓐᓇᒦᖅᑐᖓᓗ ᐱᕕᖃᖅᑎᑕᐅᒍᓐᓇᕋᒪ ᑕᒪᑦᓱᒥᖓ 

ᑐᑭᑖᑦᓯᐊᒃᑲᓐᓂᕈᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖁᔭᓐᓇᒦᒃ. ᒪᓕᒐᖅ 20(1) ᐊᐃᕙᐅᑎᒋᔾᔪᑕᐅᔭᕆᐊᖃᓐᖏᒻᒪᑦ ᑕᒪᓐᓇ 

ᐅᖃᐅᑕᐅᔪᖅ ᒪᓕᑦᑐᒍ ᑖᓐᓇ ᐃᓚᖓᑦ. ᑲᔪᓯᓂᐊᖅᐳᒍᑦ ᑲᑎᒪᔾᔪᑎᒃᓴᑦᑎᓐᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 

ᒐᕙᒪᓕᕆᓂᕐᒧᑦ, ᒥᓂᔅᑕ. ᒥᓂᔅᑕ ᓴᕕᑲᑖᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 480 - 5(2): ᒐᕙᒪᒃᑯᑦ ᑐᖅᑲᖅᑕᕐᕕᖏᓐᓂᑦ ᐃᑲᔫᑎᑦ ᓄᓇᕗᒻᒥᐅᓄᑦ 

ᓄᕙᕐᓇᕐᔪᐊᖅ-19 ᑕᕝᕙᐅᑎᓪᓗᒍ (ᓴᕕᑲᑖᖅ) 

 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓛᒃᑰᑦᓯᐊᖅᐸᑉᓯ.  

 

(ᑐᓵᔨᑎᒍᑦ) ᐅᖃᖅᑏ, ᑕᖅᑮᑦ ᐱᖓᓲᔪᖅᑐᑦ ᖃᐅᔨᓯᒪᓕᕋᑦᑕ ᐃᓅᓯᑦᑎᓐᓂ ᐊᓯᕈᐃᓯᒪᓂᕐᒥᒃ ᐊᒻᒪᓗᑦᑕᐅᖅ ᑖᒃᑯᐊ 

8-ᖃᐃ ᑕᖅᑭᐅᓕᖅᑐᐃᑦ. ᑕᒪᓐᓇ ᐊᓯᕈᖅᓯᒪᓂᐅᖕᒪᑦ ᓄᕙᖕᓇᕐᔪᐊᖅ ᐊᖅᑯᓵᖅᓯᒪᑎᓪᓗᒍ ᓄᓇᕗᒻᒥ. 

 

ᐅᓪᓗᒥᐅᓕᖅᑐᖅ ᓇᓗᓇᐃᕆᒍᒪᕗᖓ ᐱᓕᕆᓯᒪᔪᒻᒪᕆᐅᖕᒪᑕ ᒐᕙᒪᒃᑯᑦ ᐃᖅᑲᓇᐃᔭᖅᑎᖁᑎᒋᔭᕗᑦ GLO, 

ᓄᓇᓕᑦᑎᓐᓂ ᑕᒪᓐᓇ ᓄᕙᖕᓇᕐᔪᐊᖅ ᐊᒻᒪᓗᑦᑕᐅᖅ ᐱᓕᕆᖃᑎᖃᑦᑎᐊᖅᓯᒪᖕᒪᑕ ᒐᕙᒪᑐᖃᒃᑯᓐᓂᒃ. ᑕᒪᐅᖓ 

ᐅᖄᓚᐅᑎᒥᓗ ᐊᑭᖃᓐᖏᑦᑐᒥᒃ 1-877-ᒥᒃ ᐃᓄᒃᑑᖅᑐᓂᒃ ᑖᒃᑯᐊ ᐱᔨᒃᓯᖅᑕᐅᒍᓐᓇᖁᓪᓗᒋᑦ 

ᐱᓕᕆᖃᑎᖃᖅᓯᒪᖕᒪᑕ, ᐊᒻᒪᓗᑦᑕᐅᖅ ᑖᒃᓰᔭᐃᔭᖅᑎᓕᕆᔨᐅᔪᓂᒃ ᐱᓕᕆᖃᑎᖃᖅᓯᒪᖕᒪᑕ. 

 

ᐅᖃᖅᑏ, ᑖᒃᑯᐊ GLO’s-ᖑᔪᐃᑦ ᓄᓇᓕᖕᓂ, ᐱᓕᕆᖃᑎᖃᖅᓯᒪᕗᑦ ᓄᓇᕗᑦ ᒐᕙᒪᒃᑯᑦ ᐊᕕᑦᑐᖅᓯᒪᕕᒋᔭᖏᓐᓂᒃ 

ᑕᒪᒃᑯᐊ ᐅᕙᒍᑦ ᐱᓕᕆᕕᒋᔭᕗᑦ ᐱᔨᒃᓯᖅᑕᐅᒋᐊᖃᕐᓂᖏᑎᒍᑦ ᐱᔭᒃᓴᕆᔭᐅᔪᐃᓪᓗ ᑲᔪᓰᓐᓇᕆᐊᖃᕐᓂᖏᓐᓂᒃ. 

ᐃᑲᔪᖅᑐᐃᑦᓯᐊᖅᓯᒪᔪᐃᑦ ᓄᓇᕗᒻᒥᐅᓂᒃ ᑖᒃᑯᐊ GLO-ᒃᑯᑦ ᐊᒻᒪᓗ ᐱᓇᓱᐊᕈᓯᑕᒫᑦ 

ᑲᑎᒪᖃᑎᖃᖃᑦᑕᐃᓐᓇᐅᔭᖅᑐᐃᑦ ᑐᓴᐅᒪᖃᑦᑕᖅᓱᑎᒃ ᑐᓴᐅᑎᖃᑦᑕᑦᓯᐊᖅᓱᑎᒃ ᖃᓄᖅᑑᕈᑎᖃᖅᓱᑎᓪᓗ 

ᑕᒪᑐᒥᖓ. 

 

ᐅᖃᖅᑏ, ᑖᒃᑯᐊ ᐃᓚᐅᖃᑦᑕᐃᓐᓇᐅᔭᕐᒪᑕ ᐃᑲᔪᖅᓱᐃᑦᓱᑎᒃ ᓄᓇᕗᒻᒥ ᓄᓇᖃᖅᑐᓂᒃ. ᐱᔭᕆᐊᑐᔪᐊᓗᖕᒥᒃ 

ᐊᖅᑯᓵᖅᓯᒪᒐᓗᐊᖅᑎᓪᓗᑕ ᑕᒪᓐᓇ ᐊᑐᖅᑕᐅᑎᓪᓗᒍ ᐊᒻᒪᓗᑦᑕᐅᖅ ᐅᓪᓗᒥᐅᔪᖅ ᐊᑦᓱᕈᕐᓇᖅᑎᓪᓗᒍ.  

 

ᒫᓐᓇ ᖁᔭᓐᓇᒦᓚᐅᖅᑕ GLO-ᖑᔪᓂᒃ. ᑖᒃᑯᐊ ᓴᖅᑭᐅᒪᑎᑦᑎᑦᓯᐊᕐᖓᑕ ᐃᖅᑲᓇᐃᔮᕆᔭᑦᑎᓐᓂᒃ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᓐᖓᓄᑦ. ᒥᔅ ᐃᖃᓪᓗᐊᖅ. 

 

ᐊᖓᔪᖅᑳᑉ ᐅᖃᐅᓯᖓ 481 - 5(2): 2020 ᓚᐅᕋ ᐅᓪᓗᕆᐊᖅ ᒎᑦᑎᐊ ᐃᓕᓐᓂᐊᓂᕐᒧᑦ ᑐᓂᕐᕈᓯᐊᖅ 

(ᐃᖃᓪᓗᐊᖅ) 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇᖅ, ᐅᖃᖅᑏ. (ᑐᓵᔨᑎᒍᑦ) ᐊᒻᒪᓗ ᑕᐃᒃᑯᐊ ᑕᑯᓐᓈᖅᑐᐃᑦ ᖁᔭᓐᓇᒦᖅᑕᒃᑲ 

ᐊᑐᐃᓐᓇᐅᖕᒪᑕ. ᐅᖃᖅᑎᑦᓯᔩ, ᐊᑦᓱᐊᐱᒃ ᐊᔪᕐᓇᖃᑦᑕᓐᖏᒻᒪᑦ ᐱᒃᑯᓇᖅᑐᓂᒃ ᑕᑯᒑᖓᑦᑕ ᐃᓄᖕᓂᒃ 

ᐊᔪᓐᖏᑦᑐᓂᒃ ᐃᓕᑕᖅᓯᒋᐊᖃᕋᑦᑕ ᐅᓪᓗᒥᐅᔪᖅ. ᐱᓗᐊᖅᑐᒥᒃ ᐊᑕᐅᓯᕐᒥᒃ 2008, ᒥᔅ ᔨᐊᓇ ᕿᓚᕝᕙᖅ 

ᑎᒃᑯᐊᖅᑕᐅᓚᐅᕐᒪᑦ ᐃᓕᑕᕆᔭᐅᓪᓗᓂ ᐃᔾᔪᐊᖅᑕᐅᔪᒥᓇᕆᐊᖓᑦ ᐊᒻᒪᓗ ᑖᒃᑯᓇᓐᖓᑦ ᑎᒥᐅᔪᓂᒃ ᑲᓇᑕᒥ 

ᓄᓇᖃᖅᑳᖅᓯᒪᔪᐃᑦ ᐋᓐᓂᐊᕐᓂᓕᕆᓂᐅᑉ ᑎᒥᖁᑎᒋᔭᖓᓂᒃ. 

 

ᑕᕝᕙᓂ ᖁᓪᓕᒃᑯᑦ ᐃᑯᒻᒪᖅᑯᑎᓕᕆᔨᒃᑯᑦ ᐊᕐᕌᒍᖓ 2020 ᓗᐊᕋ ᐅᓪᓗᕆᐊᖅ ᒎᑦᓯᐊᐃ-ᖑᓚᐅᖅᑑᑉ 

ᐃᑲᔫᑎᖓᓅᖓᔪᑦ ᑖᓐᓇ ᑐᓂᔭᐅᔪᓐᓇᓚᐅᕐᒪᑦ. ᒥᔅ ᕿᓚᕝᕙᖅ ᓱᓕ ᑲᔪᓰᓐᓇᕐᒪᑦ ᐃᓕᓐᓂᐊᕈᒪᓂᖓᓂᒃ 

ᐊᔪᕈᓐᓃᖅᐸᓪᓕᐊᓗᓂ ᐊᒻᒪᓗ ᐃᑲᔪᕈᒪᖃᑦᑕᕐᓂᖓᑦ ᐱᔨᒃᓯᖅᑎᐊᖃᑦᑕᕐᒪᑦ ᓄᓇᖁᑎᒋᔭᕐᒥᓂᒃ. ᑕᒪᓐᓇ ᑕᑯᒍᒪᒻᒪᑦ 

ᐱᐅᓂᖅᓴᒥᒃ ᐃᓅᓯᖓᓂᒃ ᑕᒪᓐᓇ ᖃᓄᐃᓐᖏᓐᓂᕐᒦᖁᓪᓗᒋᑦ ᐃᓅᖃᑎᖏᑦ ᐱᓐᖑᐊᕐᓂᒃᑯᓪᓗ. 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓯᕗᓂᒃᓴᑦᑎᓐᓂ ᑖᓐᓇ ᓄᓇᕗᑦ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᕐᓂᐊᕐᖓᑦ ᐊᒻᒪᓗᑦᑕᐅᖅ, ᐃᓄᐃᑦ ᐅᖃᐅᓯᖏᓐᓂᒃ 

ᓴᓐᖏᔫᖁᓪᓗᓂᒋᑦ. ᐃᑉᐱᒍᓱᑦᓯᐊᖅᑐᖅ ᐅᕕᒃᑲᐅᖃᑎᒥᓂᒃ ᐃᓅᖃᑎᒌᑦᓯᐊᖅᑐᓂᒋᓪᓗ ᐃᓅᖃᑎᖏᓐᓂᒃ. ᑕᒪᓐᓇ 

ᐅᓪᓗᒥᐅᓕᖅᑐᖅ ᐃᓕᓐᓂᐊᕈᑎᒃᓴᐃᑦ ᐃᓕᓐᓂᐊᕐᓂᓕᕆᓂᖅ ᑕᒪᓐᓇ ᐱᒐᓱᐊᖏᓐᓇᖅᑎᓪᓗᒋᑦ ᖃᓄᖅᑑᕈᑎᒃᓴᓂᒃ 

ᒥᔅ ᕿᓚᕝᕙᖅ ᐅᐱᒍᓱᑦᓯᐊᖅᑐᖅ ᓗᐊᕋ ᐅᓪᓗᕆᐊᖅ ᒎᑦᓯᐊᐃ ᑖᓐᓇᑦᑕᐅᖅ ᑕᐃᒪᓐᓇᑎᒋ ᑐᕌᒐᖃᓚᐅᖅᓯᒪᒻᒥᖕᒪᑦ 

ᐊᒻᒪᓗᑦᑕᐅᖅ ᐊᑦᓱᕈᑦᓯᐊᖅᑐᖅ. ᐊᑦᓱᕈᓚᐅᖅᓯᒪᒻᒥᖕᒪᑦᑕᐅᖅ ᑕᐃᓐᓇ ᐃᓅᑎᓪᓗᒍ. ᑖᓐᓇᑦᑕᐅᖅ ᑕᐃᒪᓐᓇᑎᒋ 

ᐊᑦᓱᕈᖅᓯᒪᓚᐅᕐᓂᖓᓄᑦ. 

 

ᐱᓕᕆᖃᑎᖃᑦᓯᐊᖅᓯᒪᔪᖅ ᑕᒪᒃᑯᐊ ᓱᕈᓰᑦ ᑎᒥᒥᒍᑦ ᐊᔪᕈᑎᓕᖕᓂᒃ ᐊᒻᒪᓗ ᖃᓄᒃᑲᓐᓂᖅ ᐊᖏᕐᕋᕆᔭᐅᔪᒥᒃ 

ᑕᒪᒃᑯᐊ ᐸᖅᑭᔭᐅᑦᓯᐊᕈᓐᓇᖁᓪᓗᒋᑦ.  

 

ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᑦ ᐊᕐᕌᒍᑕᒫᑦ ᑐᓂᓯᓲᖑᖕᒪᑕ ᐃᑲᔫᑎᒥᒃ ᑕᒪᒃᑯᓄᖓ ᓄᓇᓕᐅᔪᓄᑦ 

ᑕᑯᔭᐅᒃᑲᓐᓂᖃᑦᑕᕐᓂᐊᕐᒪᑕ ᑕᐃᒪᓐᓇ ᐱᒃᑯᓇᖅᑐᓂᒃ ᓴᖅᑮᖃᑦᑕᕆᐊᖃᕋᑦᑕ. ᔨᐊᓇ ᑕᒪᓐᓇ ᑕᑯᔭᐅᓪᓗᓂ 

ᐃᔾᔪᐊᖅᑕᐅᒍᒥᓇᑦᓯᐊᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃ ᐅᖃᐅᓯᒃᓴᖏᑦ. ᒥᓂᔅᑕ (ᑐᓵᔨᑎᒍᑦ) ᐃᓕᖅᑯᓯᓕᕆᔨᒃᑯᓐᓄᑦ. ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᑉ ᐅᖃᐅᓯᖓ 482 - 5(2): ᐃᓕᑕᕆᔭᐅᓂᖓ ᑐᑭᓕᐅᕆᔩᑦ ᐊᓪᓚᕝᕕᖓ ᓄᕙᕐᔪᐊᕐᓇᖅ-19 

ᑕᕝᕙᐅᑎᓪᓗᒍ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑏ, ᐅᓪᓛᖑᔪᖅ ᓇᖏᖅᓯᕗᖓ 

ᐃᓕᓴᖅᓯᔪᒪᓪᓗᖓ ᐱᒻᒪᕆᐊᓘᓂᖓ ᐱᑕᖃᕆᐊᖃᓪᓚᕆᑦᑐᑎᑦ ᐃᖅᑲᓇᐃᔮᖏᑦ ᑖᒃᑯᐊ ᑐᑭᓕᐅᕆᓂᒃᑯᑦ 

ᐱᓕᕆᕝᕕᖓᓂ ᐃᖅᑲᓇᐃᔭᖅᑎᒋᔭᑦᑎᓐᓂ ᐱᓕᕆᐊᖑᕙᑦᑐᓂᑦ ᑕᕝᕙᓂ ᐃᓕᖅᑯᓯᓕᕆᔨᒃᑯᑦ ᐱᓕᕆᕝᕕᖓᓂ. 

 

ᐅᖃᖅᑎᑦᓯᔩ, ᖃᐅᒪᑦᓯᐊᕋᑦᓯᐅᒃ ᒐᕙᒪᒃᑯᑦ ᐊᐅᓚᓂᕆᕙᑦᑕᖏᑦ ᓄᖅᑲᖓᔭᕆᐊᖃᓕᖅᑎᑕᐅᓚᐅᕐᒪᑕ ᑕᒪᓐᓇᓗ 

ᐊᖏᔪᒻᒪᕆᖕᒥᒃ ᐊᑦᑐᐃᓂᖃᓚᐅᖅᑐᓂ ᑕᖅᑮᑦ ᓯᕗᓂᖏᖕᓂ ᓄᕙᒡᔪᐊᕐᓇᖅ-19 ᖃᓂᒪᓐᓇᕐᔪᐊᖅ ᐱᒋᐊᖅᑎᓪᓗᒍ. 

ᐊᒥᓱᑦ ᐃᖅᑲᓇᐃᔭᕐᕕᐅᔪᑦ ᒪᑐᔭᐅᓚᐅᕐᒪᑕ ᓄᓇᕗᒻᒥ. ᓄᓇᕗᑦ ᒐᕙᒪᒃᑯᑦ ᐱᓕᕆᕝᕕᖏᑦ ᑎᒥᖁᑎᖏᓪᓗ 

ᐱᖃᑕᐅᓪᓗᑎᑦ. 

 

ᑭᓯᐊᓂ ᑐᑭᓕᐅᖅᑕᐅᖃᖃᑦᑕᕆᐊᖃᖅᑐᑦ ᑲᔪᓯᓚᐅᕐᒪᑕ ᐊᒻᒪᓗ ᑐᐊᕕᕐᓇᖅᑑᓪᓗᑎᒃ. ᑐᑭᓕᐅᖅᑕᐅᖁᔭᐅᔪᑦ 

ᐊᒥᓱᕈᖅᐹᓪᓕᖅᓯᒪᕕᔾᔪᐊᓚᐅᖅᑐᑦ ᑕᒪᓐᓇ ᐊᑐᖅᑎᓪᓗᒍ. 

 

ᐅᖃᖅᑏ, ᓄᓇᕗᑦ ᒐᕙᒪᒃᑯᑦ ᐊᓪᓚᒡᕕᖏᑦ ᒪᑐᓯᒪᑎᓪᓗᒋᑦ ᒫᑦᓯ 20-ᒥᓂᑦ ᔫᓂ 8, 2020-ᒧᓄᑦ ᑐᑭᓕᐅᕆᔨᒃᑯᑦ 

ᐱᓕᕆᕝᕕᖓᓂᒃ ᐃᖅᑲᓇᐃᔭᖅᑎᖏᑦ ᑐᑭᓕᐅᖅᑕᐅᔭᕆᐊᓕᖕᓂᑦ ᐱᔭᕇᖅᓯᔪᓐᓇᓚᐅᖅᑐᑦ 1.8 ᒥᓕᐊᓐ 

ᖃᓂᒋᔭᖓᓃᑦᑐᑦ ᐅᖃᐅᓯᕐᓂᒃ ᑐᑭᓕᐅᖅᑕᐅᓪᓗᑎᒃ. 

 

ᑖᓐᓇ ᐃᒻᒪᖄ ᐊᔾᔨᖃᕈᓐᓇᖅᓱᓂ ᑖᒃᑯᐊ ᒪᑉᐱᒐᓂᒃ ᐊᒥᓲᑎᒋᔪᓂᒃ 7,500 ᑐᑭᓕᐅᖅᑕᐅᓯᒪᔪᑦ. ᑖᒃᑯᐊ 

ᐊᒥᓲᓂᖏᑦᑕ ᓲᕐᓗ 1/3 (ᑐᓵᔨᑎᒍᑦ) ᑖᒃᑯᐊ ᓄᕙᖕᓇᕐᔪᐊᕐᒧᑦ ᑐᕌᖓᓪᓗᑎᒃ ᓇᑉᐸᖓᑕ ᓇᑉᐸᒃᑲᓐᓂᐊᕐᔪᖏᑕ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔨ, ᑕᒪᓐᓇ ᐊᑑᑎᑎᓪᓗᒍ ᐃᓄᒃᑎᑐᑦ ᐊᒻᒪᓗ ᐃᓄᐃᓐᓇᖅᑐᑦ ᑐᑭᓕᐅᕆᔩᑦ 

ᑐᓂᔭᐅᓚᐅᖅᑐᑦ ᐊᒻᒪᓗ ᐱᔭᕇᖅᑕᐅᓪᓗᑎᓪᓗ ᑖᒃᑯᓄᖓ ᐊᒥᓱᑦ ᑐᐊᕕᕐᓇᖅᑑᓪᓗᑎᒃ ᑲᒪᒋᔭᐅᑦᓴᐅᑎᒋᔭᕆᐊᓖᑦ 

ᑐᑭᓕᐅᖅᑕᐅᖁᔭᐅᔪᑦ ᐃᖅᑲᓇᐃᔭᕐᓇᐅᑉ ᐃᑲᕐᕋᖏᑦ ᐊᓂᒍᖅᓯᒪᑎᓪᓗᒋᑦ, ᑐᑭᓕᐅᕆᓚᐅᖅᑐᑦ ᐃᒻᒪᖄ 50,000-ᓂᑦ 

ᐅᖃᐅᓯᕐᓂᑦ ᑖᒃᑯᐊᓗ ᑲᒪᒋᔭᐅᑎᓪᓗᒋᑦ 200-ᓄᑦ ᐃᑲᕐᕋᓄᑦ ᐊᑯᓂᐅᑎᒋᔪᒥᒃ ᐱᓕᕆᐊᖑᒐᔭᖅᑐᑦ 

ᐱᔭᕇᖅᑕᐅᓇᓱᓪᓗᑎᒃ. 

 

ᑐᐊᕕᕐᓇᖅᑑᓪᓗᑎᑦ ᑐᑭᓕᐅᖅᑕᐅᖁᔭᐅᔪᑦ ᐅᐃᕖᑎᑐᑦ ᑲᑎᓪᓗᒋᑦ 25,000-ᖏᖕᓃᓚᐅᖅᑐᑦ ᐅᖃᐅᓰᑦ. 

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᑐᓵᔩᑦ ᐊᒻᒪ ᑐᑭᓕᐅᕆᔩᑦ ᐊᑐᓪᓚᕆᑦᑐᑎᒃ ᑲᓲᓯᒪᑎᑦᑎᔨᐅᖃᑦᑕᖅᑐᑦ ᑐᓴᐅᒪᖃᑦᑕᐅᑎᓂᕆᕙᑦᑕᖏᓐᓂᒃ 

ᓄᓇᕗᑦ ᒐᕙᒪᒃᑯᓪᓗ ᐊᒻᒪᓗ ᓄᓇᕗᒻᒥᐅᓄᑦ. 

 

ᑐᓴᖅᑕᐅᔭᕆᐊᖃᓪᓚᕆᑦᑐᓂᑦ ᓄᓇᕗᒻᒥᐅᓄᑦ ᐃᓄᒃᑐᑦ ᑐᑭᓯᒪᑎᑦᓯᖃᑦᑕᖅᑐᑦ ᐊᒻᒪᓗ ᐊᓯᖏᑦ ᐅᖃᐅᓯᕐᓂᒃ 

ᐃᓕᑕᕆᔭᐅᓯᒪᔪᖁᑎᕗᑦ ᐊᑐᖅᑕᐅᓪᓗᑎᒃ ᑕᒪᓐᓇ ᐱᔭᕆᐊᑭᓐᖏᑦᑑᓪᓗᓂ, ᐃᒫᒃ. ᐊᒻᒪ 

ᑐᓂᓯᒪᓂᖃᑦᓯᐊᕆᐊᖃᖃᑦᑕᖅᑐᑦ ᐱᔪᒪᓂᖃᖃᑦᓯᐊᕐᓗᑎᓪᓗ ᐊᒻᒪᓗ ᐊᑦᓱᕈᕆᐊᑦᓯᐊᕐᓗᒍ ᐱᓇᓱᐊᒐᕆᓗᒍ. 

 

(ᑐᓵᔨᑎᒍᑦ) ᐅᖃᖅᑎᑦᓯᔨ, ᐅᐱᒍᓱᒍᒪᓪᓗᖓ ᐸᑦᑕᑐᖅᑕᐅᖁᓪᓗᒋᓪᓗ ᑖᒃᑯᐊ ᑐᓵᔨᐅᔪᐃᑦ ᐊᒻᒪᓗ 

ᐃᓄᒃᑎᑑᓕᕆᔨᐅᔪᐃᑦ ᐊᓯᖏᓐᓂᓪᓗ ᐅᖃᐅᓯᕐᓂᑦ ᑖᒃᑯᐊ ᓴᖅᑭᑦᑎᕆᔨᐅᕙᑦᑐᐃᑦ ᐊᑦᓱᕈᖃᑦᑕᕐᒪᑕ 

ᑐᓵᔨᐅᕝᕕᒋᔭᑦᑎᓐᓂᒃ ᑖᓐᓇ ᐃᖅᑲᓇᐃᔭᕐᕕᒋᔭᑦᑎᓐᓂᒃ ᐃᓄᒃᑎᑑᓕᕆᔨᐅᔪᐃᑦ ᐃᓄᒃᑐᑦ, ᐊᒻᒪᓗ ᐊᓯᖏᖕᓂᑦᑕᐅᖅ 

ᐅᖃᐅᓯᑦᑕᑦᑎᓐᓂᒃ ᐃᓕᓴᕆᓯᒪᔭᑦᑕᑦᑎᓐᓂᒃ. 

 

ᐊᐱᕆᕗᖓ ᑖᒃᑯᐊ ᒪᓕᒐᓕᐅᖅᑎᐅᔪᐃᑦ ᑐᓵᔨᐅᔪᐃᑦ ᑖᒃᑯᐊ ᐃᓄᒃᑎᑑᓕᕆᔩᑦ ᐊᓯᖏᓪᓗ ᓇᖏᖅᑕᐅᖁᓪᓗᒋᑦ. 

ᖁᔭᓐᓇᒦᒃ, ᒪ’ᓇ, ᓇᑯᕐᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃ ᐅᖃᐅᓯᒃᓴᖏᑦ. ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ 

ᐊᕿᐊᕈᖅ. 

ᐱᕙᓪᓕᐊᔪᓕᕆᔨᒃᑯᓐᓂ ᐃᖏᕐᕋᔪᓕᕆᔨᒃᑯᓐᓂᓗ (ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᐅᓪᓛᒃᑰᖅᐸᔅᓯ ᑕᒪᔅᓯᓕᒫᖅ. ᐅᖃᖅᑎᑦᑎᔨ, 

ᒐᕙᒪᖁᑎᕗᑦ ᐅᑉᐱᕈᓱᑦᑎᐊᕐᒪᑕ ᑖᒃᑯᓂᖓ ᐃᓄᖕᓂᒃ ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᕐᓂᑦᑎᓐᓂᒃ 

ᐃᖅᑲᓇᐃᔭᕐᕕᑦᑎᓐᓂᒃ. 

 

ᑖᓐᓇ ᑲᔪᓰᓐᓇᖅᐳᖅ ᐱᓕᕆᐊᕆᔭᕗᑦ. ᑖᓐᓇ ᐃᓄᐃᑦ ᖃᐅᔨᒪᔭᑐᖃᖏᑦᑎᒍᑦ ᐊᑐᖅᓱᑎᒍᑦ ᑕᒪᓐᓇ ᐱᓕᒻᒪᔅᓴᕐᓂᖅ, 

ᑖᒃᑯᐊ ᐃᖅᑲᓇᐃᔮᓄᑦ ᑐᕌᖓᔪᓂᒃ ᐱᓕᒻᒪᔅᓴᖃᑦᑕᕆᐊᖃᕐᓂᖏᓐᓂᒃ ᐃᑲᔪᖅᑎᒌᖕᓂᕐᒥᒃ ᐱᓕᕆᖃᑎᒌᔅᓱᑎᑦ. 

 

ᐅᓪᓗᒥ ᒪᑭᑉᐳᖓ ᑖᒃᑯᓂᖓ ᐱᖓᓱᓂᑦ ᐊᑐᖅᑕᑦᑎᓐᓂᒃ ᓴᖅᑭᑎᒍᒪᓪᓗᒋᑦ ᑖᒃᑯᐊ ᐱᖓᓱᐃᑦ 

ᐊᑐᖅᑕᐃᓐᓇᕆᓪᓗᑎᒍᑦ ᒐᕙᒪᒃᑯᑦ ᓯᕗᓕᖅᑎᔅᓴᑦ ᐃᖅᑲᓇᐃᔮᔅᓯᓐᓇᖅᓱᑎᒃ ᐃᓕᓐᓂᐊᕐᓂᕐᒧᑦ ᐊᐅᓚᔾᔪᑎᓂᒃ. 

 

(ᑐᓵᔨᑎᒍᑦ) ᒫᑦᓯᐅᑎᓪᓗᒍ ᐊᕐᕌᒍᒋᔭᑦᑎᓐᓂ ᕕᐊᓐᑎ ᕘᓪᑦ, ᑐᓐᖓᓱᑦᑎᓚᐅᖅᐸᕗᑦ ᑐᑭᒧᐊᑦᑎᑦᓯᔨᐅᓂᐊᓕᕐᖓᑦ 

ᓄᓇᓕᑦᑎᓐᓂ ᐊᐅᓚᑦᓯᔨᐅᔪᑦ ᕿᑎᕐᒥᐅᓂᒃ, ᓄᓇᒋᓗᒍ ᖁᕐᓗᖅᑑᖅ ᕕᐊᓐᑎ ᕘᓪᑦ ᐊᑯᓂᐊᓗᒃ 

ᐃᖅᑲᓇᐃᔭᖅᑎᖁᑎᒋᓕᖅᑕᕗᑦ ᐱᔭᕇᖅᓯᒪᓪᓗᓂᓗ ᓯᕗᓕᖅᑎᒃᓴᖅ ᐃᓕᓐᓂᐊᕐᓂᕐᒧᑦ ᑖᒃᑯᐊ 

ᓄᒃᑎᖅᐸᓪᓕᐊᖃᑦᑕᕐᒪᑕ ᐊᖓᔪᖅᑳᖑᓂᕐᒧᑦ, ᐊᖓᔪᖅᑳᖑᖃᑕᐅᓕᖅᐳᖅ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᑎᔩ, ᒐᕙᒪᑐᖁᑎᕗᑦ ᐃᖅᑲᓇᐃᔭᖅᑎᑦᓴᓂᒃ ᕿᓂᑲᑕᐃᓐᓇᖅᐳᑦ ᒫᓐᓇᐅᔪᖅ 

ᒪᕐᕉᖕᓂᒃ ᐃᓅᓐᓂᒃ ᐃᖅᑲᓇᐃᔭᕐᓗᑎᒃ ᐃᓕᓐᓂᐊᖅᓯᓐᓈᕐᓗᑎᒃ ᐱᖃᕐᑕᒪ ᑕᕝᕙᓂ ᐃᖅᑲᓇᐃᔭᕐᕕᖕᒪ ᐃᓗᐊᓂ. 

 

ᕿᑭᖅᑖᓗᖕᒧᑦ ᑐᑭᒧᐊᑦᑎᐅᓂᐊᖅᑐᖅ, ᓄᓇᓕᓐᓂ ᐊᐅᓚᓂᕆᓂᖏᖕᓂᑦ ᑕᑉᐹᓂ ᒥᑦᑎᒪᑕᓕᖕᒥ, ᐊᒻᒪᓗ 

ᐅᖃᓪᓚᑦᑎᐅᖃᑦᑕᕐᓂᐊᖅᑐᒥᒃ ᑖᒃᑯᓂᖓ ᓄᓇᓕᓐᓂ ᐱᕚᓪᓕᕈᑎᓂᑦ ᒪᑭᒋᐊᕈᑎᑦᓴᓂᑦ ᖁᕐᓗᖅᑐᒥ. 

 

ᑖᒃᑯᐊᒃ ᑕᒪᒃᑮᒃ ᐊᕐᕌᒍᓄᑦ ᐱᖓᓱᓄᑦ ᐃᓕᓐᓂᐊᖅᓯᓐᓈᕐᓗᑎᒃ ᐃᖅᑲᓇᐃᔭᕐᓂᐊᖅᑕᖏᓐᓂᒃ 

ᐱᔭᕇᖅᓯᔪᒥᓇᑦᑎᐊᖅᑐᐃᑦ 2023-ᖑᓕᖅᐸᑦ. ᑖᒃᑯᐊ ᑕᒪᒃᑮᒃ ᓄᓇᕗᑦ ᒐᕙᒪᒃᑯᑦ ᖃᕋᓴᐅᔭᖓᓂᒃ ᐃᑭᐊᕐᕕᖓᓂᑦ 

ᓴᖅᑭᔮᖅᑐᐃᑦ ᒫᓐᓇ ᑐᑦᓯᕋᖅᓯᒪᔪᒍᑦ ᓄᕖᕝᕙ 6-ᓐᖑᕋᓱᓐᓂᖓᓂᒃ ᐃᖅᑲᓇᐃᔮᑦᓴᒥᒃ ᑖᒃᑯᓂᖓ. 

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓅᖃᑎᒃᑳ ᐊᒃᓱᕈᖅᑎᐊᖅᓱᖓ ᑖᒃᑯᓂᖓ ᐱᓇᓱᖁᕙᑦᓯ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃ ᐅᖃᐅᓯᒃᓴᖏᑦ. ᒥᓂᔅᑕ ᐋᓐᓂᐊᖅᑕᐃᓕᓂᕆᓂᕐᒧᑦ, ᒥᔅᑕ ᕼᐃᒃᔅ. 

 

ᐊᖓᔪᖅᑳᑉ ᐅᖃᐅᓯᖓ 484 - 5(2): ᑕᕐᕆᔭᐅᑎᒃᑯᑦ ᐋᓐᓂᐊᖅᑐᓕᕆᓂᖅ ᓄᓇᕗᒥ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑕᕐᕆᔭᖅᑎᒍᑦ ᐊᑐᖅᑕᐅᖃᑦᑕᕐᒪᑕ 

ᐋᓐᓂᐊᖅᑎᓄᑦ, ᐃᓛᒃ ᐋᓐᓂᐊᓯᐅᖅᑎᓄᑦ ᐊᒻᒪᓗ ᓘᒃᑖᓄᑦ. ᑕᒪᓐᓇ ᐋᓐᓂᐊᖃᕐᓇᓐᖏᑦᑐᓕᕆᓂᐅᑉ ᓄᓇᕗᒻᒥ 

ᑕᒪᒃᑯᐊ ᕿᓚᒥᐅᔪᒥᒃ ᖃᐅᔨᔭᐅᒍᓐᓇᖃᑦᑕᖁᓪᓗᒋᑦ ᖃᓄᖅᑑᕈᑕᐅᒋᐊᖃᕐᓂᖏᓐᓂᒃ ᓄᓇᕗᒻᒥᐅᓂᑦ ᐊᒻᒪᓗᑦᑕᐅᖅ 

ᓄᓇᓕᖕᓂ ᐊᕙᑏᑦ ᑕᓪᓕᒪᓂᓪᓗ ᑖᒃᑯᐊ ᐃᓘᓐᓇᑎᒃ ᑕᐃᒪᓐᓇᐃᑦᑐᒥᒃ ᐱᓕᕆᑎᑦᓯᒐᑦᑕ. ᐊᕐᕌᒍᓂᐊᖅᑐᒥᒃ 

ᓴᖅᑮᑎᑦᓯᓂᐊᕋᑦᑕ ᑖᒃᑯᐊ ᐱᖁᑎᖏᖕᓂᑦ ᓄᑖᖑᓂᖅᓴᓂᒃ ᐊᒻᒪᓗ ᐊᑲᐅᓂᖅᓴᓂᒃ ᐅᓪᓗᒥᓯᐅᑎᓄᑦ 

ᐊᓐᖑᑎᒍᓐᓇᖁᓪᓗᒋᑦ.  

 

ᖁᕕᐊᓱᒃᑐᖓ ᒥᐊᑦ ᕼᐅᕋᔅᑰᑉ ᓄᑖᖅ ᐱᖁᑎᒃ ᐊᑐᖅᑕᐅᓂᐊᕐᒪᑦ ᐊᔾᔨᓕᐅᕈᑎ. ᐊᔾᔨᓕᐅᕈᑎᖃᖅᑐᓂ ᐊᒻᒪᓗᑦᑕᐅᖅ 

ᐊᔾᔨᓕᐅᕆᑐᐃᓐᓇᖃᑦᑕᕐᓗᓂᓗ ᑭᓯᐊᓂ ᓯᐅᑎᓐᓄᑦ ᕿᖓᕐᓄᑦ ᐊᒻᒪᓗ ᐃᒡᒋᐊᓄᑦ ᖃᐅᔨᓴᖅᑎᐅᒍᓐᓇᖁᓪᓗᒍ. 

ᐃᖅᑲᓇᐃᔭᖅᑏᑦ ᐋᓐᓂᐊᖃᕐᓇᓐᖏᑦᑐᓕᕆᕕᐅᔪᐃᑦ ᓄᓇᓕᑦᑎᓐᓂ ᐃᓕᓐᓂᐊᖅᑎᑕᐅᒍᓐᓇᕐᓂᐊᕐᖓᑕᓗ. 

ᑕᒪᓐᓇᑦᑕᐅᖅ ᐃᓚᓯᓂᐊᕋᑦᑕ ᑖᑦᓱᒥᖓ ᓄᑖᒥᒃ ᐱᕕᖃᖅᑎᑦᓯᒍᓐᓇᖁᓪᓗᑕ ᐊᑲᐅᓂᖅᓴᒥᒃ ᐋᖅᑭᒋᐊᖅᓯᒪᔪᒥᒃ 

ᐅᑕᖅᑭᑯᑖᖃᑦᑕᕐᓂᐅᔪᖅ ᐋᖅᑭᒋᐊᕈᓐᓇᕐᓂᐊᕐᖓᑦ. 

 

ᐅᖃᖅᑎᑦᓯᔩ, ᑕᒪᓐᓇ ᐱᓪᓚᕆᐅᖕᒪᑦ ᑕᒪᒃᑯᐊ ᓄᓇᕗᒻᒥᐅᑕᐃᑦ ᐱᔾᔪᑎᒋᓪᓗᒋᑦ. ᑕᒪᒃᑯᐊ ᓄᓇᕗᒻᒥᓪᓗ 

ᐊᓯᖏᓐᓂᓪᓗ ᑕᑯᓐᓇᕈᓐᓇᖁᓪᓗᒋᑦ ᐋᓐᓂᐊᓯᐅᖅᑎᓂᑦ ᓘᒃᑖᓂᓪᓘᓐᓃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃ ᐅᖃᐅᓯᒃᓴᖏᑦ. ᒥᓂᔅᑕᐅᓚᐅᐱᓪᓚᑦᑐᖅ ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓄᑦ, ᒥᔅᑕ 

ᔪᐊᓇᓯ. 

 

ᐊᖓᔪᖅᑳᑉ ᐅᖃᐅᓯᖓ 485 - 5(2): ᐃᓕᑕᕆᔭᐅᓂᖓ ᐃᓕ ᑐᖏᓕᖅ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᐅᖃᖅᑏ, ᐱᕕᖃᕐᓂᓐᓂ ᐃᓕᓴᖅᓯᔪᒪᒐᒪ ᐃᓕ 

ᑐᖏᓕᒃ ᐅᖅᓱᖅᑑᕐᒥᐅᑕᖅ ᑕᕝᕙᓂ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ ᓴᓇᓐᖑᐊᕐᓂᕐᒧᑦ ᓴᕕᕋᔭᓕᕆᓂᕐᒧᓪᓗ.  

 

ᒥᔅ ᑐᖏᓕᒃ ᓴᓚᒃᓴᕋᑖᓚᐅᕐᒪᑦ 18-ᒋᔭᐅᔪᒥᒃ ᐊᕐᕌᒍᑕᒫᖅ ᒪᓐᑐᕆᐅᓪ ᐸᓐᒃ-ᖓᓂ ᓯᕗᓪᓕᖅᐹᒥᒃ ᓴᓇᐅᒐᕐᓂᕐᒧᑦ 

ᐊᑭᑦᑐᕋᐅᑎᓂᖅ. ᑖᓐᓇ ᐊᑭᑦᑐᕋᐅᑎᓂᖅ ᖁᕕᐊᓱᒍᑎᖃᕐᒪᑦ ᓄᑖᖑᓛᓂᒃ ᑲᓇᑕ ᐊᒻᒪᓗ ᑐᓂᔭᐅᓯᒪᔪᓂᒃ 

ᐱᔭᕇᖅᓯᓯᒪᔪᓂᒃ ᓴᓇᐅᒐᕐᓂᕐᒧᑦ.  

 

ᐅᖃᖅᑏ, ᒥᔅ ᑐᖏᓕᒃ ᑐᓂᔭᐅᓚᐅᖅᑕᖓ ᐱᐅᔪᒻᒪᕆᐅᓚᐅᕐᒪᑦ ᐅᔭᒥᒃ ᑖᓐᓇ ᐃᓱᒪᑦᑎᐊᓂᕐᒥᒃ. ᑖᔅᓱᒧᖓ ᓴᓇᐅᕝᕙ 

ᒥᔅ ᑐᖏᓕᒃ ᓄᓇᒥᒃ ᓇᓪᓕᒍᓱᓂᕐᒧᑦ ᐊᒻᒪᓗ ᐅᓂᒃᑳᒃᑯᑦ ᑐᓵᓯᒪᔭᖏᑦ ᑐᓗᒐᐃᑦ ᒥᔅᓵᓄᑦ. ᑖᓐᓇ ᐅᔭᒥᒃ ᑲᓇᑕᒥ 

ᓇᓪᓕᓂᕐᒦᓂᕐᒧᑦ ᐊᒻᒪᓗ ᐊᓯᖏᓐᓄᑦ ᓄᑖᓂᒃ ᐃᓄᓐᓂᒃ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑖᒃᑯᐊ ᑖᓐᓇ ᐃᓕᑕᕆᔭᐅᓂᐊᕐᓗᓂ ᑲᓇᑕᒥ ᐅᐱᓐᓇᕐᔪᐊᕐᒪᑦ ᓴᕆᒪᓱᓐᓇᕐᔪᐊᒻᒪᑦ. 

ᐅᐱᒍᓱᑦᑎᐊᖅᐳᖓ ᑕᒪᒃᑯᐊ ᓄᓇᕗᒻᒥᐅᓄᑦ ᐱᐅᓯᕆᔭᐅᔪᑦ ᓴᖅᑭᐸᑦᑎᓪᓗᒋᑦ ᖃᐅᔨᕈᓘᔭᖃᑦᑕᖅᓯᒪᔭᒥᓂᒃ 

ᓴᖅᑭᔮᖅᑎᑦᑎᕙᒻᒥᒻᒪᑕ ᖃᓄᐃᓕᐅᕐᓂᒃᑯᑦ ᐊᔾᔨᒌᓐᖏᑦᑐᑎᒍᑦ. ᑐᓐᖓᓱᑎᑦᑎᐊᖅᐸᒃᑲ ᓄᓇᕗᒻᒥᐅᓕᒫᑦ ᓴᓇᓂᒃᑯᑦ 

ᖃᓄᕈᓘᔭᖅ ᓄᓇᒥ ᑕᑯᕙᑦᑕᒥᓐᓂᒃ ᐅᓂᒃᑳᖅᑐᐊᖃᑦᑕᐅᖏᓐᓇᐸᓪᓗᓂ ᑭᒃᑯᓕᒫᓄᑦ ᑎᓕᐅᕐᓗᒋᑦ 

ᐃᓱᒪᒋᔭᔅᓴᑦᑎᐊᕙᓐᓂᒃ ᓴᖅᑭᑦᑎᖃᑦᑕᖁᓪᓗᒋᑦ ᑭᓱᑐᐃᓐᓇᕐᓂᒃ ᐱᒻᒪᕆᐅᒋᔭᖏᓐᓂᒃ ᓴᓇᓂᒃᑯᑦ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᕕᐊᓱᖃᑎᒋᑦᑎᐊᕈᒪᕙᕋ ᐊᒻᒪᓗ ᐃᓚᐅᖃᑕᐅᖁᕙᔅᓯ ᑖᓐᓇ ᖁᕕᐊᓲᑎᒋᓗᒍ ᒥᔅᑕ ᑐᖏᓕᒃ 

ᓵᓚᒃᓴᓚᐅᕐᓂᖓᓄᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᐱᒋᑦᑎᐊᖅᐸᕗᑦ ᑕᑉᐹᓐᖓᑦ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. 

ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᓇᑦᓯᓕᖕᒧᑦ, ᑭᖑᓪᓕᐅᓂᐊᖅᖢᓂ ᒪᓕᒐᓕᐅᖅᑎ ᐃᖃᓗᐃᑦ-

ᓂᐊᖁᓐᖒ. ᒪᓕᒐᓕᐅᖅᑎ ᕿᓐᖑᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 716 - 5(2): ᐃᓕᓐᓂᐊᕐᕕᐊᓗᒻᒥ ᐃᓱᓕᒃᓯᔪᐃᑦ ᑕᓗᕐᔪᐊᓂ (ᕿᓐᖑᖅ)  

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑰᖅᐸᑉᓯ ᒪᓕᒐᓕᐅᖅᑎᐅᖃᑎᒋᔭᔅᓯ ᓇᑦᓯᓕᒥᐅᑕᐅᖃᑎᒋᔭᒃᑲᓗ 

ᓄᓇᕗᒻᒥᐅᑕᓪᓗ.  

 

ᐅᖃᖅᑎᑦᑎᔩ, ᓂᑯᕕᔾᔪᑎᖃᖅᑯᖓ ᐆᒥᖓ ᐃᓕᑕᖅᓯᔪᑎᖃᕈᒪᓪᓗᖓ ᐊᕐᕌᓂᐅᓂᐊᓕᖅᑐᖅ ᐊᓂᒎᑎᔪᓐᓄᐊᕐᓂᒃ 

ᐃᓕᓐᓂᐊᖅᑐᓂᒃ ᖁᑦᑎᑦᑐᓄᑦ. ᑕᐃᓐᓇ ᐋᓐᓂᐊᓇᖅᑐᖅ ᓄᕙᓐᓇᕐᔪᐊᖅ ᐱᔾᔪᑕᐅᒐᓗᐊᖅᑎᓪᓗᒍ 

ᐊᓂᒎᑎᔪᓐᓇᖅᑐᓐᓅᒻᒪᑕ ᑖᒃᑯᐊ ᑕᐃᑲᓂ ᑭᒡᒐᑐᖅᑕᓐᓂ ᑕᓗᕐᔪᐊᓂ. ᒪᐃᖑᑎᓪᓗᒍ ᐊᓂᒎᑎᔪᕕᓂᐅᒐᓗᐃᑦ ᑭᓯᐊᓂ 

ᑕᐃᓐᓇ ᐊᔪᕐᓇᕐᓂᖃᖅᑎᓪᓗᒍ ᑐᓐᖓᓂ ᑐᓴᖅᑕᐅᔪᓐᓇᖏᒃᑲᓗᐊᕐᒪᑕ.  

 

ᐅᕝᕙ ᐅᑯᐊ ᐊᓂᒎᑎᔪᓐᓄᐃᑦ: ᔨᐃᕆᒥ ᕗᔅᐅᐊᑦ, ᑯᕆᔅᑐᓪ ᒥᑦᓱᓪ, ᕼᐊᐃᓕ ᒪᐃ ᑑᑕᓕᒃ, ᕼᐋᓕ ᑐᓗᕆᐊᓕᒃ. 

ᑖᒃᑯᐊ ᖁᑦᑎᓛᒧᑦ ᒍᕋᐃ 12-ᒧᑦ ᐊᓂᒎᑎᔪᕕᓂᕐᓂᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ, 

ᑭᖑᓪᓕᐅᓂᐊᖅᖢᓂ ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ. ᒪᓕᒐᓕᐅᖅᑎ ᐊᕐᓇᒃᑲᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 717 - 5(2): ᐅᖂᑕᖅ ᓴᓴᐃᔭᑎᒃᑯᑎᒍᑦ ᐃᒡᓗᖃᓐᖏᑦᑐᓄᑦ 

ᓇᔪᒐᕆᔭᐅᑲᐃᓐᓇᕈᓐᓇᖅᑐᖅ ᒪᑐᐃᖅᑕᐅᓂᖓ (ᐊᕐᓇᒃᑲᖅ)  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ. ᐅᓪᓗᒥ ᓇᖏᖅᓯᔾᔪᑎᔪᖓ ᐅᖃᐅᓯᖃᕐᓗᖓ 

ᐱᒻᒪᕆᐅᔪᒥᒃ ᖄᖏᖅᑕᐅᔪᒥᒃ ᓄᓇᓕᒻᒥ ᐅᕙᓂ.  

 

ᐅᖃᖅᑏ, ᐃᑉᐸᔅᓴᖅ ᕿᑎᖅᑰ, ᐊᒃᑐᕝᕙ 22-ᖑᑎᓪᓗᒍ, ᐅᖂᑕᖅ ᑎᒥᖁᑎᖓ ᓄᑖᒥᒃ ᑖᒃᑯᐊ ᐃᒡᓗᑖᖅᐸᓪᓕᐊᔪᓄᑦ 

ᐱᓕᕆᐊᖏᓐᓄᑦ. ᖁᕕᐊᓱᒃᑲᐃᓐᓇᓚᐅᕋᓗᐊᖅᐳᖓ ᐅᐸᒋᐊᔅᓴᖅ ᖁᕕᐊᓱᖃᑎᒋᓗᒋᓪᓗ ᑖᔅᓱᒧᖓ ᑭᓯᐊᓂ 

ᐃᖅᑲᐅᒪᒐᕕᑦ ᐱᔭᒃᓴᓕᒻᒪᕆᐅᓚᐅᕋᒪ ᐃᒃᓯᕙᐅᑕᐅᓪᓗᓂ ᑲᑎᒪᑐᐃᓐᓇᓂᕐᒧᑦ.  

 

ᐅᖃᖅᑏ, ᐅᖃᐅᓯᕆᔪᒪᕙᕋ ᐸᑦᑕᑐᕐᓗᒍᓗ ᐊᒃᓱᕈᖅᓯᒪᔪᒥᒃ ᑖᓐᓇ ᐱᒻᒪᕆᐅᔪᖅ ᐱᓪᓚᑦᑖᖑᓕᖅᑐᖅ ᐊᒻᒪᓗ 

ᐃᑲᔪᖅᓯᖅᑕᐅᓪᓗᓂ ᒐᕙᒪᒃᑯᑦ. ᐊᖏᕐᕋᖃᓐᖏᓐᓂᖅ ᐱᒻᒪᕆᐅᒻᒪᑦ ᓄᓇᕗᒻᒥ ᓇᓖᕌᒐᔅᓴᐃᑦ ᖃᑦᓰᓐᓇᑯᓘᖃᑦᑕᕐᒪᑕ 

ᐊᖏᕐᕋᖃᓐᖏᑦᑐᓄᑦ. ᑖᓐᓇ ᐃᒡᓗᑖᖅᐸᓪᓕᐊᓂᖅ ᐊᑐᐃᓐᓇᐅᑎᑦᑎ ᑕᒪᖓ ᐊᖏᕐᕋᖃᓐᖏᓂᕐᒥᒃ ᐊᒻᒪᓗ 

ᓯᓂᒋᐊᖅᑐᕐᕕᓂᓪᓗ ᐊᑐᐃᓐᓇᐅᑎᓪᓗᒋᑦ ᐊᑐᐃᓐᓇᖃᕈᓐᓇᕐᓗᒍ ᐊᒻᒪᓗ ᐃᒡᓗᖃᐃᓐᓇᕋᓱᓪᓗᓂ ᓇᒻᒥᓂᖅ.  

 

ᐅᖃᖅᑏ, ᐅᖂᑕᖅ ᑎᒥᖁᑎᖓ ᐱᓕᕆᐊᖓ ᐱᓇᓱᑦᑐᒻᒪᕆᐅᒻᒪᑕ ᑕᐃᒪ ᐱᔨᑦᑎᕋᕐᓂᕐᒥᒃ ᐊᖑᑎᓂᒃ ᐃᑲᔪᓂᕐᒧᑦ 

ᒫᓐᓇ ᐊᖏᕐᕋᖃᓐᖏᑦᑐᓂ ᐃᖃᓗᓐᓂ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᑖᓐᓇ ᒪᑐᐃᖅᑕᐅᓂᖓ ᐅᖂᑕᒃᑯᑦ ᐃᒡᓗᑖᖅᐸᓪᓕᐊᓇᓱᑦᑎᓪᓗᒋᑦ ᐊᓯᔾᔨᑦᑎᐊᕐᒥᒻᒪᑦ ᓄᓇᓕᓐᓂ 

ᐱᖃᓯᐅᑎᓗᒍ ᐊᑐᐃᓐᓇᐅᓂᖓ ᓯᓂᒋᐊᖅᑐᕐᕕᖏᑦ ᓄᓇᓕᐸᐅᔭᑦᑕ ᐅᓗᕆᐊᓇᕐᓂᖅᐹᖏᓐᓂᒃ. ᓈᒻᒪᓯᑉᐸᑦ 

ᐊᐱᖅᑯᑎᖃᕐᕕᒋᓂᐊᕋᒃᑯ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᑐᒡᓕᐅᓂᐊᖅᖢᓂ ᒪᓕᒐᓕᐅᖅᑎ 

ᐊᕐᕕᐊᑦ ᐅᐊᖕᓇᖓᓄᑦ ᑎᑭᕋᕐᔪᐊᕐᒧᑦ. ᒪᓕᒐᓕᐅᖅᑎ ᓯᒪᐃᓚᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 718 - 5(2): ᐃᑲᔪᖅᑐᖅᑕᐅᓂᖓ ᐸᖅᑭᔭᐅᖏᓐᓇᕐᓂᖅ ᐊᖏᕐᕋᕆᔭᒥ 

ᖃᓂᓐᓂᖅᓴᒃᑯᑦ (ᓯᒪᐃᓚᒃ)  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᖃᒪᓂᑦᑐᐊᕐᒥᐅᑦ ᐅᓪᓗᒥ 

ᐅᓪᓗᖃᑦᑎᐊᓂᐊᖅᑐᔅᓴᐅᕗᒍᑦ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐅᖃᐅᓯᕆᒃᑲᓐᓂᕈᒪᓪᓗᒍ ᐃᓱᒪᒋᔭᖓ ᐱᒻᒪᕆᐅᓚᐅᖅᑐᖅ ᒐᕙᒪᐅᓯᒪᔪᓄᑦ 

ᑭᓯᐊᓂ ᐊᓯᐅᓯᒪᖅᑰᔨᒻᒪᑦ ᐊᕐᕌᒎᓯᒪᔪᓂᒃ. ᐅᖃᖅᑏ, ᐸᖅᑭᓂᖅ ᐊᖏᕐᕋᒧᑦ ᖃᓂᓚᐅᑐᑦ ᑖᓐᓇ ᐃᓱᒪᒋᔭᖏᓐᓄᑦ 

ᓄᓇᕗᒻᒥᐅᓄᑦ ᐅᓄᖅᑐᓄᑦ ᐱᕕᔾᔪᐊᖅ ᐱᓗᐊᖅᑐᖅ ᐃᓐᓇᖁᑎᑦᑎᓐᓄᑦ. ᑖᓐᓇ ᑕᐃᒪᐃᓕᐅᕐᓂ ᐊᕐᕌᒍ 

ᖁᓕᐅᓕᖅᑐᖅᑲᐃ ᑖᒃᑯᐊ ᐸᖅᑭᓯᓂ ᐃᒡᓗᓕᒻᒥ ᐅᖅᓱᖅᑑᒥ ᓴᓇᔭᐅᓚᐅᕐᒪᑕ ᑖᒃᑯᐊ ᓯᕕᑐᔪᒃᑯᑦ ᐸᖅᑭᔭᐅᖁᓪᓗᒋᑦ 

ᐃᓐᓇᐃᑦ ᓄᓇᕗᒻᒥ.  

 

ᐅᖃᖅᑏ, ᐃᓕᓴᖅᓯᕗᖓ ᐊᔾᔨᒌᓐᖏᓐᓂᖃᖅᑐᒻᒪᕆᐅᒻᒪᑕ ᑖᒃᑯᓄᖓ ᓯᕕᑐᔪᒃᑯᑦ ᐸᖅᑭᕐᓂᖅ 

ᐱᑕᖃᖅᑎᑕᐅᑐᐃᓐᓇᕆᐊᓕᒃ ᐊᒻᒪᓗ ᖁᔭᒋᓪᓗᒍ ᑖᓐᓇ 5-ᒥ ᓈᓴᐅᑎᓕᒃ ᐊᒻᒪᓗ ᐳᐃᒍᑐᓕᖅᐸᓪᓕᐊᔪᑦ 

ᑲᒪᒋᔭᐅᑦᑎᐊᕆᐊᖃᕐᓂᕐᒪᑕ ᑭᓯᐊᓂᓕ ᐅᓄᖅᑐᐃᑦ ᐃᓐᓇᖅᐳᑦ ᐃᑲᔪᖅᓯᖅᑕᐅᑲᓐᓂᑐᐃᓐᓇᕆᐊᖃᓲᖑᒻᒪᑕ 

ᐃᓅᔪᓐᓇᖁᓪᓗᒋᑦ ᐊᑲᐅᔪᒥᒃ ᐊᑦᑕᓇᓐᖏᑦᑐᒥᓪᓗ.  

 

ᐅᖃᖅᑏ, ᓈᓴᐅᑎᓕᒃ ᑕᑯᔅᓴᐅᑎᑦᑎᒥᒻᒪᑦ 2019-ᒥ ᖃᓂᒋᔮᓂ 120 ᐃᓐᓇᐃᑦ ᐃᓐᓇᐅᓗᐊᕐᒪᑕ ᖃᒪᓂᑦᑐᐊᑉ ᒫᓴ 

ᑕᓗᕈᖏᑦ ᐃᓪᓗᖁᑎᖓ ᑖᓐᓇ ᒪᑐᔭᐅᓚᐅᖅᑐᖅ ᒐᕙᒪᒃᑯᓐᓂ ᐊᕐᕌᒎ ᒪᕐᕉᓕᖅᑑᒃ. ᒪᒥᐊᓇᖅ. ᐃᓐᓇᕐᓄ 

ᐊᖏᕐᕋᔭᐅᔪᖅ ᐃᑲᔪᖅᓯᖅᑕᐅᓗᓂ ᐸᖅᑭᔭᐅᓂᕐᒧᑦ ᖃᔅᓯᑲᓪᓚᓐᓄᑦ ᖃᒪᓂᑦᑐᐊᕐᒥ ᐃᓐᓇᕐᓄᑦ ᐃᓄᑑᓗᑎᑦ 

ᐊᖏᕐᕋᖃᕈᓐᓇᐃᓕᔪᓄᑦ. ᓄᒫᓇᖅᑑᒐᓗᐊᖅ ᒪᑐᔭᐅᓚᐅᖅᑎᓪᓗᒍ ᐃᒡᓗᕐᔪᐊᖅ ᖃᒪᓂᑦᑐᐊᕐᒥ ᐸᖅᑭᔭᐅᔭᕆᐊᓖᑦ 

ᐃᓐᓇᐃᑦ ᐊᐅᓪᓚᕆᐊᖃᖃᑦᑕᓕᕐᒪᑕ ᐊᖏᕐᕋᒥᓂᒃ.  

 

ᐅᖃᖅᑏ, ᐃᓱᒪᒋᔭᐅᓐᖏᑦᑐᓯ ᐃᑲᔪᖅᓱᖅᑕᐅᔪᒻᒪᕆᐅᓚᐅᖅᑐᖅ. ᐅᖃᖅᑏ, ᑐᒃᓯᕋᖅᐳᖓ ᐊᖏᖅᑕᐅᔪᒪᓪᓗᖓ 

ᐱᔭᕇᕈᒪᓪᓗᒍ ᐅᖃᐅᓯᒃᑲ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐊᖏᖅᑕᐅᔪᒪᒻᒪᑦ ᒪᓕᒐᓕᐅᖅᑎ ᐱᔭᕇᕈᒪᓪᓗᓂᒋᑦ ᐅᖃᐅᓯᖏᑦ. ᐋᒡᒑᖅᑐᖃᖅᐹ? 

ᐱᑕᖃᓐᖏᒻᒪᑦ. ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒃᑲ.  

 

ᐅᕙᓐᓄᑦ ᖃᓂᑦᑐᒻᒪᕆᐅᒻᒪᑦ ᐆᒻᒪᑎᓄᓪᓗ. ᐅᖃᖅᑐᑦ ᐊᒻᒪᓗ ᐃᓱᒪᒋᔭᐅᓯᒪᔪᑦ ᐃᑲᔪᖅᓱᖅᑕᐅᔪᒻᒪᕆᐅᓚᐅᖅᑐᖅ 

ᓄᓇᕗᑦ ᒐᕙᒪᕆᓯᒪᔭᖓ ᐊᒻᒪ ᓯᐊᒻᒪᖅᑎᕆᓂᖅ. ᓯᐊᒻᒪᖅᑎᕆᓂᖅ ᐃᖅᑲᓇᐃᔮᓂᒃ ᓴᖅᑭᑦᑎᔪᒪᓚᐅᕐᒪᑕ ᐱᕕᖃᕐᓗ 

ᐊᒻᒪᓗ ᓇᒻᒥᓂᖅ ᐸᖅᑭᔪᓐᓇᕐᒥ ᑕᒪᒃᑯᓇᓂ ᓄᓇᓕᓐᓄᑦ ᐊᕕᑦᑐᖅᓯᒪᔪᓂᒃ ᑐᖅᑕᖅᑕᕐᕕᐅᓐᖏᑦᑐᓂᒃ. 

 

ᐅᖃᖅᑏ, ᓄᓇᓕᖓ ᖃᒪᓂᑦᑐᐊᖅ ᐱᕕᖃᖅᑐᒻᒪᕆᐅᒻᒪᑦ ᓯᕗᓕᐊ ᐊᒻᒪᓗ ᐃᑲᔪᖅᓱᐃᔪᓐᓇᑎᐊᒻᒪᑕ 

ᐊᖏᕐᕋᕆᔭᐅᔪᒥᒃ ᐃᒪᓐᓇ ᐸᖅᑭᔭᐅᒃᑲᓐᓂᕆᐊᖃᑐᐃᓐᓇ ᐃᓅᓯᖃᖁᓪᓗᒋᑦ ᐊᑦᑕᓇᓐᖏᑦᑐᒥᒃ ᐊᑲᐅᔪᒥᓪᓗ. 

ᐃᓕᓴᕆᒐᓗᐊᖅᑐᒋᑦ ᒐᕙᒪᒃᑯᑦ ᐸᕐᓇᒃᓯᒪᔭᕆᐊᖃᕐᓂᖓᑦ ᐱᑕᖃᖅᑎᑦᑎᓂᕐᒥᒃ ᐳᖅᑐᓂᖅᓴᒥᒃ ᓯᕕᑐᔪᒥᓪᓗ 

ᐸᖅᑭᓯᓂᖅ ᑭᓯᐊᓂ ᐅᑉᐱᕈᓱᒻᒥᒐᒪ ᐃᓱᒪᒋᔭᐅᖃᓯᐅᔾᔭᖃᕐᒥᒻᒪᑦ ᐃᑲᔪᖅᓱᐃᓂᕐᒥᒃ ᐸᖅᑭᓯᓂᖅ ᐃᓐᓇᕐᓂᒃ 

ᓄᓇᓕᖏᓐᓂ ᐊᖏᕐᕋᖏᓐᓂ. ᖁᔭᓐᓇᒦᒃ, ᐅᖃᖅᑏ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ, ᑭᖑᓪᓕᐅᓂᐊᖅᖢᓂ 

ᒪᓕᒐᓕᐅᖅᑎ ᑐᓄᓂᕐᒧᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ, ᒥᔅᑕ ᒪᐃᓐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 719 - 5(2): ᐸᓖᓯᒃᑯᑦ ᑎᒥᒥᒍᑦ ᐊᑕᔪᓂᒃ ᐊᔾᔨᓕᐅᕈᑎᖃᕐᓂᖏᓐᓄᑦ 

ᐆᑦᑐᕋᖅᑕᐅᓂᖓ (ᒪᐃᓐ)  

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐅᑉᓛᑦᓯᐊᖅ. (ᑐᓵᔨᑎᒍᑦ) ᐅᖃᖅᑏ, ᐅᓪᓛᖅ ᓇᖏᖅᓯᕗᖓ ᐸᑦᑕᖅᑐᕈᒪᓪᓗᒍ 

ᑐᓴᖅᑎᑦᑎᓗ ᐆᒃᑐᕋᐅᑕᐅᔪᒥᒃ ᐱᓪᓗ ᑕᒪᒃᑯᐊ ᑎᒥᒥᒍᑦ ᐊᔾᔨᐅᓗᕈᑎᖃᕐᓂᕐᒧᑦ ᓄᓇᕗᒻᒥ. ᑖᓐᓇ ᑐᓴᖅᑎᑦᑎᓚᐅᖅᑐ 

ᐅᖓᓕᐊᓂ ᐅᖃᐅᓯᐅᖅᑲᐅᔪᖅ ᐊᒻᒪᓗ ᐆᒃᑐᕋᐅᑕᐅᓂᐊᖅᑐᓂ ᐃᖃᓗᐃᑦ ᓄᓇᓕᖓᓂ.  

 

ᐃᓱᒪᒋᒐᒃᑯ, ᐅᖃᖅᑏ, ᐃᖅᑲᐅᒪᔪᐃᓐᓇᐅᖅᑰᕋᑦᑕ ᐊᕐᕌᒍ ᐱᒋᐊᕐᓂᖓᓂ ᑲᓇᑕᓕᒫᒥ ᑐᓵᔭᐅᒻᒪᕆᑦᑎᓪᓗᒍ ᒪᑐᒧᖓ 

ᐱᒻᒪᕆᐅᔪᓂᒃ ᐸᓖᓯᒃᑯᑦ ᐱᓕᕆᓂ ᐊᒻᒪᓗ ᓄᓇᖃᖅᑳᖅᑐᑦ ᐃᓄᐃᑦ ᐱᖃᓯᐅᑎᓪᓗᒋᑦ. ᑭᖑᓂᖓᒍᑦ 

ᐅᔾᔨᓱᖅᑕᐅᔪᒻᒪᕆᐅᑕᐅᑎᓪᓗᒍ ᓯᕗᓕᖅᑎᕗᑦ ᐳᕋᐃᒻ ᒥᓂᔅᑕ-ᒧᑦ ᑎᑎᕋᓚᐅᕐᒪᑦ ᖁᔭᓐᓇᒦᒃ ᐊᔾᔨᖏᓐᓂᒃ 

ᑐᓂᓚᐅᕋᑦᑎᒍ ᐊᔾᔨᖏᑦ ᑎᑎᖅᑲᑦ ᐱᓯᒪᔪᓐᓇᕋᒃᑯ.  

 

ᐱᒻᒪᕆᐅᓱᕆᒐᒃᑯ ᐃᓕᓴᕆᓪᓗᒍ ᑕᕝᕗᖓ ᑎᑭᐅᑎᓪᓗ ᐃᒪᓐᓇ ᐆᒃᑐᕋᐅᑕᐅᓪᓗᓂ ᐱᓕᕆᐊᖑᒻᒪᑦ. 

ᐃᑲᔪᖅᓯᖅᑕᐅᔭᕆᐊᖃᖅᑐᓂᓗ ᐅᓄᖅᑐᓂᒃ ᐱᓕᕆᖃᑕᐅᔪᓂᒃ ᐊᒻᒪᓗ ᒐᕙᒪᒃᑯᑦ ᐳᖅᑐᓕᕇᓂᒃ ᑕᐃᒪ 

ᖁᔭᒋᔭᐅᔭᕆᐊᖃᖅᑰᕐᒪᑦ ᖁᔭᒋᔭᔅᓴᑦ. ᓂᕆᐅᑦᑎᐊᖅᐳᖓ ᐆᒃᑐᕋᐅᑎᓄᑦ ᓴᖅᑭᓐᓂᐊᖅᑐᑦ ᐊᒻᒪᓗ 

ᓴᖅᑭᑕᐅᕙᓪᓕᐊᓂᐊᕐᖓ ᐊᔾᔨᓕᐅᕈᑎᖃᕐᓂᖅ ᑎᒥᒥᒍᑦ ᑲᓇᑕᒥ ᐱᒋᐊᖅᑎᑕᐅᓗᓂ ᐸᓖᓯᓕᒫᓄᑦ ᑕᑯᔪᓐᓇᕐᓗᒍ.  

 

ᖁᔭᒋᔪᒪᑐᐃᓐᓇᖅᑕᕋ ᓯᕗᓪᓕᖅᐹᒥ ᐅᑭᐅᖅᑕᖅᑐᒧᑦ ᒥᓂᔅᑕ ᕚᓐᑎ ᐃᑦᑑᖃᑕᐅᔪᖅ ᓴᓇᑐ ᐹᑐᓴᓐ ᑖᒃᑯᓄᖓ 

ᐱᓕᕆᖃᑕᐅᔪᓂᒃ ᑲᑎᑎᑕᐅᒻᒪᑦ ᑲᔪᓰᓐᓇᖅᑐᓂᓪᓗ ᐊᒻᒪᓗ ᒪᓕᒐᓕᐅᕐᕕᔾᔪᐊᕐᒧᓪᓗ ᓂᕈᐊᖅᓯᒪᔪᒧᑦ ᒧᒥᓛᖅ ᖃᖅᑲ 

ᐊᒻᒪᓗ ᓯᕗᓕᖅᑎ ᒥᓂᔅᑕ ᒪᓕᒐᓕᕆᓂᕐᒧᑦ ᐊᒻᒪᓗ ᓄᓇᕗᑦ ᑐᓐᖓᕕᒃᑯᑦ ᐊᖓᔪᖅᑳᖓᑦ ᑰᑦᑎᖅ ᐃᑲᔪᖅᓱᐃᓯᒪᒻᒪ 

ᐊᒻᒪᓗ ᒥᓂᔅᑕ ᖃᒪᓂᖅ ᒪᓕᒐᓕᐅᖅᑎᐅᖃᑎᒐ. ᑖᓐᓇᓕ ᓯᕗᓕᖅᑎᐅᓯᒪᒻᒪᑦ ᑕᒪᑐᒪ ᒥᒃᓵᓄᑦ ᑖᓐᓇ 

ᐅᖃᐅᓯᐅᔭᕆᐊᖃᖅᑰᕐᒥᒻᒪᑦ ᐊᒻᒪᓗ ᐳᐃᒍᕆᐊᖃᓐᖏᑕᕋ ᒥᔅ ᔫ ᓯᓚᐸᓕ ᐸᓖᓯᒃᑯᑦ ᐊᖓᔪᖅᑳᖓᑦ ᓄᓇᕗᒻᒥ 

ᐃᖅᑲᓇᐃᔭᖅᑎᖏᓪᓗ.  

 

(ᑐᓵᔨᑎᒎᕈᓐᓃᖅᑐᖅ) ᒪ’ᓈᖅᓯᒪᕙᒃᑲ ᐊᒻᒪᓗ ᑕᒪᓐᓇ ᑲᔪᓯᑦᑎᐊᖁᑉᓗᒍ ᐊᐱᖅᑯᑎᒃᓴᖃᕐᕕᒋᒋᐊᕐᓂᐊᖅᖢᒍᓗ 

ᒥᓂᔅᑕ ᑕᒪᑐᒪ ᒥᒃᓵᓄᑦ. ᒪ’ᓇ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᖃᒪᓂᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 720 - 5(2): ᐊᑲᐅᓐᖏᓕᐅᕈᑏᑦ ᐋᓐᓂᐊᕕᓕᐊᖅᑐᑦ ᑐᔪᕐᒥᓂᖏᓐᓄᑦ 

(ᖃᒪᓂᖅ)  

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᐸᔅᓯ ᒪᓕᒐᓕᐅᖅᑎᐅᖃᑎᒃᑲ ᓄᓇᖅᑲᑎᒃᑲᓗ ᓄᓇᕗᒻᒥᐅᓪᓗ.  

 

ᑕᐃᒪ ᐊᐱᖅᓱᕈᒪᓂᐊᕋᒪ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓯᕗᓕᖅᑎᖓᓄᑦ ᑕᒪᒃᑯᐊ ᑕᒻᒫᑎᕐᕕᖕᒥ ᐊᒻᒪᓗ 

ᐊᖏᕐᕋᕆᔭᐅᔪᓂᒃ ᑐᔪᕐᒥᖃᑦᑕᖅᑐᑦ ᑕᒫᓂ ᐃᖃᓗᖕᓂ. ᑕᐃᒪ ᑖᓐᓇ ᑕᒻᒫᖅᑕᕐᕕᒃ ᑕᑕᓗᐊᕌᖓᑦ ᐊᖏᕐᕋᕆᔭᐅᔪᓂᒃ 

ᑐᔪᕐᒥᖃᑦᑕᕆᐊᖃᓕᓲᖑᖕᒪᑕ ᑕᒪᒃᑯᐊ ᐋᓐᓂᐊᕕᓕᐊᖅᓯᒪᔪᑦ ᑕᕝᕙᓂ ᐃᖃᓗᖕᓂ.  

 

ᑕᐃᒪ ᓄᕙᖕᓇᕐᔪᐊᖃᓕᖅᑎᓪᓗᒍ ᑕᒪᓐᓇ ᑐᔪᕐᒥᖃᑦᑕᖅᑐᓄᑦ ᐊᖏᕐᕋᕆᔭᐅᔪᓂᒃ ᐊᑭᓕᖅᑕᐅᖃᑦᑕᕐᓂᖅ 

ᓈᒻᒪᑦᑎᐊᕈᓐᓃᓚᐅᕐᒪᑦ ᑕᐃᒃᑯᐊ ᑐᔪᕐᒥᐊᖃᖃᑦᑕᖅᑑᒐᓗᐊᑦ ᐃᓚᖏᑦ ᐊᑭᓕᖅᑕᐅᖏᓲᔭᖅᐸᒃᖢᑎᒡᓗ ᐊᒻᒪᓗ 

ᑕᒪᒃᑯᐊ ᐸᐃᑉᐹᑦ ᐋᖅᑭᒃᓱᖅᑕᐅᓯᒪᔪᑦ ᑐᔪᕐᒥᖃᑦᑕᖅᑐᓄᑦ ᑭᒃᑯᓐᓂᒃ ᑲᒪᒋᔭᐅᖕᒪᖔᑕ 

ᓇᓗᓇᐃᖅᓯᕈᔪᒃᓯᒪᖃᑦᑕᕐᓂᖓ ᐱᔾᔪᑎᒋᓪᓗᒍ. ᑕᒪᒃᑯᓂᖓ ᐊᐱᖅᓲᑎᖃᕐᓂᐊᖅᑐᖓ ᒥᓂᔅᑕᐅᔪᒧᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 721 - 5(2): ᐃᓕᑕᕆᔭᐅᓂᖏᑦ ᐃᓄᑐᖃᕗᑦ ᐅᕕᒃᑲᕗᓪᓗ (ᖃᐃᕐᓂᖅ)  

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ. ᐅᓪᓛᒃᑯᓪᓗ ᐊᒥᑦᑐᕐᒥᐅᑦ. ᐅᓪᓛᖑᔪᕐᓕ 

ᓂᑯᕕᔾᔪᑎᖃᖅᐳᖓ ᒪᑯᐊ ᐅᖃᐅᓯᓕᕆᓂᕐᓗ ᐊᒻᒪ ᐱᓗᐊᖅᑐᒥᒃ ᐃᓐᓇᖅᐳᑦ.  

 

ᐅᖃᖅᑎᑦᑎᔩ, ᒪᓐᓇ ᐅᖃᐅᓯᕗᑦ ᐃᓅᓪᓗᑕ ᑲᓐᖑᒋᔭᐅᖃᑦᑕᖅᑰᕐᒪᑦ ᒪᒃᑯᒃᑐᓄᑦ. ᑲᓐᖑᓱᖃᑦᑕᓐᖏᑉᐸᔅᓯᓕ 

ᒪᒃᑯᒃᑑᔪᓯᒍᑦ ᐅᖃᐅᓯᑦᑎᓐᓂ ᐊᑐᕌᖓᔅᓯ. ᑕᕝᕙᓂ ᒪᓕᒐᓕᐅᕐᕕᖕᒥ ᓂᑯᕕᑦᑕᕌᖓᒪ ᐃᓄᒃᑎᑐᑦ ᐅᖃᓪᓚᒃᑐᖓ. 

ᐱᖅᑯᓯᕆᒐᑦᑎᒍᑦ. ᖃᓪᓗᓈᑎᑐᑦ ᐅᖃᕈᓐᓇᕋᓗᐊᖅᑎᓪᓗᖓ ᑭᓯᐊᓂ ᐃᓄᐃᑦ ᑭᒡᒐᖅᑐᖅᖢᒋᑦ ᓂᑯᕕᖃᑦᑕᖅᐳᖓ 

ᑕᒡᕘᓇ. ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ ᐅᖃᓪᓚᕋᑖᑦᑎᐊᖅᐳᖅ ᐃᓐᓇᐃᑦ, ᐃᓐᓇᐃᑦ, 

ᐃᑲᔪᖅᑕᐅᒃᑲᓐᓂᕆᐊᖃᕋᓗᐊᕐᒪᑕ.  

 

ᐊᖓᔪᖅᑳᖃᓐᖏᑦᑐᖓ. ᑭᓯᐊᓂ ᐃᒃᐱᒋᔭᒃᑲ ᐃᓐᓇᐃᑦ. ᑕᐃᒪᓐᓇ ᐃᓅᓯᑦᑕ ᒥᒃᓵᓄᑦ ᐅᖃᓪᓚᒐᓱᓕᕌᖓᑦᑕ ᑕᕝᕙᓂ 

ᐅᖁᒪᐃᖃᑦᑕᖅᑐᖅ. ᐃᒃᐱᖕᓇᖅᑐᖅ. ᐃᓐᓇᖅᐳᑦ ᒪᑯᐊ ᐊᒃᓱᕈᓚᐅᖅᑐᐃᑦ ᓄᓇᕗᖅᑖᕈᒪᓪᓗᑎᒃ. ᓄᓇᕘᖃᓕᖅᐳᑦ. 

ᓱᓕ ᑕᐃᒪ ᓂᕆᐅᑦᑐᐃᑦ ᖃᓄᒃᑲᓐᓂᖅ ᒐᕙᒪᕗᑦ ᐃᑲᔪᒃᑲᓐᓂᕈᓐᓇᖅᐸᑦ? ᓄᓇᕘᒎᖅ ᓴᓐᖏᓂᖅᐳᑦ. 

ᓂᕆᐅᓚᐅᖅᑐᐃᑦ ᐱᑕᖃᕈᓐᓃᖅᓯᒪᓕᖅᑑᒐᓗᐊᑦ.  

 

ᒪᒥᐊᓇᖅ, ᐅᖃᖅᑎ. ᐊᖓᔪᖅᑳᕆᓚᐅᖅᑖᒃᑲᒃ ᓇᓗᓚᐃᕐᒪᑕ ᐱᖅᑯᓯᕗᑦ ᐅᖃᐅᓯᕗᓪᓗ ᓴᓐᖏᓕᕐᓂᐊᓕᕐᒪᑦ. 

ᐅᖃᖅᑎᑦᑎᔩ, ᐱᐊᓂᒍᒪᓪᓗᖓ ᐅᖃᐅᕆᔭᓐᓂᒃ ᐊᖏᖅᑕᐅᔪᒪᒐᓗᐊᖅᐳᖓ ᒪᓕᒐᓕᐅᖅᑎᐅᖃᑎᓐᓄᑦ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑐᒃᓯᕋᖅᑐᖅ ᐊᖏᖅᑕᐅᔪᒪᓪᓗᓂ ᑲᔪᓯᒃᑲᓐᓂᕈᒪᓪᓗᓂ ᐅᖃᐅᓯᒃᓴᖓᑦ 

ᐱᐊᓂᓐᖏᒻᒪᑦ, ᐋᒃᑳᖅᑐᖃᖅᐹ? ᑐᓴᓐᖏᓐᓇᒪ ᑲᔪᓯᔪᓐᓇᖅᐳᑎᑦ ᒥᔅᑕ ᖃᐃᕐᓂᖅ.  

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ ᐅᖃᓪᓚᒃᑎᑕᐅᒃᑲᓐᓂᕈᓐᓇᕋᒪ.  

 

ᑕᐃᒪᓐᖓᑦ ᑕᕝᕗᓐᖓᕋᒪ ᒪᓕᒐᓕᐅᕐᕕᖕᒧᑦ ᑖᒃᑯᐊ ᐅᖃᓚᐅᖅᓯᒪᒐᒪ ᓂᐱᖃᓐᖏᑦᑐᓄᑦ ᐃᓐᓇᕐᓄᑦ 

ᑭᒡᒐᖅᑐᐃᓂᐊᕋᒪ. ᐊᒃᓱᕈᕐᓇᖅᓯᒪᔪᖅ ᐊᕐᕌᒍᐃᑦ ᐱᖓᓱᐃᑦ ᖄᖏᖅᑐᐃᑦ ᑖᒃᑯᐊ ᐅᕙᓐᓄᑦ. 

 

ᖃᓄᒃᑲᓐᓂᕐᓗ ᐱᔭᕆᐊᒃᓴᖅ ᐊᔪᖅᐳᖓ. ᑕᕝᕙᓂ ᒪᓕᒐᓕᐅᕐᕕᖕᒥ ᑐᒃᓯᐊᖅᐸᑉᐳᒍᑦ ᐱᒋᐊᕐᓂᐊᓕᕌᖓᑦᑕ. 

ᐃᑲᔪᖅᑕᐅᖁᓪᓗᒋᑦ ᑕᒪᒃᑯᐊ ᐊᔪᓗᐊᖅᑐᐃᑦ. ᖃᓄᖅ ᐅᖃᕆᐊᒃᓴᖅ ᐅᕙᖓ ᐅᖃᓐᓇᔪᒃᑲᒪᖃᐃ ᐃᒪᓐᓇ 

ᐅᖃᐅᓯᑐᖃᕐᒥᒃ ᑐᓴᖅᓴᐅᓐᓇᖃᑦᑕᕈᓐᓃᖅᑐᒥᒃ. ᐅᕙᓐᓂᒃ ᑕᓗᕈᒃᑯᑎᕗᖓ. ᑕᒪᒃᑯᐊ ᐅᖃᐅᓰᑦ 

ᓴᖅᑭᔮᕈᓐᓃᖅᑑᒐᓗᐊᑦ ᑐᓴᐅᒪᔪᓐᓃᖅᑕᕗᑦ ᒐᕙᒪᕗᑦ ᐃᒃᐱᒋᖁᖦᖤᕋᓗᐊᖅᐸᒃᑲ ᐃᓐᓇᐃᑦ ᒪᑯᐊ ᐊᒃᓱᕈᓚᐅᖅᑐᐃᑦ. 

ᐱᓇᓱᓚᐅᖅᑐᐃᑦ. ᐃᒃᐱᒋᔭᐅᒃᑲᓐᓂᖁᒐᓗᐊᖅᖢᒋᑦ. 

 

ᑕᐃᒃᑯᐊᖑᓚᐅᓐᖏᑉᐸᑕ ᓇᒦᓐᓇᔭᖅᐱᑕ? ᐃᓕᖅᑯᓯᕗᑦ ᑕᑯᓗᒍ. ᐱᖅᑯᓯᕗᑦ. ᐅᖃᐅᓯᕗᑦ. ᐊᑐᓐᖏᑕᕗᑦ. ᒐᕙᒪᓂᒃ 

ᐊᔭᐅᖅᑐᐃᒃᑲᓐᓂᕋᓗᐊᖅᐳᖓ ᑕᒪᓐᓇ ᐅᖃᐅᓯᕗᑦ ᓴᓐᖏᑦᑎᒋᐊᓚᐅᕐᓚᕗᑦ. ᖃᓄᖅ ᐅᖃᒃᑲᓐᓂᕆᐊᒃᓴᖅ 

ᓇᓗᕗᖓ. ᑭᓯᐊᓂ ᐃᒪᓐᓇ ᐅᖃᕈᓐᓇᖅᑰᖅᐳᖓ ᑕᒪᒃᑯᐊ ᓂᖁᐊᖅᑎᒋᓯᒪᔭᕗᑦ ᐅᒃᐱᕈᓱᒃᖢᑎᒃ ᓂᕈᐊᖃᑦᑕᕐᒪᑕ 

ᒪᓕᒐᓕᐅᖅᑎᐅᓇᓱᓕᕌᖓᑦᑕ. 

 

ᐊᒃᓱᕈᕐᓇᖅᑐᖅ. ᑭᓯᐊᓂ ᑭᒡᒐᖅᑐᕋᓱᒃᑕᕗᑦ ᑕᒪᒃᑯᐊ ᑕᐅᑐᖦᖢᑎᒍᑦ ᓂᑯᕕᖃᑦᑕᖅᑐᒍᑦ. ᐊᕐᕌᒍᐃᑦ ᐱᖓᓱᑦ ᑖᒃᑯᐊ 

ᖄᖏᖅᓯᒪᓕᖅᑐᐃᑦ ᐊᒥᑦᑐᕐᒧᑦ ᑭᒡᒐᖅᑐᐃᑎᓪᓗᖓ, ᐊᔪᕐᓇᕈᓘᔭᖃᑦᑕᕋᓗᐊᖅᐳᖅ. ᒪᒃᑯᒃᑐᓯᒍᑦ ᒫᓐᓇ 

ᓴᐱᓕᖃᑦᑕᖅᑕᐃᓕᒋᑦᑎ. ᒪᑯᐊᒎᖅ ᐊᔪᕐᓇᖅᑑᒐᓗᐊᑦ ᓴᐱᕐᓇᖅᑰᔨᔫᒐᓗᐊᑦ ᐃᓕᓐᓂᐊᕈᑎᐅᖕᒪᑕ. 

ᐃᓕᓐᓂᐊᖏᓐᓇᐅᔭᖅᑐᒍᒎᖅ ᖃᐅᑕᒫᑦ. 

 

ᐊᓈᓇᒪᓗ ᐅᖃᐅᓯᕆᓚᐅᖅᓯᒪᔮ ᐳᐃᒍᕈᓐᓇᓐᖏᓐᓇᒃᑯ. ᐃᓕᖅᑯᓯᕗᒡᒎᖅ ᓴᖅᑭᔮᖏᓐᓇᕐᓂᐊᕐᒪᑦ. ᖃᓄᑐᐃᓐᓇᕉᖅ 

ᐆᒃᑐᖅᑕᐅᖃᑦᑕᕐᓂᐊᕋᑦᑕ. ᐃᓅᓯᖅᐳᑦ ᐃᓅᓂᕗᑦ ᐊᓯᔾᔨᔾᔮᓐᖏᑦᑐᖅ. ᒪᒃᑯᒃᑐᓯᒍᑦ ᐊᔭᐅᖅᑐᑐᐃᓐᓇᖅᐸᔅᓯ 

ᓴᐱᓕᖃᑦᑕᓐᖏᓪᓗᓯ. ᖁᔭᓐᓇᒦᒃ, ᐅᖃᖅᑎᑦᑎᔩ. 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᖓᓄᑦ, ᒪᓕᒐᓕᐅᖅᑎ 

ᑯᓱᒐᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 722 - 5(2): ᐱᐅᓪ ᒐᐅᕗ ᐃᖅᑲᐅᒪᔭᐅᓂᖓ (ᑯᓱᒐᖅ)  

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᑉᓛᒃᑯᑦ ᐅᖃᖅᑎᑦᓯᔩ. ᖁᕕᐊᓇᖅ ᐅᑉᓗᒥ ᑕᓪᓕᕐᒥᐅᖕᒪᑦ. ᑕᐃᒃᑯᐊ ᐃᑉᐸᒃᓴᖅ, 

ᐅᖃᖅᑎᑦᓯᔩ, ᐅᖃᓚᐅᕋᕕᑦ ᑲᑎᒪᔨᐅᖃᑎᒐ ᑲᖏᖅᖠᓂᐅᑉ ᐅᐊᖕᓇᖓᓄᑦ ᑕᒫᓃᑦᑐᓐᓇᓐᖏᒻᒪᑦ 

ᑲᖏᖅᖠᓂᕐᒥᐅᑕᐃᑦ ᑖᑉᓱᒪᑉ ᑲᑎᒪᔨᐅᖃᑎᒪ ᑭᒡᒐᖅᑐᖅᑕᖏᑦ ᑐᓐᖓᓱᑦᓯᐊᕐᓂᐊᖅᐳᑦ ᐅᕙᒻᓄᑦ 

ᐅᖃᓗᒍᓐᓇᑦᓯᐊᕐᒪᑕ ᐱᓕᕆᔨᒐᓗ ᑲᖏᖅᖠᓂᕐᒥ ᐊᑐᐃᓐᓇᐅᑉᓗᓂ. 

 

ᐅᑉᓗᒥᓕ ᓂᑯᕕᔾᔪᑎᖃᖅᑐᖓ ᐃᖅᑲᐅᒪᔪᒪᑉᓗᒍ ᐊᒥᓱᓄᑦ ᓄᓇᕗᒻᒥᐅᓄᑦ ᖃᐅᔨᒪᔭᐅᔪᖅ ᕕᐅᓪ ᒐᐅᕗᕐ. 

ᑲᖏᖅᖠᓂᕐᒥᐅᑕᐅᓚᐅᕐᒪᑦ ᐊᑯᓂᒻᒪᕆᐊᓗᒃ. ᐅᑉᓗᒥ ᐃᓅᖃᑎᒋᔪᓐᓃᖅᑕᕋᓗᐊᑦ ᑖᓐᓇ ᐅᒡᒍᐊᕐᓇᖅᑐᖅ. ᑭᓯᐊᓂ 

ᐃᓄᑦᓯᐊᕙᒻᒪᕆᐊᓘᓚᐅᕐᒪᑦ ᑲᖏᖅᖠᓂᕐᒥᓗ ᐱᓕᕆᖃᑕᐅᖏᓐᓇᖅᖢᓂ ᕼᐊᒻᓚᒃᑯᓐᓂᑦ ᑲᑎᒪᔨᐅᕙᒃᖢᓂ, 

ᐃᓐᓄᕆᒃᑑᑉᓗᓂ. ᒪᓕᒐᕋᓛᓕᕆᔨᐅᓚᐅᖅᓯᒪᖦᖤᕐᒥᖕᒪ ᑲᖏᖅᖠᓂᕐᒥ ᑕᐃᔅᓱᒪᓂ ᒥᔅᑕ ᕕᐅᓪ ᒐᐅᕗᕐ, ᕕᓕ 

ᕙᐃᓛᖑᑉᓗᓂ. ᐊᒡᓛᑦ ᓄᑕᕋᐅᓚᐅᖅᓯᒪᔪᖅ ᑕᐃᑉᓱᒪᓂ ᒪᓕᒐᕋᓛᓕᕆᔨᐅᓪᓗᓂ ᕕᓕ ᕙᐃᓛᒥᒃ 

ᑕᐃᖏᓐᓇᖅᐸᓚᐅᕐᒪᔾᔪᒃ. 

 

ᐃᒻᖏᐅᑎᖃᖅᐸᓚᐅᕐᒪᑕᓘᓐᓃᑦ ᒧᒥᕐᕕᖕᒧᑦ ᐃᑎᕌᖓᑦ. ᐱᓐᒃ ᕗᓗᐊᐃᑦ ᐃᒻᖏᐅᓯᐊ ᐊᓯᔾᔨᐊᕐᔪᖦᖢᒍ ᐅᖃᐅᓯᖏᑦ. 

ᐃᒪᓐᓇ ᐃᒻᖏᖅᐸᓚᐅᕐᒪᑕ (ᑐᓵᔨᑎᒍᑦ) ᕕᓕ ᕙᐃᓛᖃᕆᐊᖃᓐᖏᑦᑐᒍᑦ. ᓱᕈᓯᖅᑎᒍᑦ ᑲᒪᒋᔭᐅᓐᖏᓚᐅᖅᑕ.  

 

(ᑐᓵᔨᑎᒎᕈᓐᓂᖅᑐᖅ) ᐃᒻᖏᕌᖓᑕ ᑕᐃᒪᓐᓇ ᖁᕕᐊᒋᕙᓚᐅᕐᒪᒍ. ᐅᕙᒻᓄᑦ ᐅᖃᖃᑎᒋᒐᔪᓚᐅᕋᑉᑯ 

ᐃᓐᖏᐅᓯᖃᒻᒪᕆᓕᕋᒥᒎᖅ ᓴᕆᒪᒋᓚᐅᕐᒪᒍ. ᖁᕕᐊᒋᔭᐅᓚᐅᕐᒪᑦ ᓄᑕᖅᑲᓄᑦ ᐱᓕᕆᔨᑦᓯᐊᕙᒻᒪᕆᐊᓘᓚᐅᕐᒪᑦ.  

 

ᑭᕙᓪᓕᐅᑉ ᓄᓇᖓ ᓄᓇᑲᓪᓚᒃ ᐱᓱᒃᓯᒪᔭᖓ ᓴᕕᒃᓴᖅᓯᐅᖅᖢᓂ ᖁᕕᐊᒋᓚᐅᕐᒪᒍ ᐊᐅᔭᑕᒫᑦ, ᐊᐅᔭᑕᒫᑦ 

ᐱᓱᒃᐸᓚᐅᖅᓯᒪᖕᒪᑦ. ᑲᖏᖅᖠᓂᕐᒥ ᐱᓱᒃᖢᓂ ᐊᐅᓪᓚᖅᑐᓂ ᑕᖅᑮᒃ ᒪᕐᕉᒃ ᐃᓛᓐᓂᑦ ᐊᐅᓪᓚᖅᓯᒪᑉᓗᓂ ᐱᓱᒃᖢᓂ 

ᓱᓕ ᐅᑎᖅᐸᓚᐅᕐᒪᑦ. ᖁᓕᒥᒎᓕᒃᑯᑦ ᐃᓛᓐᓂ ᐅᒥᐊᓐᖓᕐᓂᓪᓗ ᖃᔭᕐᓂᕐᓗ ᐊᔾᔭᖅᑐᐃᑎᑦᓯᕙᒌᖅᖢᓂ ᑕᓯᕐᓄᑦ 

ᑕᐃᒪᓐᓇᐃᑦᑑᓚᐅᕐᒪᑦ. ᖁᕕᐊᒋᓚᐅᕐᒪᒍ ᓄᓇ. 

 

ᖁᕕᐊᒋᓚᐅᕐᒪᒍᓗ ᐱᓕᕆᖃᑎᖃᕐᓂᖅ ᐊᒥᓱᓄᑦ ᓄᓇᕗᒻᒥᐅᓄᑦ ᖃᐅᔨᒪᔭᐅᔪᖅ ᑕᐃᑲᓂ ᑲᖏᖅᖠᓂᐅᓐᖏᑦᑐᖅ 

ᑕᐃᒻᓇ ᓯᓚᑦᑐᖅᓴᕐᕕᒃ ᑕᐃᑲᓂ ᒥᐊᓂᖅᓯᔨᐅᖃᑦᑕᓚᐅᕐᒥᖕᒪᑦ ᖃᐅᔨᒪᔭᐅᑦᓯᐊᖅᑐᖅ. 

 

ᑲᖏᖅᖠᓂᕐᒥᓪᓗ ᖃᐅᔨᒪᑦᓯᐊᓚᐅᖅᖢᓂ. ᐅᖃᖅᑎᑦᑎᔩ, ᐅᖄᓂᒍᒪᖦᖤᕋᓗᐊᖅᐳᖓ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑲᔪᓯᒃᑲᓐᓂᕈᒪᖕᒪᑦ ᐱᐊᓂᒍᒪᓪᓗᓂᐅᒃ ᐅᖃᐅᓯᒃᓴᖓ. ᐋᒃᑳᖅᑐᖃᖅᐹ? 

ᑐᓴᓐᖏᓐᓇᒪ ᑲᔪᓯᑐᐃᓐᓇᕆᑦ ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᑲᑎᒪᔨᐅᖃᑎᒃᑲ.  

 

ᑲᖏᖅᖠᓂᕐᒥ ᖃᐅᔨᒪᑦᓯᐊᓚᐅᕐᒪᓂᓛᒃ. ᐅᖃᓕᒫᕋᑕᖅᖢᓂᒋᑦ ᓱᓇᓗᒃᑖᑦ ᑲᖏᖅᖠᓂᐅᑉ ᒥᒃᓵᓄᑦ ᑎᑎᕋᖅᑕᐅᓯᒪᔪᑦ 

ᐅᖃᓕᒫᖅᓯᒪᑉᓗᓂᒋᑦ ᑲᖏᖅᖠᓂᐅᑉ ᐃᓐᓇᖏᑦ ᐅᖃᖃᑎᒋᓯᒪᑉᓗᓂᒋᑦ ᐱᒋᐊᕐᓂᖓᓂᒃ ᑲᖏᖅᖠᓂᐅᑉ ᐅᑉᓘᔪᒧᑦ 

ᑎᑭᖦᖢᒍ ᖃᐅᔨᒪᓚᐅᕐᒪᒋᑦ. 

 

ᓰᐲᓰᒦᑦᑎᑉᓗᓄᑦ ᐊᓪᓛᑦ ᖃᐅᕙᓚᐅᖅᓯᒪᖕᒪᑦ ᐅᓂᑉᑳᕆᐊᖅᑐᖅᖢᓂ ᑲᖏᖅᖠᓂᐅᑉ ᐅᔭᕋᒃᑕᕆᐊᖏᑕ ᒥᒃᓵᓄᑦ. 

ᖁᕕᐊᓇᖅᑐᐊᓘᓚᐅᖅᑐᖅ. ᐅᑉᓗᒥ ᐃᓱᒪᒋᕙᒃᑲ. ᓴᐅᔭᓕᒃ ᕿᑐᕐᖓᑯᓗᖏᓪᓗ ᐃᕐᖑᑕᖏᓪᓗ ᖃᑕᓐᖑᑎᒌᑦ. 

ᖃᐅᔨᒪᔪᖓ ᑕᒪᑉᑕ ᖃᐅᔨᒪᓚᐅᖅᑐᖓ ᕕᐅᓪ ᒐᐅᕗᕐ-ᒥᒃ ᖁᕕᐊᓇᕐᓂᖏᓐᓂᒃ ᐃᖅᑲᐅᒪᕙᖕᓂᐊᖅᑐᒍᑦ. 

ᐅᖃᖅᑎᑦᓯᔩ, ᐅᑉᓗᖃᑦᓯᐊᖅᑕ. ᖁᔭᓐᓇᒦᒃ.  



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᖅᑲᐅᒪᑦᑎᐊᕆᕙᕋᑦᑕᐅᖅ ᑕᐅᕙᓂ ᑲᖏᖅᖠᓂᕐᒥᐅᑕᕙᒃᑎᓪᓗᖓ ᐃᓛᒃ 

ᖃᐅᔨᒪᕙᓚᐅᖅᐸᕋ. ᖁᔭᓐᓇᒦᕌᓗᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ ᑲᔪᓯᓗᑕ. (ᑐᓵᔨᑎᒍᑦ) 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. (ᑐᓵᔨᑎᒎᕈᓐᓂᖅᑐᖅ) ᐃᓕᑕᖅᓯᓂᖅ ᐳᓛᖅᓯᒪᔪᓂᒃ. 

ᓄᓇᕗᒻᒥᐅᑕᐃᑦ ᑕᒪᕐᒥᒃ ᐃᖅᑲᐅᒪᕙᕗᑦ ᑕᒫᓂᑦᑐᓐᓇᓐᖏᒻᒪᑕ. ᑲᔪᓯᓗᑕ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. 

ᒪᓕᒐᓕᐅᖅᑎ ᓇᑦᓯᓕᖕᒧᑦ. ᑐᒡᓕᐅᓂᐊᖅᖢᓂ ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. ᒪᓕᒐᓕᐅᖅᑎ ᕿᓐᖑᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 1004 - 5(2): ᐃᒡᓗᓕᕆᓂᕐᒧᑦ ᐊᑲᐅᓐᖏᓕᐅᕈᑏᑦ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔨ, ᐅᑉᓛᖑᔪᖅ ᐊᐱᖅᑯᑎᒃᓴᖃᕈᒪᕗᖓ ᒥᓂᔅᑕᒧᑦ ᑲᒪᓱᒃᑐᒧᑦ 

ᐃᒡᓗᓕᕆᔨᓪᔪᐊᒃᑯᑦ ᒥᒃᓵᓄᑦ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᐊᑕᐅᓯᐅᓐᖏᑦᑐᓂᒃ ᓂᓪᓕᐅᑎᖃᑲᐃᓐᓇᕈᒪᒐᒪ ᓴᖅᑭᑕᐅᖃᑦᑕᖅᓯᒪᔪᓂᑦ 

ᒪᓕᒐᓕᐅᖅᑎᐅᓯᒪᓕᖅᑎᓪᓗᖓ ᓇᑦᓯᓕᖕᒧᑦ.  

 

ᐊᒻᒪᓗ ᒥᓂᔅᑕ ᖃᐅᔨᒪᔪᒃᓴᐅᕗᖅ ᐃᒡᓗᓕᕆᔨᕐᔪᐊᒃᑯᑦ ᒫᓐᓇ ᑭᒃᑯᑐᐃᓐᓇᕐᓄᑦ ᐊᒻᒪᓗ ᐃᖅᑲᓇᐃᔭᖅᑎᓄᑦ ᐃᒡᓗᑦ 

ᐃᓕᐅᖅᑲᖅᑕᐅᓂᖏᑦ ᐃᑭᐊᖅᑭᕕᒃᑯᑦ ᐊᑐᐃᓐᓇᐅᔪᑦ. 

 

ᑖᓐᓇ ᐸᕐᓇᐅᑦ ᐅᖃᖅᓯᒪᔪᑦ ᑰᒑᕐᔪᒃ ᐊᒻᒪᓗ ᑕᓗᕐᔪᐊᖅ ᑲᑎᓕᒫᕐᓗᒋᑦ 30-ᓂᒎᖅ ᓄᑖᓂᒃ ᐃᒡᓗᓕᐅᕐᕕᐅᓂᐊᖅᑐᑦ 

2020-21-ᒥ ᐊᒻᒪᓗ 2021-22 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ. ᑖᒃᑯᐊ ᐊᑭᑐᔪᖅᑐᕈᑎᒃᓴᐃᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᐊᖏᖅᑕᐅᓯᒪᓕᕐᒪᑕ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᑲᔪᓯᓂᐊᕐᒪᖔᑦ 

ᓴᓇᔭᐅᓂᐊᕐᓂᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᓚᐅᐱᓪᓚᑦᑐᖅ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᖏᖕᓄᑦ, ᒥᔅᑕ ᓴᕕᑲᑖᖅ.  

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐊᑐᕈᒫᕐᓂᐊᖅᑐᑦ ᐊᓂᒍᖅᑎᑕᐅᓯᒪᓕᕐᒪᑦ 

2021-22-ᒥ, ᑳᓐᑐᕌᒃᑦ-ᓴᐃᑦ 2021 ᐊᕐᕌᒍᐊ ᐱᒋᐊᓕᖅᐸᑦ ᑳᓐᑐᕌᒃᑦ-ᓴᐃᑦ ᑕᖅᑲᐅᓐᖓᖅᑕᐅᕙᓪᓕᐊᓂᐊᓯᔪᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᖅᑯᑎᖕᓄᑦ, ᒥᔅᑕ ᕿᓐᖑᖅ. 

 

ᕿᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᑉᐸᔅᓴᖅ ᑕᐃᒪ ᐃᔅᓯᕙᓂᖃᖅᑎᓪᓗᒋᑦ ᒪᓕᒐᓕᐅᕐᕕᒃ ᑎᑎᖅᑲᒥᒃ 

ᑕᕝᕗᖓ ᓴᖅᑭᖅᓯᓚᐅᕋᒪ ᒪᓕᒐᓕᐅᕐᕕᒻᒧᑦ ᐱᕋᑖᓚᐅᖅᑕᓐᓂᒃ ᕼᐊᒻᓚᒃᑯᖏᓐᓂᒃ ᑕᓗᕐᔪᐊᖅ. ᒥᓂᔅᑕ ᑕᐃᒪ 

ᖃᐅᔨᓚᐅᕐᖓᑦ ᐃᓱᒫᓘᑎᖃᕐᖓᑕ ᐃᓐᓄᑦᑕᐅᓯᒪᓐᖏᑦᑐᓂᑦ ᐃᓪᓗᓂᑦ, ᐊᒻᒪᓗ ᓴᓇᒋᐊᖅᑕᐅᒋᐊᖃᓕᖅᑐᑎᒃ 

ᑕᐃᒃᑯᐊ ᐃᓐᓄᑦᑕᐅᓯᒪᓐᖏᑦᑐᐃᑦ. 

 

ᒥᓂᔅᑕ ᐊᖏᕈᓐᓇᖅᑳ ᐱᓕᕆᔨᖏᑦ ᖃᐅᔨᒋᐊᕈᓐᓇᖁᓪᓗᒋᑦ ᑕᓗᕐᔪᐊᖅ ᐃᓪᓗᓕᕆᔨᒃᑯᖏᓐᓄᑦ ᑕᒪᓐᓇ 

ᐅᖃᐅᓯᐅᓂᐊᕐᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ, ᒥᓂᔅᑕᐅᓚᐅᐱᓪᓚᒃᑐᖅ ᓄᓇᕗᑦ ᐃᒡᓗᓕᕆᔨᕐᔪᐊᖁᑎᖏᓐᓄᑦ, ᒥᔅᑕ ᓴᕕᑲᑖᖅ.  

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓇᓗᓇᐃᖅᓯᓵᑲᐃᓐᓇᓗᖓ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᑮᓇᐅᔭᖅᑐᕈᑎᔅᓴᖏᑦ ᑲᑎᒪᑐᐃᓐᓇᓂᕐᒥᒃ ᑲᔪᓯᑎᑦᑎᑎᑕᐅᓚᐅᖅᑑᒐᓗᐊᑦ ᑭᓯᐊᓂ 

ᒪᓕᒐᓕᐅᕐᕕᒻᒥ ᑲᔪᓯᑎᑕᐅᓪᓚᕆᓚᐅᓐᖏᒻᒪᑦ ᓱᓕ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᑕᓗᕐᔪᐊᕐᒥ ᐃᓪᓗᓕᕆᔨᒃᑯᖏᑦ ᐱᓕᕆᖃᑎᒋᒍᓐᓇᖅᑕᕗᑦ ᓱᒻᒪᑦ ᖃᐅᔨᒐᓱᓪᓗᑕ ᓱᒻᒪᑦ 

ᐃᓐᓄᑦᑕᐅᓯᒪᓐᖏᒻᒪᖔᑕ. ᐃᑉᐸᔅᓴᖅ ᑕᐃᒪ ᐅᖃᓚᐅᕐᒥᒐᒪ ᐊᑕᐅᓯᐅᓐᖏᑦᑐᒥᒃ ᐱᔾᔪᑎᖃᖅᑐᑎᑦ 

ᐃᓐᓄᑦᑕᐅᓯᒪᕙᓐᖏᒻᒪᑕ ᓄᓇᓕᓐᓂ. ᐃᓪᓗᓕᕆᔨᒃᑯᑦ ᐃᓪᓗᖁᑎᖏᑦ ᐃᓐᓄᑦᑕᐅᓯᒪᒍᓐᓂᕋᐃᒻᒪᑕ 

ᓴᓇᒋᐊᖅᑕᐅᓲᖑᒻᒪᑕ ᐱᐅᓯᒋᐊᖅᑕᐅᕌᕐᔪᓲᖑᒻᒪᑕ ᓄᑖᕈᕆᐊᖅᑕᐅᓪᓗᑎᒃ. 

 

ᐃᓛᓐᓂᒃᑯᑦ ᐊᔅᓱᑲᓪᓛᓗᒃ ᓴᓇᒋᐊᖅᑕᐅᒋᐊᖃᓲᖑᒻᒪᑕ ᐊᑯᓂᐅᓂᖅᓴᐅᓲᖑᓪᓗᓂ ᐃᓪᓗᓕᕆᔨᒃᑯᓐᓄᑦ 

ᐱᓕᕆᐊᖑᖃᑦᑕᖅᑐᐃᑦ ᓴᓇᔾᔪᑎᔅᓴᖏᑎᒍᑦ. ᑕᐃᒃᑯᐊᓕ ᑕᓗᕐᔪᐊᕐᒥᐅᑕᐃᑦ ᐃᓪᓗᓕᕆᔨᒃᑯᖏᑦ 

ᖃᐅᔨᒋᐊᕐᓂᐊᖅᑕᕗᑦ ᖃᓄᖅ ᐃᑲᔪᕈᓐᓇᕐᒪᖔᑦᑎᒍᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ ᑭᖑᓪᓕᖅᐹᓕᕆᓕᕐᓗᒍ ᐊᐱᖅᑯᑎᖕᓄᑦ, ᒥᔅᑕ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᓪᓗ ᒥᓂᔅᑕ ᑕᐃᑉᓱᒥᖓ ᑭᐅᔪᓐᓇᕐᒪᑦ. (ᑐᓵᔨᑎᒍᑦ) ᑖᓐᓇ ᑎᑎᖅᑲᖅ 

ᕼᐊᒻᓚᒃᑯᖏᑦᑕᐅᖔᖅᑐᑦ ᐅᖃᐅᓯᖃᓚᐅᕐᖓᑦ ᐃᓱᒫᓘᑎᖃᕐᓂᕋᖅᑐᑎᒃ ᐅᑕᖅᑭᔪᓂᒃ ᐊᒥᓲᓂᖏᖕᓂᒃ. ᒥᓂᔅᑕ 

ᒪᓕᒐᓕᐅᕐᕕᒻᒧᑦ ᓴᖅᑭᖅᓯᒍᓐᓇᖅᑳ ᐅᓪᓗᒥᒧᑦ ᓄᑖᕈᕆᐊᖅᓯᒪᔪᓂᑦ? ᐃᓗᓕᖃᖅᑐᓂᑦ ᐊᑎᖏᓐᓂᒃ ᐅᑕᖅᑭᔪᓂᑦ 

ᓄᓇᓕᓐᓂ ᐃᓛᒃᑯᑦ, ᐃᓪᓗᔅᓴᒥᒃ ᐅᑕᖅᑭᔪᓂᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ, ᒥᓂᔅᑕᐅᓚᐅᐱᓪᓚᑦᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᓴᕕᑲᑖᖅ.  

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᓚᐅᕐᒥᒐᒪ ᐃᐸᔅᓴᖅ 

ᑲᑎᒪᑐᐃᓐᓇᖅᑎᓪᓗᑕ ᐱᓕᕆᐊᖃᕋᑦᑕ ᓄᑖᓂᒃ ᐅᑕᖅᑭᔪᓄᑦ ᐊᑎᕐᓄᑦ ᑎᑎᕋᖅᑕᐅᓯᒪᔪᓂᑦ. ᐊᒻᒪ ᑕᑯᓐᓈᖅᑐᑎᒍᑦ 

ᖃᑦᑎᐅᓂᖏᑦ ᐃᓪᓗᓕᕆᔨᒃᑯᑦ ᐃᓪᓗᖁᑎᖏᑦ. ᐊᒻᒪᑦᑕᐅᖅ, ᖃᓄᑎᒋ ᐱᑐᖃᐅᑎᒋᒻᒪᖔᑕ ᑕᑯᓐᓈᕆᓪᓗᑎᒍᑦ. 

 

ᒫᓐᓇᓕ ᑕᒪᓐᓇᐃᓛᒃ ᐱᓕᕆᐊᖑᖕᒪᑦ ᓱᓕ. ᓄᑖᕈᕆᐊᖅᓯᒪᓕᑐᐊᕈᑦᑎᒍᑦ ᑕᐃᒃᑯᐊ ᐅᑕᖅᑭᔪᑦ ᑎᑎᕋᖅᓯᒪᓂᖏᑦ. 

ᓱᓕᓂᖅᐹᖑᑎᒐᓱᒍᒪᔭᕋᓗᐊᕗᓂᓚᒃ ᐱᔭᐅᒋᐊᓕᓐᓂᒃ ᐱᒍᓐᓇᖃᑦᑕᓂᐊᕐᖓᑕ ᓄᓇᓕᓐᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᑲᔪᓯᓚᐅᖅᑳᖅᑎᓐᓇᑕ ᐃᖅᑲᐃᑎᒃᑲᓐᓂᑐᐃᓐᓇᖅᐸᒃᑲ 

ᒪᓕᒐᓕᐅᖅᑏᑦ ᒥᓂᔅᑕᐃᓪᓗ ᑕᒪᒃᑯᐊ ᓇᐃᓈᕆᐊᖅᓯᒪᔪᑦ ᐅᖃᐅᓰᑦ ᖃᓪᓗᓈᑎᑐᑦ ᐊᑐᓗᐊᓐᖏᓐᓂᖅᓴᐅᒍᑦᑎᒍᑦ 

ᐊᑲᐅᓂᖅᓴᐅᖕᒪᑦ. ᑖᔅᓱᒥᖓ ᐅᖃᕈᒪᓵᖅᐳᖓ. ᒪᓕᒐᓕᐅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ. 

ᑭᖑᓪᓕᐅᓂᐊᖅᖢᓂ ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ. ᒪᓕᒐᓕᐅᖅᑎ ᕿᔪᒃᑖᖅ. 

 

ᐊᐱᖅᑯᑦ 1005 - 5(2): ᖃᓄᐃᓕᖓᓂᖓ ᓄᑖᖅ ᐋᓐᓂᐊᕕᒃ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑏᔩ. ᐅᓪᓛᓴᒃᑰᖅᑲᒃᑲ ᑕᐃᒃᑯᐊ ᑕᑯᓐᓇᖅᑐᑦ ᑐᓵᔪᓪᓗ ᑲᖏᖅᑐᒑᐱᒻᒥᐅᑦ ᐊᒻᒪ 

ᕿᑭᖅᑕᔪᐊᕐᒥᐅᑦ, ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ. ᒪᒥᐊᑉᐳᖓ ᓯᕗᓪᓕᕐᒥ ᑲᖏᖅᑐᒑᐱᒻᒨᕈᓐᓇᓚᐅᓐᖏᓐᓇᒪ 

ᑲᖏᖅᑐᒑᐱᒻᒥᐅᑦ ᑕᐃᒃᑯᐊ ᑐᓵᔪᑦ ᑕᑯᓐᓇᑐᓪᓗ ᒪᒥᐊᕝᕕᒋᖅᑳᖃᒃᑲ. ᑕᑉᐸᐅᓐᖓᕋᓱᑉᐸᓚᐅᕋᓗᐊᖅᑐᖓ ᓯᓚ 

ᐊᑲᐅᓈᓐᖏᑐᐊᓘᖃᑦᑕᓚᐅᕐᖓᑦ ᐱᖓᓱᐊᖅᑎᒻᒪᕆᑦᑐᖓ ᑲᖏᖅᑐᒑᐱᓕᐊᕋᓱᖃᑦᑕᓚᐅᕋᓗᐊᖅᑐᖓ. 

ᐊᑲᐅᓈᓐᖏᓐᓂᖓᓄᑦ ᐅᐸᒍᓐᓇᓚᐅᓐᖏᓐᓇᒃᑭᑦ. 

 

ᐅᖃᖅᑎᑦᑎᔩ, ᐊᐱᖅᑯᓯᕆᓂᐊᖅᑕᒃᑲ ᑐᕌᖅᑎᒍᒪᓪᓗᒋᑦ ᕼᐊᒻᓚᓕᕆᔨᒃᑯᑦ ᒥᓂᔅᑕᖓᓐᓄᑦ. ᐅᖃᖅᑎᑦᑎᔩ, ᑕᐃᒪ 

ᖃᐅᔨᒪᒐᑦᑕ ᓄᓇᑦᑎᓐᓂ ᐱᓇᓱᐊᖃᑦᑕᖅᓯᒪᒐᑦᑕ ᐊᑯᓂ ᑖᓐᓇ ᕿᑭᖅᑕᕐᔪᐊᕐᒧᑦ ᐋᓐᓂᐊᕕᒃᓴᖅ 

ᐱᓇᓱᐊᖅᓯᒪᒐᑦᑎᒍᑦ ᐊᑯᓂ. ᐊᒻᒪᓗ ᖃᐅᔨᒪᓪᓗᑕ ᐊᑯᓂᐅᓂᖅᐹᖑᖅᑰᖅᑐᖅ ᑖᓐᓇ ᐃᓪᓗ ᐊᑐᓕᕐᒪᑦ 

ᐋᓐᓂᐊᕕᒋᔭᐅᔪᓂᑦ ᓄᓇᕘᒥ, ᕿᑭᖅᑕᕐᔪᐊᕐᒥ ᐋᓐᓂᐊᕕᒋᔭᐅᔪᖅ. ᐊᑯᓂᒻᒪᕆᐊᓗᒃ ᐊᑐᓕᕐᖓᑦ. 

ᐊᑐᕆᐊᖃᕈᓐᓂᖅᓯᒪᖅᑰᓕᕋᓗᐊᖅᑐᓂᓗ ᑖᓐᓇ ᐊᑯᓂ ᐃᓪᓗ ᐊᑐᕐᓂᕆᔭᕆᐊᖃᖅᑕᖏᑦ ᐃᓱᓕᓯᒪᖅᑰᓕᕋᓗᐊᕐᒪᑦ. 

 

ᐅᖃᖅᑎᑦᑎᔩ, ᑖᓐᓇᖃᐃᑦ ᒥᓂᔅᑕ ᓇᓗᓇᐃᖅᓯᒍᓐᓇᖅᐳᖅ ᖃᖓ ᖃᓄᐃᓕᖓᓕᕐᒪᖔᖅ ᑖᓐᓇ ᕿᑭᖅᑕᕐᔪᐊᕐᒧᑦ 

ᐋᓐᓂᐊᕕᒃᓴᐅᔪᖅ ᐸᕐᓇᑕᐅᓯᒪᓚᐅᖅᓯᒪᒐᓗᐊᕐᖓᑦ ᑎᑎᕋᐅᔭᖅᑕᐅᓯᒪᔭᕆᐊᖃᖅᑐᓂ 2020 ᐅᐱᕐᖓᒃᓵᖓᑦ 

ᐅᐱᕐᖔᖓᓂ ᒫᑦᓯᒥ ᑎᑎᕋᐅᔭᖅᑕᐅᓯᒪᔭᖓ ᐱᔭᕇᖅᑕᐅᓯᒪᔭᕆᐊᖃᓚᐅᖅᓯᒪᒻᒪᑦ. 

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪ ᑖᓐᓇ ᐃᒡᓗᒃᓴᖅ ᐋᓐᓂᐊᕕᒃᓴᖅ ᑎᑭᑎᑕᐅᔭᕆᐊᖃᓚᐅᖅᓯᒪᓪᓗᓂ 2020-2021 ᐊᕐᕌᒍᖓᓂ. 

ᐅᓪᓗᒥᑭᐊᕐᖓᐃ ᖃᓄᐃᓕᖓᓕᖅᑲ ᑖᓐᓇ? ᐅᖃᖅᑎᑦᑎᔩ, ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᓯᕋᖅᑎᖏᖕᓂᑦ, ᐱᔨᑦᑎᕋᖅᑎᖏᖕᓄᑦ, ᒥᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑕᒪᒃᑯᐊ ᐱᖁᑎᕐᔪᐊᑦ ᓇᒧᓐᖑᕐᓂᐊᕐᒪᖔᑕ 

ᐅᕙᒍᑦ ᐊᐅᓚᖃᑦᑕᓐᖏᓐᓇᑉᑎᒍᑦ ᑖᒃᑯᐊ ᐱᓕᕆᖃᑎᒋᔭᕗᑦ ᐊᕕᒃᑐᖅᓯᒪᔪᓂᒃ ᒐᕙᒪᐅᔪᓂᒃ 

ᐱᓕᕆᖃᑎᒋᓲᕆᒐᑉᑎᒍᑦ ᑕᒪᒃᑯᐊ ᒥᒃᓵᓄᑦ. 

 

ᑖᒃᑯᐊ ᐱᓕᕆᖃᑎᒋᑉᓗᑎᒍᑦ ᐋᓐᓂᐊᖅᑐᓕᕆᔨᕐᔪᐊᒃᑯᑦ ᑕᐃᑯᖓ ᕿᑭᖅᑕᕐᔪᐊᑉ ᐋᓐᓂᐊᕐᕕᒃᓴᖓᑕ ᒥᒃᓵᓄᑦ. ᑖᒃᑯᐊ 

ᑎᑎᕋᐅᔭᖅᑕᐅᓯᒪᓂᖏᓪᓗ ᐸᕐᓇᒃᑕᐅᓯᒪᓂᖏᑦ ᐱᐊᓂᒃᓯᕙᓪᓕᐊᓕᖅᑐᑦ. ᐅᖃᖅᑎᑦᓯᔨ, ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑕᐃᒪ ᓂᕆᐅᒻᒪᑕᐃᓛᒃ ᑖᒃᑯᐊ ᑭᒡᒐᑐᖅᑕᒃᑲ ᑕᒪᓐᓇᓗ 

ᖃᐅᔨᒪᔭᐅᑦᑎᐊᖅᑐᓂ ᓄᓇᑦᑎᓐᓂ ᓴᖅᑭᔮᕐᓂᕆᔭᖓᑦ. ᒥᓂᔅᑕᖃᐃ ᓇᓗᓇᐃᖅᓯᒃᑲᓐᓂᕈᓐᓇᖅᑲ ᑖᓐᓇ 

ᐸᕐᓇᐅᑕᐅᓂᕆᔭᖓᑦ ᑕᒫᓂ 2020 ᐊᕐᕌᒍᖓᓂ ᓴᖅᑭᑕᐅᔪᓐᓇᕋᔭᕐᒪᖔᖅ ᖃᓄᐃᓕᖓᓕᕐᒪᖔᖅ ᑖᓐᓇ 

ᐋᓐᓂᐊᕕᔅᓴᐅᔪᖅ ᕿᑭᖅᑕᕐᔪᐊᕐᒥ ᐅᕝᕙᓘᓐᓃᑦ ᑭᖑᕙᕆᐊᖅᑕᐅᑐᐃᓐᓇᕆᐊᖃᕆᕙ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑎᖏᖕᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑖᑉᓱᒪᐅᑉ ᑲᑎᒪᔨᐅᖃᑎᒪ ᐃᓱᒫᓘᑎᒋᔭᖏᑦ 

ᑐᑭᓯᓇᖅᑐᑦ. ᐅᖃᕈᓐᓇᖅᐳᖓ ᐃᒪᓐᓇ ᕿᓚᒻᒥᐅᓂᖅᐹᖅ ᐱᒋᐊᖅᑕᐅᔪᓐᓇᕋᔭᖅᑐᖅ ᑖᓐᓇ ᕿᑭᖅᑕᕐᔪᐊᑉ 

ᐋᓐᓂᐊᕐᕕᒃᓴᖓᑦ ᑮᓇᐅᔭᓂᒃᑕᐅᓇᔭᕐᓂᐊ ᓇᑉᐸᖅᑎᖅᑕᐅᕙᓪᓕᐊᓇᔭᕐᓂᖓᓄᑦ ᐅᕙᓂ ᑲᑎᒪᕝᕕᐅᑉ ᐃᓗᐊᓄᑦ 

ᐃᓕᔭᐅᓇᔭᖅᑐᖅ ᕿᓚᒥᐅᓂᖅᐹᖑᓇᔭᖅᑐᖅ ᑕᒫᓂ 2022-2023 ᐅᑭᐅᖓᓂ. ᑕᐃᑯᖓ, ᒫᓐᓇᒥ ᑕᐃᑯᖓ 

ᐸᕐᓇᒃᑕᐅᓇᔭᕐᒪᑦ ᑎᑎᕋᐅᔭᖅᑕᐅᓂᐊ ᐃᓂᓪᓚᒃᓴᕐᓂᖏᓪᓗ ᑕᒪᒃᑯᐊ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᓪᓗ ᐊᒻᒪᓗ ᑭᖑᓪᓕᖅᐹᓕᕆᓕᕐᓗᒍ ᐊᐱᖅᑯᑎᖕᓄᑦ ᐃᓚᒋᐊᕈᑎ. ᒥᔅᑕ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᒥᓂᔅᑕ ᓇᓗᓇᐃᖅᓯᕋᑖᕐᖓᑦ ᑖᓐᓇᒎᖅ 

ᓴᖅᑭᑕᐅᕙᓪᓕᐊᒐᔭᖅᑐᖅ 2022-2023 ᑕᐅᕙᓂᑐᖄᓗᒃ ᑭᓯᐊᓂ. ᑕᐃᒪ ᑎᑎᖅᑲᖅᑖᓚᐅᖅᓯᒪᒐᓗᐊᕋᑦᑕ ᑖᓐᓇ 

ᑎᑎᕋᐅᔭᖅᑕᐅᓯᒪᓂᖓᑦ ᐱᔭᕇᖅᑕᐅᓯᒪᓂᐊᕐᓂᕋᖅᑕᐅᓪᓗᓂ ᐅᐱᕐᖔᖑᔪᖅ ᒫᓐᓇ, ᐊᒻᒪ 

ᓴᓇᔭᐅᓂᐊᕐᓂᕋᖅᑕᐅᓯᒪᓚᐅᖅᑐᓂ 2020-2021 ᐊᕐᕌᒍᖏᖕᓂ. 

 

ᑕᒪᒃᑯᐊ ᓂᕆᐅᖃᑦᑕᕐᖓᑕ ᑭᒡᒐᑐᖅᑕᕗᑦ ᑕᐃᒪᐃᑦᑐᖃᖅᑎᓪᓗᒍ ᑭᖑᕙᕆᐊᖅᑕᐅᔪᖃᖅᑎᓪᓗᒍᓘᓐᓃᑦ 

ᒪᓕᒐᓕᐅᖅᑎᑐᐃᓐᓇᐅᔪᑎᒍᖅᑲᐃ ᖃᐅᔨᒃᑲᖅᑕᐅᓴᕋᐃᔾᔫᑎᖃᑦᑕᕈᑦᑕ ᐱᔾᔪᑎᑕᐅᔪᓂᑦ ᑕᒪᓐᓇ 

ᓂᕆᐅᑦᑎᑦᑎᖃᑦᑕᕋᑦᑕ ᐃᓚᖓᒍᑦ ᓄᓇᑦᑎᓐᓂ ᓴᖅᑭᑕᐅᓛᕐᓂᐊᕐᓂᕋᖅᑕᐅᔪᑦ ᐅᔭᑦᑎᓐᓄᑦ ᓴᖅᑭᑕᐅᔭᕋᐃᒻᒪᑕ 

ᒪᓕᒐᓕᐅᖅᑎᑐᐃᓐᓇᐅᓪᓗᑕ ᓄᓇᖁᑎᒋᔭᑦᑎᓐᓄᑦ ᓴᖅᑭᓲᕆᒐᑦᑎᒍᑦ ᑭᓱᑦ ᐱᓂᐊᕐᒪᖔᑦᑎᒍᑦ ᓄᓇᑦᑎᓐᓂ. 

 

ᑭᖑᕙᕆᐊᖅᑕᐅᑳᓪᓚᑎᓪᓗᒋᑦ ᐃᓚᖏᑦ ᓄᓇᓕᖁᑎᒋᔭᕗᑦ ᒪᖓᑐᐃᓐᓇᓲᕆᔮᕋᑦᑎᒍᑦ. ᑕᒪᓐᓇ ᒥᓂᔅᑕᖃᐃ 

ᓇᓗᓇᐃᖅᓯᑦᑎᐊᕈᓐᓇᖅᑲ ᑕᐃᑲᓂ ᓴᖅᑭᓛᓪᓚᕆᓐᓂᖓᓂᒃ 2021-2022-ᓘᓐᓃᑦ ᑕᒫᓂ ᐊᕐᕌᒍᖏᖕᓂᒃ ᑖᓐᓇ 

ᐸᕐᓇᑕᐅᓪᓚᕆᓐᓂᐊᕐᓂᕆᔭᖓᑦ ᐋᓐᓂᐊᕕᔅᓴᐅᑉ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᑎᕋᖅᑎᖏᓐᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᐅᖃᖅᑲᐅᒐᒪ ᑖᓐᓇ ᑭᒡᒐᖅᑐᖅᑕᕋ ᑎᒥ 

ᐃᓱᒪᓕᐅᖅᑎᑑᓐᖏᒻᒪᑦ ᑕᒪᒃᑯᐊ ᓯᕗᒻᒧᐊᒃᐸᓪᓕᐊᓂᖏᖕᓂᒃ. ᑖᒃᑯᐊ ᑲᑎᒪᔨᐅᖃᑎᒃᑲ ᓯᕗᓕᖅᑎᐅᖃᑎᒃᑲ 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖃᑎᒋᒃᑲᓐᓂᕐᓂᐊᖅᐸᒃᑲ ᑐᓴᐅᒪᖃᑎᒌᑦᓯᐊᕐᓂᕐᒥᒃ ᓱᓇ ᑭᖑᕙᕆᐊᖅᑕᐅᕐᓂᒻᒪᖔᑕ 

ᓯᕗᕙᕆᐊᖅᑕᐅᓯᒪᒻᒪᖔᑕᓗ. ᑭᓯᐊᓂ ᑖᓐᓇ ᐅᖃᐅᓯᕆᔭᖓ 2022-2023 ᓇᑉᐸᖅᑎᖅᑕᐅᕙᓪᓕᐊᓇᔭᕐᓂᖓ ᑖᓐᓇ 

ᑕᒡᕙ ᐱᓪᓚᑦᑖᖑᓯᒪᔪᖅ ᒫᓐᓇᒧᑦ ᑎᑭᖦᖢᒍ. 

 

ᐃᓛᓐᓂ ᓱᓇᓗᒃᑖᑦ ᐸᕐᓇᑦᓯᐊᖅᓯᒪᔫᒐᓗᐊᑦ ᑭᖑᕙᕆᐊᖅᑕᓕᓲᖑᖕᒪᑕ ᐱᔾᔪᑎᖃᑦᓯᐊᖅᖢᑎᒃ, ᐅᖃᖅᑎᑦᑎᔩ. 

ᐃᓕᓐᓂᐊᕐᕕᖕᒥ ᐃᑭᑦᑐᖅᑕᖃᕐᓂᕆᔭᕌᖓᑦ ᐋᓐᓂᐊᕐᕕᖕᒥᓘᓐᓂᑦ ᓱᓇ ᐱᖁᑎᕐᔪᐊᑦ ᐊᓯᖏᑦ ᓱᕋᓗᒃᑐᖃᕌᖓᑕ 

ᐃᑭᑦᑕᕌᖓᑕᓗ ᑮᓇᐅᔭᓂᑦ ᑎᒍᓯᔭᕆᐊᖃᓕᓲᖑᒐᑉᑕ ᐊᔾᔨᒌᓐᖏᑦᑐᓂᑦ ᐱᖁᑎᕐᔪᐊᒃᓴᐅᒐᓗᐊᓂᑦ. ᑕᐃᒪᓐᓇᒧᑦ 

ᑭᖑᕙᕆᐊᖅᑐᖅᑕᕆᐊᖃᓕᓲᖑᖕᒪᑦ ᐅᒡᒍᐊᕐᓇᖅᑑᒐᓗᐊᖅ, ᐅᖃᖅᑎᑦᓯᔩ, ᑭᓯᐊᓂ ᐄ, ᑐᓴᐅᒪᑎᑦᓯᐊᕋᓱᓐᓂᐊᖅᐸᕗᑦ 

ᑖᓐᓇ ᑲᑎᒪᔨᐅᖃᑎᕗᑦ ᐊᓯᖏᓪᓗ ᑕᒪᒃᑯᐊ ᐱᖁᑎᕐᔪᐊᑦ ᑭᖑᕙᕆᐊᖅᐸᓪᓕᐊᔪᖅᑕᖃᕆᐊᖃᕐᓂᖅᐸᑕ ᐊᓪᓛᑦ 

ᓯᕗᕙᕆᐊᖅᑐᖅᑕᖃᕆᐊᖃᕐᓂᖅᐸᑕᓘᓐᓃᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ. ᐊᒻᒪᓗ ᑐᒡᓕᐅᓂᐊᖅᖢᓂ 

ᐃᖃᓗᐃᑦ-ᓂᐊᖁᓐᖒ. ᒪᓕᒐᓕᐅᖅᑎ ᓯᒪᐃᓚᒃ. 

 

ᐊᐱᖅᑯᑦ 1006 - 5(2): ᐃᑲᔪᖅᑐᖅᑕᐅᓂᖓ ᐸᖅᑭᔭᐅᖏᓐᓇᕐᓂᖅ ᐊᖏᕐᕋᕆᔭᒥ ᖃᓂᓐᓂᖅᓴᒃᑯᑦ 

(ᓯᒪᐃᓚᒃ) 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒐ ᑐᕌᖅᑎᒍᒪᔭᕋ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᒥᓂᔅᑕᖓᓄᑦ.  

 

ᐅᖃᖅᑏ, ᑕᐃᒪ ᒪᓕᒐᓕᐅᖅᑎᐅᓪᓗᖓ ᐅᖃᐅᓯᓐᓂᒃ ᐅᖃᖅᑲᐅᒐᒪ ᖃᒪᓂ’ᑐᐊᕐᖑᓇ ᐃᑲᔪᖅᓰᒍᓐᓇᕐᖓᑦ 

ᐃᓐᓇᒃᑯᕕᒻᒥ ᐊᖏᕐᕋᕐᒥᒃ ᐃᑲᔪᖅᓰᕕᐅᒍᓐᓇᕋᔭᖅᑐᒥᒃ ᐊᑦᑎᓛᖑᔫᒐᓗᐊᓂᑦ ᑕᐃᒃᑯᓄᖓ ᐃᓐᓇᑐᖃᕐᓄᑦ 

ᐱᔭᕆᐊᓕᓐᓄᑦ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑳ ᓱᒻᒪᑦ ᐋᖅᑭᑕᐅᓐᓂᕐᒪᖔᖅ ᒫᑕ ᑕᓕᕉᑉ ᐃᓪᓗᖓ 

ᒪᑐᐃᖓᒋᐊᖃᕈᓐᓃᖅᑎᑕᐅᓐᓂᖅᑳ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓂᕆᓕᕐᒧᑦ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᓕᒐᓕᐅᖅᑎᐅᖃᑦᑕᔪᔪᖅ 

ᐊᔅᓱᐊᓗᑦᑕᐅᖅ ᐊᐱᖅᓱᖃᑦᑕᔪᒻᒥᒑᖓ ᑖᔅᓱᒪᐅᑉ ᒥᔅᓵᓄᑦ ᐊᕐᕌᒍᓂᒃ ᐊᕐᕌᒍᒐᓚᑲᓪᓚᒻᒪᕆᓐᓂᒃ. ᐅᖃᖅᑏ, 

ᐊᑕᐅᓯᐅᓐᖏᑦᑐᒥᓄᓇ ᐱᔾᔪᑎᖃᖅᑐᓂ ᒪᑐᔭᐅᒋᐊᖃᖅᑐᖅ. ᑕᐃᓐᓇ ᑎᒥᐅᔪᖅ ᐊᐅᓚᑦᑎᖃᑦᑕᖅᐸᓚᐅᖅᑐᖅ 

ᒪᓕᒐᖅᑎᒍᑦ ᒪᑭᒪᑦᑎᐊᕈᓐᓃᕐᓂᕐᖓᑕ ᑮᓇᐅᔭᓄᓪᓗ ᐅᓂᒃᑳᓕᐅᖃᑦᑕᕆᐊᖃᕐᓂᖏᑦ ᐊᐅᓚᑦᑎᐊᕈᓐᓃᕐᓂᕐᖓᑕ 

ᐊᒻᒪᑦᑕᐅᖅ ᐃᓪᓗᒃ ᓈᒻᒪᑦᑎᐊᕈᓐᓃᕐᓂᕐᖓᑦ. 

 

ᑲᓇᑕᓕᒫᒥᑦᑕᐅᖅ ᑕᑯᓐᓈᖅᑐᑕ ᓯᓚᕐᔪᐊᕐᒥᓗ ᑕᒪᒃᑯᐊ ᐊᑯᓂ ᐸᖅᑭᕕᐅᖃᑦᑕᖅᑐᐃᑦ ᐃᒪᐃᒻᒪᑕ. 

ᓈᒻᒪᒍᓐᓃᕐᓂᕐᖓᑕ ᑕᐃᓐᓇ ᐃᓐᓇᒃᑯᕕᐅᒋᐊᖓ. ᐊᓯᖔᖏᓐᓂᒃ ᓇᓖᕌᕋᔅᓴᓂᒃ ᕿᓂᕋᓗᐊᖅᑐᒍᑦ ᓱᔭᐅᓂᐊᕐᒪᖔᖅ 

ᑕᐃᓐᓇ ᐃᓪᓗ. ᐊᐱᖅᓱᒃᑲᓐᓂᖅᑳᖓ ᑭᐅᒃᑲᓐᓂᕆᐊᖃᕐᓂᐊᕐᒥᔪᖓᐃᓛᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑕ ᑕᐃᒫᒃ ᑭᐅᒻᒪᑦ. ᐅᖃᖅᑏ, ᕿᒥᕐᕈᓪᓗᒋᑦ 

ᑲᑎᒪᔾᔪᑎᒥᓂᖅᐳᑦ ᒪᐃ 30, 2019-ᖑᑎᓪᓗᒍ ᐊᐱᖅᓱᖅᑐᖃᖃᑦᑕᓂᕐᖓᑦ ᑮᓇᐅᔭᕆᓂᐊᖅᑕᖏᓐᓂᑦ $700,000-

ᓂᑦ ᓴᓇᒋᐊᖅᓯᒍᑕᐅᓂᐊᖅᑐᓂᑦ ᒫᑕ ᑕᓕᕉᑉ ᐃᓪᓗᖓᓄᑦ. 

 

ᒥᓂᔅᑕ ᐅᖃᖅᑐᒥᓂᐅᔪᖅ ᖃᓄᑎᒋ ᐱᓕᕆᐊᖑᒋᐊᖃᕐᓂᖓ ᕿᒥᕐᕈᒐᑦᑎᒍᑦ ᐃᓪᓗ ᑖᓐᓇ 

ᓈᒻᒪᔅᓯᑦᑎᓐᓂᐊᕐᓗᒍᐃᓛᒃ. ᑖᓐᓇ ᓈᒻᒪᓐᖏᓪᓚᕆᑦᑐᖅ ᑮᓇᐅᔭᖅ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑳ ᖃᑦᑎᕌᕋᔭᓚᐅᕐᒪᖔᖅ ᓴᓇᒋᐊᖅᑕᐅᓂᖅᑲᑦ ᒫᑕ ᑕᓕᕉᑉ ᐃᓪᓗᖓ 

ᓈᒻᒪᓕᖅᑎᑕᐅᓗᓂ ᐸᖅᑭᑦᑎᕕᔅᓴᐅᓕᕐᓗᓂᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓂᕆᓕᕐᒧᑦ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᑦᑎᓚᑦᑖᖑᒻᒪᖔᖅ ᐱᓯᒪᓐᖏᑕᕋ ᒫᓐᓇ. 

ᐊᑭᑭᓐᓂᖅᓴᐅᓂᐊᓚᐅᖅᑐᖅ ᓄᑖᒥᒃ ᓴᓇᑦᑎᐊᒻᒪᕆᓪᓗᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ ᑭᖑᓪᓕᖅᐹᕆᓕᕐᓗᒍ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᒻᒪᓗ ᖁᔭᓐᓇᒦᒃ ᑭᐅᒍᓐᓇᕋᕕᑦ. ᐅᖃᖅᑎᑦᓯᔩ, ᐃᓐᓇᐃᑦ 

ᐅᓄᖅᑑᖕᒪᑕ ᖃᒪᓂ’ᑐᐊᕐᒥ. ᐊᒻᒪᓗᑦᑕᐅᖅ ᑭᓇᑐᐃᓐᓇᖅ ᓇᓪᓕᐊᖑᒐᓗᐊᖅᐸᑦ ᓄᑦᑎᖁᔭᐅᒋᐊᖃᕐᓂᕈᑎᒃ 

ᐃᑲᔪᖅᑕᐅᒃᑲᓐᓂᕆᐊᖃᕈᑎᒃ, ᓄᓇᒋᔭᕐᒥᓂᒃ ᐊᐅᓪᓚᕈᒪᒐᔭᓐᖏᒻᒪᑕ.  

 

ᒥᓂᔅᑕ ᓱᓕᔫᓂᕋᐃᓪᓗᓂ ᕿᒥᕐᕈᐊᓂᐊᕐᓂᕋᖅᐸ ᐸᕐᓇᐅᑎᖏᓐᓂᒃ ᑕᒪᒃᑯᐊ ᐃᓐᓇᐃᑦ 

ᐸᖅᑭᔭᐅᑦᑎᐊᕆᐊᖃᕐᓂᖏᓐᓂ ᓄᓇᕗᒻᒥ ᐃᓱᒪᔅᓴᖅᓯᐅᒃᑲᓐᓂᕐᓗᓂ ᑕᒪᒃᑯᐊ ᐊᖏᕐᕋᕆᔭᕐᒥᓂᒃ 

ᐊᖏᕐᕋᖃᖅᑎᑕᐅᖔᕐᓗᑎᑦ ᒥᐊᓂᕆᔭᐅᓗᑎᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑕ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒫᑦᑕᐅᖅ ᒐᕙᒪᐃᑦ ᓇᒥᑐᐃᓐᓇᐅᒐᓗᐊᖅᑲᑕ 

ᐋᓐᓂᐊᖃᕐᓇᓐᖏᑦᑐᓕᕆᔩᑦ ᓇᒦᒐᓗᐊᕈᑎᑦᑕᐅᖅ ᑕᐃᒫᑦᓴᐃᓐᓇᑦᑕᐅᖅ ᐅᑉᐱᕆᔭᖃᖅᐳᐃᑦ. ᖃᒪᓂᑦᑐᐊᕐᒥ ᑖᒃᑯᐊ 

ᑕᓪᓕᒪᓂᒃ ᐃᓚᓯᓚᐅᖅᑐᒍᑦ ᐋᓐᓂᐊᖃᕐᓇᓐᖏᑦᑐᓕᕆᔨᕋᓛᑦ ᑕᐃᑲᓂ ᑕᐃᒫᒃ ᓄᓇᓕᒋᔭᖏᓐᓂᒃ 

ᐸᖅᑭᔭᐅᑦᑎᐊᓂᖅᓴᐅᑲᓐᓂᕈᓐᓇᖁᓪᓗᒋᑦ.  

 

ᐊᑯᓂᒐᔮᒃ ᐅᖃᓪᓚᓂᕐᒦᓚᐅᖅᑐᒍᑦ ᑕᒪᓐᓇ ᐸᕐᓇᓐᓂᖅ ᐃᓐᓇᕐᓄᑦ ᖃᓄᖅ ᒥᐊᓂᕆᔭᐅᒋᐊᖃᕐᓂᖏᓐᓅᖓᔪᓄᑦ 

ᐅᖃᐅᓯᕆᑎᓪᓗᑎᒍ. ᐅᒡᒋᐊᓇᖅᑑᒐᓗᐊᖅ ᑕᒪᓐᓇ ᓄᕙᓐᓇᕐᔪᐊᖅ ᑕᒪᒃᑯᐊ ᐱᖁᑏᑦ ᐃᓚᖏᑦ 

ᑎᑭᒍᓐᓇᖅᓯᒪᓐᖏᒻᒪᑕ ᑭᓯᐊᓂ ᐃᓚᖓᓐᓂᒃ ᐱᐅᓂᖅᑕᖃᕆᓪᓗᓂ ᑖᓐᓇᖃᐃ ᑲᓇᑕᐅᑉ ᒪᓕᒐᖏᑕ 

ᒪᓕᓐᓂᖅᓴᐅᒍᓐᓇᖅᑐᓂᒃ ᖃᓄᖅ ᐱᕕᖃᕈᓐᓇᓂᖅᓴᐅᒋᐊᔅᓴᑦᑕ ᕿᒥᕐᕈᐊᑲᓐᓂᕈᓐᓇᖔᖅᑐᒍᑦ ᐊᒻᒪ 

ᓴᓇᔭᐅᓂᐊᓕᖅᐸᑦ ᐸᕐᓇᓂᕐᒦᑎᓪᓗᒋᑦ ᐱᔭᕇᖅᐸᓪᓕᐊᓂᖏᓐᓂᒃ ᒐᕙᒪᑐᖃᒃᑯᑦ ᖃᓄᖅ ᐅᑕᖅᑭᑐᐃᓐᓇᓚᐅᕋᑦᑎᒍ 

ᑕᒪᒃᑯᐊ ᐊᑐᐊᒐᖏᓐᓂᒃ ᒪᓕᒐᖏᓐᓂᒃ ᖃᓄᐃᒋᐊᖃᕐᓂᖏᓐᓂᒃ.  

 

ᐅᓪᓗ ᐊᓂᒍᖅᐸᑦ ᖃᐅᔨᒪᔪᒎᒐᓗᐊᖅ ᐃᓘᓐᓇᑕ ᑕᐃᒪᓐᓇ ᐊᐅᓪᓚᑎᑦᑎᖃᑦᑕᕈᒪᓐᖏᑦᑐᒍᑦ ᑕᒪᒃᑯᐊ ᐃᓐᓇᐃᑦ 

ᐱᔾᔪᑎᒋᓪᓗᒋᑦ ᐊᒻᒪᓗᑦᑕᐅᖅ ᑕᐃᒫᒃ ᑐᕌᒐᕆᒍᒪᒐᑦᑎᒍ ᐃᑲᔪᕈᒪᓪᓗᑎᒍ ᐃᓐᓇᐃᑦ ᐊᒻᒪᓗ ᐱᕕᖃᕈᓐᓇᖁᓪᓗᑕ 

ᑖᒃᑯᐊ ᐊᕕᑦᑐᖅᓯᒪᕕᒋᔭᐅᔪᐃᑦ ᐊᐅᓪᓚᕐᓂᐊᕌᖓᑕ ᑖᒃᑯᓄᖓ ᓄᓇᒋᔭᐅᔪᓄᑦ ᑕᐃᒫᒃ 

ᐊᐅᓪᓚᖅᑎᑕᐅᖃᑦᑕᖔᕐᓗᑎᑦ ᐊᕕᑦᑐᖅᓯᒪᕕᐅᔪᐃᑦ ᑖᒃᑯᓄᖓ ᑐᖅᑳᕕᐅᖔᖅᑐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ, ᑐᒡᓕᐅᓂᐊᖅᖢᓂ ᒪᓕᒐᓕᐅᖅᑎ ᐊᕐᕕᐊᑦ ᐅᐊᓐᓇᖓᓄᑦ 

ᑎᑭᕋᕐᔪᐊᒧᓪᓗ. ᒪᓕᒐᓕᐅᖅᑎ ᐊᕐᓇᒃᑲᖅ.  

 

ᐊᐱᖅᑯᑦ 1007 - 5(2): ᖃᓄᐃᓕᖓᓂᖏᑦ ᕿᒫᕖᑦ ᐃᖃᓗᓐᓂ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᕆᔪᒪᓂᐊᖅᐳᖓ ᑖᓐᓇ ᒫᓐᓇ ᐃᓚᒌᑦᑐᓕᕆᔨᒃᑯᑦ 

ᐃᓄᓕᕆᔨᒃᑯᓐᓄᑦ ᐃᓕᓯᒪᑲᐃᓐᓇᖅᑐᒧᑦ. ᖃᐅᔨᒪᓚᐅᕋᔅᓯ ᑖᒃᑯᐊ ᐅᖂᑕᒃᑯᑦ ᖃᐅᔨᓚᐅᕋᑦᑎᒍ 

ᐋᖅᑭᒋᐊᖅᓯᒪᓕᖅᑎᓪᓗᒍ ᐊᒻᒪᓗ ᐱᐅᔪᒥᒃ ᐊᓪᓗᕆᐊᒃᑲᓂᕐᖓᑕ. ᐋᒌᓯᐅᑎᓪᓗᒍ ᑖᒃᑯᐊ ᑐᑭᒧᐊᒃᑎᒋᔭᖓ 

ᐅᖂᑕᒃᑯᑦ ᑎᒥᖁᑎᖏᓐᓂ ᑭᒃᑯᓕᒫᓄᑦ ᑐᓴᒃᑲᐃᓪᓗᓂ ᑐᓴᐅᒪᑎᑦᑎᖁᔨᓪᓗᓂ ᐊᖑᑎᒃᑯᕕᓐᓄᑦ ᒪᑐᐃᖅᐸᑦ 

ᐊᖏᕐᕋᖃᓐᖏᑦᑐᓄᑦ ᑭᓯᐊᓂ ᑭᒡᓕᖃᖃᑦᑕᓂᐊᕐᒪᑕ ᑭᓇᒃᑯᑦ ᐃᓯᕈᓐᓇᕐᒪᖔᑕ ᑖᒃᑯᐊ ᐃᓯᕈᓐᓇᖃᑦᑕᓂᐊᖅᑐᐃᑦ 

ᐅᓐᓄᐊᒃᑯᑦ.  



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᐃᓱᒫᓗᑎᒋᔭᕋ ᐊᑉᐸᓯᑉᐹᓪᓕᓚᖓᒻᒪᑕ ᐃᓯᕈᓐᓇᖁᓪᓗᒋᑦ ᐃᓪᓖᓪᓗ ᐊᑐᐃᓐᓇᐅᔪᐃᑦ 

ᐅᓐᓄᐊᖏᓐᓇᖅ ᓯᓂᒋᐊᖅᑐᕐᕕᐅᒍᓐᓇᖅᑐᐃᑦ. ᖃᓄᕐᓕᑭᐊᕐᖓᐃ ᒫᓐᓇ ᐱᓕᕆᕕᓯ ᓇᒧ ᐃᓂᖃᕈᓐᓇᖁᓪᓗᒋᑦ 

ᑖᒃᑯᐊ ᓇᒧᑦ ᑕᑕᑦᑐᒥᓂᐅᑉᐸᑕᓗ ᐊᒻᒪᓗ ᑕᐃᓐᓇ ᐃᓯᖅᑕᐅᑲᐃᓐᓇᓲᖅ ᐃᒥᖅᓯᒪᔪᓄᑦ? ᐊᓯᐊᒍᖃᐃ ᕿᓂᖅᐱᓯ 

ᐃᓯᖅᑕᐅᒍᓐᓇᕋᔭᖅᑐᒥ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑕᐅᓚᐅᐱᓪᓚᑦᑐᖅ ᐃᓄᓕᕆᓂᕐᒧᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ ᒪᑐᐃᖅᑕᐅᒻᒪᑦ ᐃᒃᐸᔅᓴᖅ 

ᐱᐅᔫᓪᓚᕆᓚᐅᖅᑐᓂ ᕿᓚᒥᕈᓗᒃ ᑕᐃᑯᓐᖓᓚᐅᖅᑐᖓ ᐊᒻᒪᓗᑦᑕᐅᖅ ᐃᓪᓖᑦ ᑖᒃᑯᐊ ᐊᑐᐃᓐᓇᐅᔪᐃᑦ ᐃᖃᓗᓐᓂ 

ᐊᒻᒪᓗ ᐊᒥᓲᓂᖅᓴᐃᑦ ᑕᐃᒃᑯᐊ ᐅᖂᑕᒃᑯᓐᓂ ᐃᓂᖃᖅᑎᑎᒻᒪᑕ. ᐅᕙᒍᑦ ᐊᕕᑦᑐᖅᓯᒪᕕᒋᔭᕗᑦ 

ᐱᓕᕆᖃᑎᖃᐃᓐᓇᓂᐊᖅᐳᒍᑦ ᑖᒃᑯᓂᖓ ᐅᖂᑕ ᑎᒥᖁᑎᒋᔭᖓᓂ ᐊᒻᒪᓗᑦᑕᐅᖅ ᑭᓇᑐᐃᓐᓇᖅ ᐃᑲᔪᕈᒪᒐᔭᖅᑐᐃᑦ 

ᐊᖏᕐᕋᖃᑦᑎᐊᖏᑦᑐᐃᑦ ᐱᔾᔪᑎᒋᓪᓗᒋᑦ.  

 

ᑕᒪᓐᓇ ᒫᓐᓇ ᐅᑭᐅᒃᑯᑦ ᐱᒻᒪᕆᐅᒻᒪᑦ ᐃᓂᖃᕆᐊᖃᕐᓂᖏᓐᓂᒃ. ᐃᖅᑲᓇᐃᔭᖅᑎᒋᔭᕗᑦ ᐊᒃᓱᕈᑦᓯᐊᖅᑐᑎᑦ 

ᑕᐱᖃᑎᒋᔭᑦᑎᓐᓂ ᑖᒃᑯᐊ ᐊᑐᐃᓐᓇᖃᖅᑎᑦᑎᕕᒋᒍᓐᓇᖁᓪᓗᒋᑦ ᐊᖏᕐᕋᖃᑦᑎᐊᖏᑦᑐᐃᑦ ᐱᓪᓗᒋᑦ ᑕᒫᓂ 

ᓄᓇᓕᑦᑎᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑎ ᐊᐱᖅᑯᑎᓐᓄᑦ, ᒥᔅᑕ ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᑕᖅᑮᑦ ᐅᑭᐅᒃᑯᑦ ᑲᑉᐱᐊᓇᕈᓐᓇᕐᒥᒻᒪᑦ ᑭᒃᑯᑐᐃᓐᓇᕐᓄᑦ 

ᓇᒧᑦ ᐃᓂᖃᕈᓐᓇᓐᖏᑦᑐᐃᑦ ᐊᖏᕐᕋᖃᑦᑎᐊᖏᑦᑐᓄᑦ ᐊᖏᕐᕋᖃᓪᓚᑦᑖᖅᑐᓄᑦ ᐊᒻᒪᓗᑦᑕᐅᖅ ᐃᓂᖃᕈᓐᓃᕋᖓᑕ 

ᑕᐃᑲᓂ ᐊᒻᒪᓗ ᐃᒥᖅᓯᒪᒍᑎ ᑕᒪᓐᓇ ᐊᑦᑕᓇᖅᑐᒦᒍᓐᓇᕐᖓᑕ.  

 

ᒥᓂᔅᑕ ᓇᓗᓇᐃᕆᒍᓐᓇᖅᐹ ᑖᒃᑯᐊ ᓇᔪᒐᕆᔭᐅᑲᐃᓐᓇᓲᑦ ᐃᒥᖅᑐᓄᑦ ᐃᓪᓕᖃᑦᑎᐊᕋᓗᐊᕐᒪᖔᑕ ᓈᒻᒪᒻᒪᖔᑕᓗ 

ᐊᒻᒪᓗ ᓱᓇᒥᒃ ᐃᑲᔪᕈᑎᓂᒃ ᓴᖅᑮᑎᑦᑎᑲᓐᓂᕈᓐᓇᖅᐱᑦ ᑖᒃᑯᐊ ᑭᒃᑯᑐᐃᓐᓇᕐᓄᑦ ᓴᖅᑭᖅᑐᓄᑦ ᑕᐃᒃᑯᖓ ᐊᒻᒪ 

ᐊᓯᐊᓅᖅᑕᐅᒋᐊᖃᖅᐸᑕ? ᑕᒪᓐᓇ ᖃᓄᐃᒍᑕᐅᕙ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑕᐅᓚᐅᐱᓪᓚᑦᑐᖅ ᐃᓄᓕᕆᓂᕐᒧᑦ, ᒥᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᓇᔪᒐᕆᔭᐅᑲᐃᓐᓇᓲᑦ 

ᐃᒥᖅᓯᒪᔪᓄᑦ 17-ᓂᒃ ᐃᓐᓄᒍᓐᓇᖅᑐᖅ. ᐅᖓᑖᓃᓗᐊᖅᐸᑕ ᐅᕙᒍᓕᒫᖅ ᑕᐱᕆᔭᕗᓪᓗ ᐊᒃᓱᕈᕈᑎᒋᓕᓲᕆᔭᕗᑦ 

ᑕᒪᓐᓇ.  

 

ᐱᕕᖃᕐᓂᑎᓐᓂ ᐃᑲᔪᕈᒪᕗᒍᑦ ᐊᒻᒪᓗ ᑎᒥᒥᒍᑦ ᐅᐃᕆᓐᓇᖅᑐᒧᑦ ᑕᐃᒪᓐᓇ ᐃᓅᓯᖃᖅᑐᐃᑦ ᑕᒪᓐᓇ ᐊᒃᓱᕈᓐᓇᕐᒪᑦ 

ᓄᓇᒋᔭᑦᑎᓐᓄᑦ ᐊᒻᒪᓗᑦᑕᐅᖅ ᖁᕕᐊᓇᖅᑑᒐᓗᐊᖅ ᑕᐱᖃᑎᒌᓐᓂᒃᑯᑦ ᐱᑕᖃᐅᑦᑎᐊᒐᓛᒻᒪᑦ ᐊᒃᓱᕉᖅᑐᐃᓐᓇᐅᒻᒪᑕ 

ᑕᖃᓱᐃᖅᑑᔮᖅᑐᑎᑦ. ᑖᒃᑯᐊᑦᑕᐅᖅ ᖁᕕᐊᒋᕙᒃᑲ ᐅᐱᒋᓪᓗᒋᑦ ᐱᓕᕆᑦᑎᐊᖅᓯᒪᓂᖏᓐᓂᒃ ᑭᓯᐊᓂ ᐅᐱᓐᓇᕋᓂ 

ᐊᓯᐊᒍᑦ ᐱᕕᖃᓐᖏᓲᖑᒻᒪᑦᑕ ᐃᓚᖏᑦ.  

 

ᑲᔪᓰᓐᓇᕆᐊᖃᖅᐳᒍᑦ ᑕᒪᒃᑯᐊ ᒫᓐᓇ ᒪᑐᐃᖓᔪᐃᑦ ᐱᓪᓗᒋᑦ ᐊᒻᒪᓗᑦᑕᐅᖅ ᓴᖅᑮᓂᐊᕈᑦᑕ 

ᐊᖏᕐᕋᖃᑦᑎᐊᖏᓐᓂᕐᒧᑦ ᖃᐅᔨᓴᕐᓂᐅᔪᖅ ᑕᐃᒫᒃ ᑕᕝᕙ ᑐᑭᓯᓚᐅᖅᐳᒍᑦ ᐊᒃᓱᕈᒃᑲᓐᓂᕆᐊᖃᕐᓂᑎᓐᓂᒃ 

ᒐᕙᒪᖁᑎᒋᔭᕗᓂ ᐊᒻᒪᓗᑦᑕᐅᖅ ᓱᓇᓕᕆᒃᑲᓐᓂᕆᐊᖃᓪᓚᑦᑖᖅᑐᒍᑦ ᓄᓇᕗᒻᒥᐅᑦ ᑕᐃᒪᓐᓇ 

ᐅᕐᓂᖅᓯᒪᕕᒃᓴᕆᒍᓐᓇᖅᑕᖓᓂᒃ ᐅᓐᓄᐊᖏᓐᓇᖅ ᐱᑕᖃᕆᐊᖃᕐᒪᑕ ᐊᖏᕐᕋᖃᑦᑎᐊᖏᓐᓂᖅ ᐊᖏᔫᒻᒪᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ) ᑐᖏᓕᐊᓂ ᐊᐱᖅᑯᑏᑦ ᑭᖑᓪᓕᖅᐹᖅ, ᒥᔅᑕ ᐊᕐᓇᒃᑲᖅ.  

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᐱᔭᕆᐊᑐᔪᐊᓘᒻᒪᑦ. ᑭᒃᑯᑐᐃᓐᓇᐃᑦ ᐱᓗᐊᖅᑐᒥ ᑎᒥᒥᒍᑦ 

ᐅᐃᕆᔾᔪᑎᖃᖅᓯᒪᑎᓪᓗᒋᑦ ᐅᓐᓄᐊᒃᑯᑦ ᓇᒧᓐᖓᕕᔅᓴᖃᖅᑎᓐᓇᒋᑦ ᑕᒪᓐᓇ ᐊᒃᓱᕈᓐᓇᕐᒪᑦ. ᐱᔭᕆᐊᑐᔪᐊᓗᑦᑕᐅᖅ 

ᓱᕈᓯᖃᖅᑎᓪᓗᒋᑦ ᓇᓪᓕᒋᔭᕐᒥᓂᒃ ᐊᒻᒪᓗ ᐸᖅᑭᒍᒪᔭᖏᓐᓂᒃ.  

 

ᑖᒃᑯᐊ ᐊᖓᔪᖅᑳᕆᔭᐅᔪᐃᑦ ᐊᒃᓵᖅᑕᐅᒑᖓᑕ ᑎᒍᐊᓐᖑᐊᓄᑦ ᑐᓂᔭᐅᒑᖓᑕ ᑕᒪᓐᓇᑦᑕᐅᖅ ᖃᓄᖅᑑᕈᑕᐅᑎᓪᓗᒍ 

ᓈᒻᒪᓐᖏᑦᑑᒥᒻᒪᑦ. ᖃᐅᔨᒪᔪᒍᑦ ᖃᑕᓐᖑᑎᒌᑦ ᑲᑎᓐᖓᑦᑎᐊᖔᖅᐸᑕ ᐱᐅᓂᖅᓴᐅᒐᓗᐊᕐᖓᑦ ᐃᓅᓯᑦᑎᐊᕆᓐᓂᕐᒧᑦ 

ᑕᒪᓐᓇ ᐃᓱᒪᒋᒋᐊᕈᑦᑎᒍᑦ ᐊᑑᑎᖃᕈᓐᓇᑦᑎᐊᕐᓂᖓᓂᒃ. ᑖᒃᑯᐊ ᐃᓄᓕᕆᔨᒃᑯᑦ ᐃᓚᒌᑦᑐᓕᕆᔨᒃᑯᑦ ᕿᒫᕕᐅᔪᐃᑦ 

ᐊᓯᖏᓪᓘᓐᓃᑦ ᑲᑐᔾᔨᖃᑎᒌᑦ ᖃᓄᒃᑲᓐᓂᖅ ᐊᓯᐊᑎᒍᑦ ᐊᒃᓵᖅᑕᐅᓐᖏᓪᓗᑎᑦ ᐊᖏᕐᕋᖃᑦᑎᐊᖏᑦᑐᐃᓘᓐᓃᑦ 

ᑲᑎᓐᖓᒍᓐᓇᓂᖅᓴᐅᒋᐊᖏᑦ ᐃᓱᒪᓚᐅᖅᓯᒪᒻᒪᖔᖅᐱᑦ ᖃᓄᖅᑑᕈᑎᓂᓪᓗᑲ ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐃᓚᒌᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᑦ ᒥᓂᔅᑕᐅᑲᐃᓐᓇᖅᑐᖅ, ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒪᑐᐃᖅᓯᑎᑦᑎᓪᓗᒍ 

ᐃᑉᐱᓇᖅᑐᒻᒪᕆᐊᓗᒻᒥᒃ ᐅᖃᓪᓚᑦᑐᖃᓚᐅᕐᒪᑦ. ᑕᒪᓐᓇ ᐃᓱᒪᒋᔭᕗᑦ ᒫᓐᓇ ᐅᖃᐅᓯᕆᔭᕗᑦ ᐱᔾᔪᑎᒋᓪᓗᒍ ᐊᕐᓇᖅ 

ᓱᕈᓯᖃᖅᑐᖅ ᐊᖏᕐᕋᖃᑦᑎᐊᓐᖏᓚᐅᖅᑐᖅ ᐊᒻᒪᓗᑦᑕᐅᖅ ᕿᒫᕕᓐᓂ ᐊᒻᒪᓗ ᑕᖃᖅᑰᔨᓯᒪᓕᖅᑎᓪᓗᒍ 

ᐃᓅᓯᖓᓂᒃ. ᑭᓯᐊᓂ ᐅᖃᓪᓚᑦᑎᐅᒍᓐᓇᓕᕐᒪᑦ ᑖᒃᑯᐊ ᐊᖏᕐᕋᖃᑦᑎᐊᓐᖏᑦᑐᐃᑦ ᖃᓄᖅ 

ᐃᑲᔪᖅᑕᐅᑲᓐᓂᕆᐊᖃᕐᓂᖏᓐᓂᒃ ᑭᒡᒐᑐᐃᓪᓗᓂ.  

 

ᑕᐱᖃᑎᖃᑦᑎᐊᖅᑑᒐᓗᐊᕐᓕ ᑕᒫᓂ ᐃᖃᓗᓐᓂ ᐊᒻᒪᓗ ᐅᕙᒍᑦ ᐃᓚᒌᑦᑐᓕᕆᔨᐅᔪᐃᑦ ᐃᓄᓕᕆᔨᒃᑯᑦ 

ᐊᑐᐊᒐᖃᖅᓱᑎᓪᓗ ᖃᓄᒃᑲᓐᓂᖅ ᓄᓇᒋᔭᔅᓯᑎᓐᓂ ᖃᓄᕐᓕ ᕿᒫᕕᓕᐅᕈᓐᓇᕆᐊᔅᓴᔅᓯ ᓄᓇᓕᐅᔪᓂᒃ. ᑖᒃᑯᐊ 

ᒪᓕᑦᑕᐅᒍᑎᔅᓴᑦᑎᐊᕙᐃᑦ ᐱᑕᖃᖅᑐᐃᑦ. ᑭᓇᑐᐃᓐᓇᖅ ᑎᒥᐅᔪᐃᑦ ᑖᒃᑯᐊ ᐆᒃᑐᕈᑎᖃᕈᒪᒍᑎᑦ ᐅᕙᒍᑦ 

ᖃᐅᔨᒋᐊᖅᑕᐅᒍᓐᓇᖅᑐᒍᑦ. ᑕᐃᒫᒃ ᐱᑕᖃᒃᑲᓐᓂᕆᐊᖃᕋᑦᑕ ᕿᒫᕕᐅᔪᓂᒃ ᐊᖏᕐᕋᖃᑦᑎᐊᓐᖏᑦᑐᓄᑦ. 

ᖁᔭᓐᓇᒦᖅᑕᕋ ᐊᔭᐅᕇᓐᓇᕐᒪᑦ ᑕᒪᒃᑯᓂᖓ ᐅᖃᐅᓯᕆᔭᐅᒋᐊᓕᓐᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᐊᕐᕕᐊᑦ ᐅᐊᓐᓇᖓᓄᑦ ᑎᑭᕋᕐᔪᐊᕐᒧᑦ, 

ᑭᖑᓪᓕᐅᓂᐊᖅᖢᓂ ᒪᓕᒐᓕᐅᖅᑎ ᐊᒥᑦᑐᕐᒧᑦ. ᒪᓕᒐᓕᐅᖅᑎ ᒪᐃᓐ.  

 

ᐊᐱᖅᑯᑦ 1008 - 5(2): ᑎᒥᒃᑯᑦ ᐊᑕᔪᑦ ᐊᔾᔨᓕᐅᕈᑎᓄᑦ ᐆᑦᑐᕋᕐᓂᖏᑦ ᐸᓖᓯᒃᑯᑦ ᐃᖃᓗᓐᓂ (ᒪᐃᓐ) 

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐃᖅᑲᖅᑐᐃᔪᓕᕆᔨᒃᑯᑦ ᒥᓂᔅᑕᖓ ᐊᐱᖅᑯᕈᐊᖅᑐᒍ, ᐅᖃᖅᑎᑦᑎᔩ, 

ᓂᑯᕕᑦᑐᖓ.  

 

(ᑐᓵᔨᑎᒍᑦ) ᑖᓐᓇ ᐅᖃᐅᓯᕆᔭᐅᔪᐃᑦ ᑖᒃᑯᐊ ᓴᕝᕕᖓᒍᑦ ᐊᔾᔨᓕᐅᕈᑎᖃᖅᑐᐃᑦ ᑖᓐᓇ ᖃᓄᖅᑑᖅᑕᐅᓂᕆᔭᖓᑦ 

ᐸᓖᓯᒃᑯᑦ ᐊᐱᖅᑯᑎᒋᔪᒪᔭᕋ. ᒪᓕᒐᓕᕆᔨᒃᑯᑦ ᖃᓄᐃᓕᖓᑎᑦᑎᓂᐊᖅᐸᑦ ᐊᒻᒪᓗ ᖃᓄᖅ ᐃᓱᒪᒋᕙᐅᒃ? ᒪ’ᓇ, 

ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᕆᓂᕐᒧᑦ ᒥᓂᔅᑕ, ᒥᔅ ᐃᖃᓪᓗᐊᖅ.  

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᑯᕐᒦᖅᑕᕋ ᐊᐱᕆᒻᒪᑦ. ᖁᕕᐊᓱᒻᒪᕆᑦᑐᒍ 

ᒪᓕᒐᓕᕆᔨᐅᔪᑎᒍᑦ ᑕᕝᕙᓂ ᐊᕕᑦᑐᖅᓯᒪᕕᒋᔭᑦᑎᓐᓂ ᐊᒻᒪᓗᑦᑕᐅᖅ ᑖᓐᓇ ᓇᓗᓇᐃᕐᕕᐅᑦᑎᐊᓚᐅᕋᑦᑕ ᑖᓐᓇ 

ᐱᔭᒃᓴᕆᔭᐅᑎᓪᓗᒍ ᐸᓖᓯᒃᑯᓐᓂ ᐃᖃᓗᓐᓂ ᓴᖅᑭᑕᐅᓂᐊᕐᓂᖓᓂ ᐊᒻᒪ ᓈᒻᒪᑦᑐᒥᒃ ᐃᖏᕐᕋᓂᖃᑦᑎᐊᖅᐸᑦ 

ᐅᕙᒍᑦ ᐃᓘᓐᓇᑕ ᑕᕝᕙᓃᑦᑐᒍᑦ ᑕᐃᒫᒃ ᓄᓇᕗᓕᒫᒧᑦ ᓴᖅᑮᒍᓐᓇᖁᓪᓗᒍ ᒐᕙᒪᑐᖃᒃᑯᓐᓄᑦ ᐃᑲᔪᖅᑕᐅᑦᑎᐊᕈᑦᑕ 

ᑮᓇᐅᔭᖃᖅᑎᑕᐅᑦᑎᐊᕈᑦᑕᓗ. ᑭᒡᓕᖃᑦᑎᐊᒥᒻᒪᑦ ᑮᓇᐅᔭ ᐱᔾᔪᑎᒋᓪᓗᒍ. 

 

ᐸᓖᓯᒃᑯᑦ ᐱᓕᕆᖃᑎᒋᑦᑎᐊᖅᑕᕗᑦ ᒐᕙᒪᑐᖃᒃᑯᓪᓗ ᐊᑦᑕᓇᖅᑕᐃᓕᕆᔪᓕᕆᔨᒃᑯᓪᓗ ᐊᕕᑦᑐᖅᓯᒪᕕᒋᔭᖓᑦ 

ᖃᓄᒃᑲᓐᓂᖅ ᓴᖅᑭᑕᐅᒋᐊᖃᕐᓂᖓᓂᒃ ᐊᒻᒪᓗ ᓄᑖᖑᒻᒪᑦ ᐱᔭᒃᓴᕆᔭᐅᑎᓪᓗᒍ ᒫᓐᓇ ᐱᓕᕆᖃᑎᒋᔭᕗᑦ. ᑖᓐᓇ 

ᓴᖅᑭᑕᐅᑦᑎᐊᕆᐊᖃᕐᖓᑦ ᓈᒻᒪᑦᑐᒥᒃ ᐃᖏᕐᕋᓂᖃᑦᑎᐊᖁᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑎ ᐊᐱᖅᑯᑏᑦ, ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ. ᒪ’ᓇ, ᒥᓂᔅᑕ. (ᑐᓵᔨᑎᒍᑦ) ᑖᓐᓇ ᓴᕝᕕᖓᒍᑦ ᐊᔾᔨᓕᐅᕈᑏᑦ ᐸᓖᓯᓄᑦ 

ᐊᑐᖅᑕᐅᓂᐊᖅᑎᓪᓗᒍ ᐱᓕᕆᐊᕆᔭᐅᓂᐊᕐᓂᖓ ᑐᑭᓯᐊᒋᐊᖃᕋᑦᑕ ᑖᒃᑯᐊ ᐊᔾᔨᓕᐅᕈᑏᑦ ᐋᖅᑭᓯᒍᑕᐅᓗᓂ 

ᐸᓖᓯᒃᑯᓐᓂ ᖃᓄᖅ ᐱᔾᔪᑕᐅᖃᑦᑕᖅᑐᓂᒃ ᐃᓗᓕᖃᕐᓂᖅᓴᐅᒻᒪᑦ ᐃᑎᔪᓂᒃ ᑕᒪᓐᓇ ᐱᔭᕆᐊᑐᔪᐊᓗᒻᒥᒃ ᑕᒪᒃᑯᐊ 

ᖃᓄᖅᑑᕈᑕᐅᒋᐊᖃᕐᒥᒻᒪᑕ. ᐋᖅᑭᒍᑕᐅᑐᐃᓐᓇᔾᔮᓐᖏᒻᒪᑕ ᑕᒪᓐᓇ.  

 

ᐊᒻᒪ, ᕿᒪᑦᑕᐅᓯᒪᔪᐃᑦ, ᐊᓂᒍᖅᓯᒪᔪᐃᓪᓗ ᕿᒻᒦᔭᖅᑕᐅᓂᕐᒧᑦ, ᐃᓕᓐᓂᐊᕆᐊᖅᑎᑕᐅᕙᓚᐅᖅᓯᒪᔪᓪᓗ ᐅᓪᓗᒥᓗ 

ᐋᓐᓂᖅᑕᐅᖃᑦᑕᕐᓂᑯᐃᑦ ᑕᒪᒃᑯᐊ ᓱᓕ ᐅᖁᒪᐃᑦᑑᒻᒪᑦ ᐊᒻᒪᓗ ᒥᓂᔅᑕ ᐅᓪᓗᒥᒧᑦ ᓄᑖᖑᓛᖑᔪᒥᒃ ᐃᓕᓐᓂᐊᓂᕐᒥᒃ 

ᐱᓕᒻᒪᒃᓴᐃᓂᕐᒧᑦ ᓴᖅᑮᓯᒪᒻᒪᖔᑕ ᐃᓄᐃᑦ ᐱᔾᔪᑎᒋᓪᓗᒋᑦ ᓴᖅᑭᒋᐊᒃᑲᓐᓂᕈᓐᓇᖁᓪᓗᒋᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑕᐅᔪᖅ ᒪᓕᒐᓕᕆᓂᕐᒧᑦ, ᒥᔅ ᐃᖃᓪᓗᐊᖅ.  

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᑯᕐᒦᖓᐃ ᐊᐱᕆᒐᕕᑦ. ᑖᒃᑯᐊ ᐃᓄᐃᑦ 

ᐃᖅᑲᓇᐃᔭᖅᑎᑖᕆᒍᓐᓇᖁᓪᓗᒋᑦ ᐸᓖᓯᒃᑯᓐᓄᑦ ᐊᔭᐅᕆᒍᓐᓇᕌᖓᑦᑕ ᐅᕙᒍᑦ ᒪᓕᒐᓕᕆᔨᐅᔪᑎᒍ 

ᐊᕕᑦᑐᖅᓯᒪᕕᒋᔭᕗᑦ ᒪᑯᐊ ᐅᐸᖃᑦᑕᖅᑕᕗᑦ ᐃᓕᓐᓂᐊᕐᕖᑦ ᐊᒻᒪ ᑭᓱᓕᕆᔪᖃᕌᖓᑦ ᓴᖅᑭᐅᒪᑎᑦᑎᒑᖓᑦᑕ 

ᑕᑯᔅᓴᐅᑎᑦᑎᓂᒃᑯᑦ ᒪᒃᑯᑦᑐᐃᑦ ᐅᕕᒃᑲᐃᑦ ᖃᓄᖅ ᑕᒪᒃᑯᐊ ᐃᓐᓇᓛᒃ ᐃᓚᐅᓂᖅᓴᐅᑲᓐᓂᕈᓐᓇᕋᔭᕆᐊᖏᑦ ᓇᒧᓪᓗ 

ᑐᒃᓯᕋᕈᓐᓇᕋᔭᕐᒪᖔᑕ ᖃᓄᖅ ᐱᒋᐅᖅᓴᕈᒪᒍᑎᑦ ᐊᐃᕙᓪᓕᐊᓂᐊᕈᒪᒍᑎᑦ ᐸᓖᓯᒃᓴᐅᓂᕐᒧᑦ.  

 

ᑕᒪᓐᓇ ᑭᓯᐊᓂ ᓄᕙᓐᓇᕐᔪᐊᖅ ᐊᖅᑯᓵᖅᓯᒪᑎᓪᓗᒍ ᐱᔭᕆᐊᑐᔫᑎᒋᓯᒪᒻᒥᒐᑦᑎᒍ ᓇᒧᑦ 

ᐅᓐᓂᖅᓯᒪᓗᐊᕈᓐᓇᖏᓐᓇᑦᑕ ᐅᐸᑲᑕᓐᖏᓂᖅᓴᐅᓪᓗᑕ. ᑖᓐᓇ ᕿᓐᖑᑎᒋᒍᒪᓂᖅᓴᕆᔭᕋᓗᐊᕗᑦ 

ᐱᒃᑲᓐᓂᕈᒪᓂᕆᔭᕗᑦ ᐃᓚᐅᒃᑲᓐᓂᕈᓐᓇᖁᓪᓗᒋᑦ ᐃᓄᐃᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᒡᓕᐊ ᑭᖑᓪᓕᖅᐹᕐᓗ ᐊᐱᖅᑯᑏᑦ, ᒥᔅᑕ ᒪᐃᓐ.  

 

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑕᒪᓐᓇ ᑐHᐊᕐᓇᓕᓚᐅᖅᑎᖦᖢᒍ ᐱᕙᓪᓕᐊᔪᑎᒍᑦ ᑖᒃᑯᐊ ᖃᖅᑲᕐᒥᐅᑕᑦ 

ᑕᕐᕆᔭᓕᐅᕈᑏᑦ ᐊᑐᒐᐅᑦᑕᕐᓂᐊᓕᖅᑎ’ᓗᒋᑦ ᐅᔾᔨᕆᓚᐅᕋᒃᑯ ᑕᐃᓐᓇ ᐅᑭᐅᖅᑕᖅᑐᕐᒥᐅᑕᓕᕆᓂᕐᒧᑦ ᒥᓂᔅᑕᒋᔭᐅᔪᖅ 

ᕚᓐᑖᓪ. ᖃᓄᖅ. 

 

(ᑐᓵᔨᑎᒍᑦ) ᐅᔾᔨᕆᓚᐅᕋᒃᑯ ᐱᕙᓪᓕᐊᔪᑎᒍᑦ ᐅᖃᐅᓯᐅᑎᓪᓗᒍ ᒐᕙᒪᑐᖃᒃᑯᑦ ᒥᓂᔅᑕᖓ ᐅᑭᐅᖅᑕᖅᑐᒧᑦ 

ᐅᖃᑦᑎᐊᖅᑐᒻᒪᕆᐅᓚᐅᕐᒪᑦ ᐃᒪᓐᓇ ᐅᕕᓂᐅᖃᑎᒌᓐᖏᓐᓂᕐᒥᓂᒃ ᓈᒻᒪᒃᓴᓐᖏᖕᓂᖅ ᑖᓐᓇ ᐅᖃᐅᓯᐅᔪᒻᒪᕆᐅᒻᒪᑦ 

ᐊᐃᕙᔾᔪᑕᐅᓪᓗᓂᓗ ᒐᕙᒪᑐᖃᒃᑯᑎᒍᑦ.  

 

ᒥᓂᔅᑕᖃᐃ ᐅᖃᕆᐊᒃᑲᓐᓂᕈᓐᓇᖅᐸ ᒪᓕᒐᓕᐅᕐᕕᒻᒧᑦ ᖃᓄᖅ ᐅᖃᖃᑎᒋᐊᖅᓯᒪᒻᒪᖔᑦ ᒥᓂᔅᑕᐅᖃᑎᒥᖕᓄᑦ 

ᐅᕕᓂᐅᖃᑎᒋᓐᖏᑕᒥᒃ ᐱᐅᒃᓴᓐᖏᓐᓂᕐᒧᑦ? (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᐃᖅᑲᐃᑎᒃᑲᓐᓂᕈᒪᑐᐃᓐᓇᖅᐸᕋ ᒪᓕᒐᓕᐅᖅᑎ ᑖᓐᓇ ᐊᔾᔨᒋᓐᖏᐅᔭᕐᒥᖕᒪᒍ ᓯᕗᓪᓕᖅᐹᒥᒃ 

ᐊᐱᖅᑯᒋᒋᐊᖅᑲᐅᔭᕐᓂᒃ. ᐃᖅᑲᐃᑎᒃᑲᓐᓂᑐᐃᓐᓇᖅᐸᒃᑲ ᒪᓕᒐᓕᐅᖅᑎ ᐊᑕᐅᓯᕐᒧᑦ ᑖᑦᓱᒧᖓ ᐊᐱᖅᑯᑎᒧᑦ ᓲᕐᓗᒃ 

ᐃᓚᒋᐊᒃᑲᓐᓂᓗᐊᖅᐸᓐᖏᓪᓗᒋᑦ ᐊᑲᐅᓂᖅᓴᐅᒐᓗᐊᕐᒪᑦ ᑕᕝᕙᓂ ᒪᓕᒐᓕᐅᕐᕕᑦᑎᓐᓂ. 

 

ᐊᐱᕆᓂᐊᖅᐸᕋ (ᑐᓵᔨᑎᒍᑦ) ᒥᓂᔅᑕ ᒪᓕᒐᓕᕆᓂᕐᒧᑦ (ᑐᓵᔨᑎᒎᕈᓐᓃᖅᑐᖅ) ᑖᑦᓱᒥᓐᖓ ᑭᐅᔪᒪᖕᒪᖔᑦ. ᒥᔅ 

ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇᖅ, ᐅᖃᖅᑏ. (ᑐᓵᔨᑎᒍᑦ) ᑖᓐᓇ ᐅᕕᓂᐅᖃᑎᒋᓐᖏᑕᒥᓂᒃ 

ᓈᒻᒪᒃᓴᓐᖏᓐᓂᖅ ᐱᓪᓚᑦᑖᕌᓘᖕᒪᑦ. ᐃᓕᓐᓂᐊᕆᐊᖅᑎᑕᐅᖃᑦᑕᖅᓯᒪᖕᒥᒐᒪ ᐅᖃᐅᓯᕋ ᐊᓯᐅᔨᓚᐅᖅᓯᒪᒐᒃᑯ, 

ᑭᓯᐊᓂ ᐱᓪᓗᒍ ᐃᓚᒃᑲ ᐃᑲᔪᖅᓱᕐᓂᖏᓐᓄᑦ ᐊᒻᒪᓗ ᐊᖓᔪᖅᑳᒃᑲ ᖃᓪᓗᓇᐅᔭᕈᓐᓇᓚᐅᓐᖏᒻᒪᑎᒃ, ᐅᖃᐅᓯᕋ 

ᐅᑎᖅᑎᑦᑐᓐᓇᖅᓯᓚᐅᕋᒃᑯ.  



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐄ, ᒥᔅᑕ ᖃᐃᕐᓂᖅ ᑕᐃᒪ ᐅᖃᖅᑲᐅᖕᒪᑦ ᐅᖃᐅᓯᕗᑦ ᐊᑐᒃᑲᓐᓂᕆᐊᖃᕋᑦᑎᒍ. ᐃᓄᑐᖃᐃᑦ 

ᐅᖃᖃᑎᒌᑦᑎᐊᕈᓐᓇᖅᑕᕋᓗᐊᒃᑲ, ᑭᓯᐊᓂ ᐅᕙᓂ ᒪᓕᒐᓕᐅᕐᕕᖕᒥ ᐃᓄᒃᑐᑦ ᐅᖃᓪᓚᒋᐊᒃᓴᖅ ᓯᕘᕋᒋᖃᑦᑕᕋᒃᑯ. 

ᑕᐃᒪ ᒥᓂᔅᑕᐅᖃᑎᒃᑲᓗ ᖃᐅᔨᒪᒐᑦᑕ ᐅᕕᓂᐅᖃᑎᒋᓐᖏᑕᒥᓂᒃ ᐱᐅᒃᓴᓐᖏᓐᓂᕐᒥᒃ ᓄᓇᕗᒥ ᐊᒻᒪᓗ ᒥᓂᔅᑕᐃᑦ 

ᑲᑎᒪᔨᖏᓪᓗ ᐊᒃᓱᕈᖅᑐᖕᒪᕆᐅᓗᑕ ᐱᓕᕆᒐᑦᑕ ᑕᒪᓐᓇ ᐅᕕᓂᐅᖃᑎᒋᓐᖏᑕᒥᓂᒃ ᐱᐅᒃᓴᓐᖏᓐᓂᖅ 

ᓄᖅᑲᖁᓪᓗᒍ ᐅᕙᓂᓗ ᓄᖅᑲᖅᑳᕆᐊᖃᕐᒪᑦ. ᓂᕈᐊᖅᑎᕗᑦ ᐅᖃᐅᑎᓇᓱᐊᖃᑦᑕᕋᑦᑎᒍᑦ ᑐᓴᖅᑎᓪᓗᒋᑦ ᑖᓐᓇ 

ᐅᕕᓂᐅᖃᑎᒋᓐᖏᑕᒥᓂᒃ ᐱᐅᒃᓴᓐᖏᓐᓂᖅ ᑭᓲᒻᒪᖔᑦ. ᓯᕗᓪᓕᖅᐹᖅ ᐊᓪᓗᕋᖅ ᑖᒃᑯᐊ ᐊᔾᔨᓕᐅᕈᑎᓂᒃ 

ᐊᑐᕐᓂᖏᑦ ᐸᓖᓯᒃᑯᑦ ᐊᒻᒪᓗ ᑕᖅᑲᒃᑯᐊ ᐱᔪᓐᓇᖅᑎᑦᑎᖕᒪᑕ ᐃᓄᖕᓂᒃ ᐱᔨᑦᑎᕋᖅᑕᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᐊᒥᑦᑐᕐᒧᑦ, ᑭᖑᓪᓕᐅᓂᐊᖅᖢᓂ 

ᒪᓕᒐᓕᐅᖅᑎ ᐅᖅᓱᖅᑑᕐᒧᑦ. ᒪᓕᒐᓕᐅᖅᑎ ᖃᐃᕐᓂᖅ.  

 

ᐊᐱᖅᑯᑦ 1009 - 5(2): ᐃᒃᓴᕐᕖᑦ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ ᐊᒥᑦᑐᕐᒥᐅᑕᐅᖃᑎᒃᑲ. ᖁᖓᔮᓚᐅᖅᐸᒻᒥᓗᑕᖃᐃ, 

ᐅᖃᖦᖤᕈᒪᖃᐃ.  

 

ᐊᐱᖅᑯᑎᒋᓂᐊᖅᑕᕋᓕ ᑐᕌᖅᑎᓐᓂᐊᕋᒃᑯ ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᖓᓄᑦ.  

 

ᑕᐃᒪ ᐊᒥᑦᑐᕐᒥᐅᑦ ᕿᓄᓐᖓᓲᑎᒌᓐᓇᖅᑕᖓ ᐱᔪᒪᐃᓐᓇᖅᑕᖓᑦᑕᐅᖅ ᐊᐱᖅᑯᑎᒋᔪᒪᔭᕋ ᐱᕙᓪᓕᐊᔪᓕᕆᔨᒃᑯᑦ 

ᒥᓂᔅᑕᖓᓄᑦ ᑕᒪᓐᓇ. . . ᖃᓄᑭᐊᕐᖑᓇ ᐅᖃᓚᐅᕐᓚᒍ? ᑐᓚᑦᑕᕐᕕᓕᕆᓂᖅ ᐅᕝᕙᓘᓐᓃᑦ ᐃᒃᓴᕐᕕᒃ. 

ᐅᖃᐅᓯᑎᒍᓪᓕ ᐃᒃᓴᕐᕕᒃ. ᖃᓄᐃᓕᖓᓕᖅᐸᓪᓕᑭᐊᖅ ᑕᐃᒪ ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ ᑕᐃᒪ 6-ᓂᒃ 

ᓄᓇᓕᖕᓂᑦ ᖃᐅᔨᓴᕐᓂᐊᓚᐅᖅᓯᒪᒐᔅᓯ.  

 

ᒫᓐᓇ ᓯᕗᓪᓕᖅᐹᒥᒃ ᐊᐱᖅᑯᑎᒋᔭᕋ: ᖃᓄᐃᓕᖓᓕᖅᐸᓪᓕ ᑖᒃᑯᐊ ᐱᕙᓪᓪᓕᐊᔪᓕᕆᔨᒃᑯᑦ ᐃᒃᓴᕐᕕᓕᕆᓂᕐᒥᒃ 

ᐅᖃᐅᓯᖃᖅᑎᓪᓗᖓ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᓪᓗ ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᖅᐸᕋᓗ ᒪᓕᒐᓕᐅᖅᑎ ᑖᔅᓱᒥᖓ 

ᐊᐱᕆᖃᑦᑕᕐᒪᑦ. ᑖᒃᑯᐊᓕᒫᑦ ᓄᓇᓕᓕᒫᓄᑦ ᐳᓚᕋᒋᐊᖃᖅᓯᒪᒐᑦᑕ ᑖᓐᓇ ᓄᕙᕐᓇᕐᔪᐊᖅ ᐊᑐᖅᓯᓯᒪᔾᔪᐊᕐᒪᑦ 

ᐱᓕᕆᐊᑦᑎᓐᓂᒃ. ᑖᓐᓇ ᓄᓇᓕᓕᒫᓄᑦ ᐅᐸᒍᑎᔭᕆᐊᖃᓚᐅᖅᑐᑦ ᓱᓕ ᒫᓐᓇ ᐅᐸᒍᑎᓯᒪᓐᖏᒻᒪᑕ. ᑕᒪᒃᑯᓂᖓ 

ᑐᓚᑦᑕᕐᕕᔅᓴᕐᓂᑦ ᐊᒻᒪᓗ ᐅᒥᐊᕐᔪᐊᒧᑦ ᑎᑭᑕᐅᖃᑦᑕᖅᑐᓄᑦ ᑐᓚᑦᑕᕐᕕᐅᖃᑦᑕᖅᑐᑦ ᑕᒪᒃᑯᓂᖓ 

ᕿᒥᕐᕈᐊᕆᐊᖃᖅᓯᒪᒻᒪᑕ, ᕿᒥᕐᕈᐊᕈᒪᓯᒪᓪᓗᑎᒍᓪᓗ ᖃᓄᐃᓐᓂᖏᓐᓂᓪᓗ ᑖᒃᑯᐊ ᐊᑐᓕᑦᑎᐊᕐᓂᐊᕋᑦᑎᒍᑦ 

ᑮᓇᐅᔭᓂᒃ ᑐᔅᓯᕋᐅᑎᒋᒃᑲᓐᓂᕋᓱᓪᓗᑎᒍᑦ ᑖᒃᑯᓄᖓ ᓄᓇᕘᑉ ᓄᓇᓕᖁᑎᓕᒫᖏᓐᓄᑦ. ᑕᐃᒪᓐᓇᐃᓕᖓᔪᖅ 

ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐊᐱᖅᑯᑎᖕᓄᑦ ᐃᓚᒋᐊᕈᑎ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄᓛᒃ ᑕᒪᓐᓇ ᑭᐅᓐᖏᒃᑲᓗᐊᖅᖢᓂᖓ ᓇᒦᓕᕐᒪᖔᑕ, ᑭᓯᐊᓂ 

ᑐᓴᖅᑎᒋᐊᒃᑲᓐᓂᕐᓚᔅᓯ ᑕᒪᓐᓇ ᐊᑯᓂ ᕿᓄᓐᖓᓲᑕᐅᓯᒪᖕᒪᑦ, ᒪᓕᒐᓕᐅᖅᑎᐅᓚᐅᖅᓯᒪᔪᐃᑦ ᑭᖑᓂᓐᓂ ᑖᔅᓱᒥᓐᖓ 

ᐱᔪᒪᐃᓐᓇᖃᑦᑕᖅᓯᒪᒐᓗᐊᕐᒪᑕ. ᑕᐃᒪᓕ ᐊᐱᕆᔪᒪᓕᕐᒥᔭᕋ ᒥᓂᔅᑐ: ᐊᑭᑐᔫᑏᑦ ᑕᒪᒃᑯᐊ 

ᕿᒥᕐᕈᓂᐊᓕᖅᑎᓪᓗᑎᒍᑦᑕᐅᖅ, ᓴᓂᕋᔭᖕᒥᐅᑦ, ᐊᖑᓇᓱᒃᑏᑦ ᐱᓗᐊᖅᑐᒥᒃ, ᖃᓄᕐᓕ ᐱᕙᓪᓕᐊᔪᓕᕆᔨᒃᑯᓐᓄᑦ 

ᒥᓂᔅᑑᑎᓪᓗᑎᑦ ᖃᓄᖅ Hᐋᒻᒪᓚᒃᑯᓐᓂ ᐱᓕᕆᖃᑎᖃᖅᓯᒪᕕᑦ ᑖᓐᓇ ᐃᒃᓴᕐᕕᒃᑖᕆᔭᐅᓯᒪᔪᒪᔪᖅ ᐊᑯᓂ? ᖃᓄᕐᓕ 

Hᐋᒻᒪᓚᒃᑯᓐᓂ ᓴᓂᕋᔭᖕᒥ ᐱᓕᕆᖃᑎᖃᖅᓯᒪᓕᖅᐱᑦ? ᖃᓄᐃᓕᖓᓕᖅᐸᑦ ᑖᓐᓇ ᐸᕐᓇᐅᑎᒋᓇᓱᒃᑕᖓᑦ 

ᐱᕙᓪᓕᐊᔪᓕᕆᔨᒃᑯᓪᓗ ᐊᒻᒪ Hᐋᒻᒪᓚᒃᑯᑦ? ᓇᓃᒻᒪᖔᑕ ᑐᑭᓯᔪᒪᓪᓗᖓ ᑭᖑᓪᓕᕐᒥᒃ ᐊᐱᕆᕗᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᖃᑎᒐ 

ᓄᓇᓕᖓᓅᓚᐅᖅᓯᒪᒐᒪ. ᐊᕐᕌᓂᐅᓕᕇᖅᑐᐃᓐᓈ? ᕿᓚᒻᒦᒃ. ᑖᒃᑯᐊ Hᐋᒻᒪᓚᒃᑯᑦ ᐊᒻᒪᓗ ᐆᒪᔪᕐᓂᐊᖅᑎᒃᑯᖏᑦ 

ᑲᑎᒪᖃᑎᒋᓪᓗᒋᑦ ᑖᓐᓇᓗ ᒪᓕᒐᓕᐅᖅᑎᐅᖃᑎᕗᑦ ᓇᐅᒃᑰᖓᒐᔭᕐᒪᒃᑭᐊᖅ ᒪᑯᓂᖓ ᐅᕙᓐᓂᒃ 

ᑕᑯᑎᑦᑎᑦᑎᐊᓚᐅᖅᓯᒪᒻᒪᑦ ᖁᔭᓐᓇᒦᖅᐸᔅᓯ, ᖁᔭᓐᓇᒦᖅᑕᐃᓐᓇᕆᕙᔅᓯ.  

 

ᐊᒻᒪᓗ ᐅᖃᖅᑲᐅᒐᒪᐃᓛᒃ ᑖᓐᓇ ᑐᓚᑦᑕᕐᕕᒃ, ᐃᑲᐃᓕᓴᕐᕕᒃ, ᑕᒪᒃᑯᐊᕈᔪᐃᑦ ᖃᐅᔨᓴᕋᓱᒃᑲᑦᑎᒍᑦ. ᑕᐃᓐᓇ 

ᖃᐅᔨᓴᐅᑎᒋᓇᓱᑦᑕᕗᑦ ᑭᖑᕙᖓᒻᒪᑦ ᑖᒃᑯᐊ ᐳᓚᕋᒋᐊᖃᖅᓯᒪᒻᒪᑕ ᓄᓇᓕᓕᒫᓄᑦ ᐊᒻᒪᓗ ᑖᒃᑯᐊ Hᐋᒻᒪᓚᒃᑯᑦ, 

ᐆᒪᔪᕐᓂᐊᖅᑎᒃᑯᑦ ᐃᓚᒋᔭᐅᖃᑕᐅᖁᓯᒪᓪᓗᑎᒍᑦ ᑖᓐᓇ ᕿᒥᕐᕈᐊᖅᑕᐅᑎᓪᓗᒍ. ᑖᓐᓇ ᑭᖑᕙᖓᒻᒪᑦ 

ᖃᖓᓪᓚᕆᐅᓂᐊᕐᒪᒃᑭᐊᖅ ᐱᒋᐊᓕᖅᑭᒃᑲᓐᓂᕐᓂᐊᕐᒪᒃᑭᐊᖅ ᒫᓐᓇ ᐱᓯᒪᓐᖏᓐᓇᒃᑯ, ᑭᓯᐊᓂ ᐱᓐᓂᑐᐊᕈᒃᑯ, 

ᒪᓕᒐᓕᐅᖅᑎᐅᖃᑎᓕᒫᓐᓄᑦ ᓄᓇᓕᔅᓯᓐᓅᕐᓂᐊᕈᑎᑦ ᖃᐅᔨᒪᑎᑦᑎᑦᑎᐊᕋᓱᓐᓂᐊᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ ᑭᖑᓪᓕᖅᐹᕆᓂᕐᓗᒍ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᒪᓐᓇᐃᓛᒃ ᐊᒥᑦᑐᕐᒥᐅᑕᐅᖃᑎᓐᓄᑦ. . . ᐃᒪᓐᓇᖃᐃ ᐅᖃᕈᒪᐃ: 

ᐃᒪᕕᖕᒥᐅᑕᐅᒻᒥᒐᑦᑕ, ᐅᒥᐊᖏᓪᓗ ᓇᖕᒥᓂᖅ ᐊᒧᐃᓐᓇᐅᔭᐅᕙᒃᖢᑎᒃ, ᐃᑲᔪᖅᑎᒌᕈᓘᔭᖅᐸᒃᖢᑎᒃ. 

ᐊᖑᓇᓱᒋᐊᖅᑐᐃᑦ ᑕᒪᒃᑯᐊ ᐅᒥᐊᒃᑯᑦ, ᐃᒡᓗᓕᖕᒥᐅᑦ ᐆᒃᑑᑎᒋᓗᒋᑦ; ᑐᓚᒃᑕᕐᕕᖃᖏᑎᑎᓐᓄᑦ, ᐃᔅᓴᕕᖃᖏᑦᑐᓄᑦ. 

 

ᖃᓄᒃᑲᓐᓂᑭᐊᖅ ᕼᐋᒻᓚᒃᑯᑦ ᐊᔭᐅᖅᑐᐃᕈᓐᓇᖅᐸᑦ ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ. ᖃᓄᒃᑲᓐᓂᕐᓕ, ᐅᕙᖓ 

ᐅᖃᐅᓯᕆᔭᕆᐊᒃᓴᖅ, ᑕᒪᓐᓇ ᖃᐅᔨᒫᓂᒃᑲᑦᑎᐅᒃ.  

 

ᒫᓂ ᑐᓚᒃᑕᕐᕕᒃᓴᖅ ᐱᓕᕆᐊᖑᔪᖅ, ᖃᖓᑭᐊᕐᖓᐃᑦ ᑕᐃᒫᒃ ᐊᕐᕌᒎᑉ ᐃᓗᐊᓂ ᐊᑭᑐᔫᑎᓄᑦ ᐸᕐᓇᓕᕐᒥᒍᔅᓯ 

ᒐᕙᒪᒃᑯᑦ, ᒥᓂᔅᑕ ᐊᐱᕆᓕᖅᑕᕋ, ᑕᕝᕗᖓ ᐃᓪᓗᕐᔪᐊᒧᑦ ᐃᓱᒪᒃᓴᖅᓯᐅᑕᐅᖃᑕᐅᔪᓐᓇᖅᐹ ᐱᔾᔪᑎᒋᓪᓗᒋᑦ ᑕᒪᒃᑯᐊ 

ᐊᖑᓇᓱᑦᑎᐅᖃᑦᑕᖅᑐᐃᑦ? ᐊᒃᓱᕈᖃᑦᑕᕐᒥᖕᒪᑕ.  

 

ᖃᓄᒃᑲᓐᓂᖅ ᐱᔭᕆᐊᖃᖅᐱᑕ, ᕿᓄᖕᓇᓱᓕᕌᖓᑦᑕ ᑕᒪᒃᑯᓂᖓ ᐊᑭᑐᔫᑎᓄᑦ? ᐃᓱᒪᒋᐅᖃᑦᑕᕆᐊᖃᕋᓗᐊᕐᒥᒻᒪᑕ 

ᑕᒪᒃᑯᐊ ᓄᓇᓕᕋᓛᑦ ᐱᔪᒪᔭᖏᑦ. ᖃᓄᒃᑲᓐᓂᖅ ᐱᒃᑲᓐᓂᕆᐊᖃᖅᐱᑕ, ᐊᒻᒪ ᖃᓄᒃᑲᓐᓂᖅ ᒥᓂᔅᑕ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᑲᔪᖅᓱᐃᒃᑲᓐᓂᕈᓐᓇᖅᐹ, ᑖᔅᓱᒥᖓ ᐱᔭᐅᓯᒪᔪᒥᑦ ᐊᑯᓂ?  

 

ᑭᖑᓪᓕᖅᐹᒥᓕ ᑕᐃᒪᓐᓇ ᐊᐱᕆᓕᖅᐸᕋ. ᐊᖏᖁᒐᓗᐊᖅᖢᒍ ᑕᕝᕗᖓ ᐃᒡᓗᕐᔪᐊᒧᑦ ᐃᓱᒪᒃᓴᖅᓯᐅᒃᑲᓐᓂᖁᓪᓗᒋᑦ 

ᒐᕙᒪᒃᑯᑦ ᐱᔪᒪᔭᖏᑦᑕᐅᖅ ᐃᓱᒪᒋᓪᓗᒋᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ, ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑕᐃᑲᒃ, ᑕᕝᕙᓂ ᐃᒡᓗᕐᔪᐊᖅ 

ᐃᓗᐊᓂ 2021-2022 ᐊᑭᑐᔫᑏᑦ ᐱᔭᐅᓇᓱᓕᖅᑎᓪᓗᒋᑦ ᑖᓐᓇ ᐱᓕᕆᕕᒐ $500,000-ᓂᒃ ᑐᔅᓯᕋᔅᓯᒪᒻᒪᑦ, 

ᐃᓕᑦᓯᓐᓄᓪᓗ ᐊᖏᖅᑕᐅᓇᓱᓐᓂᐊᖅᓱᖓ ᑖᒃᑯᓄᖓ ᑐᕌᖓᔪᓄᑦ ᑕᒪᒃᑯᐊ ᓄᓇᓕᓐᓄᑦ ᑐᔅᓯᕋᕐᕕᐅᔪᓐᓇᖅᑐᑦ 

ᑕᒪᒃᑯᓄᖓ ᐱᓇᓱᒡᓗᑎ. 

 

ᑖᓐᓇᓗ ᒪᓕᒐᓕᐅᖅᑎᐅᖃᑎᕗᑦ, ᐊᒃᓱᐊᓗᒃ ᖁᔭᓐᓇᒦᖅᑕᕋ ᐅᕙᓐᓄᑦ ᐅᐸᒍᑎᖃᑦᑕᕐᒪᑦ, ᐊᒻᒪᓗ 

ᐊᐱᖅᓱᖃᑦᑕᖅᓱᓂ, ᑕᕝᕙᓂ ᐃᒡᓗᕐᔪᐊᒥ ᐊᒻᒪᓗ ᐊᓪᓚᕝᕕᓐᓂ. ᖃᓄᖅᑑᕈᓐᓇᕋᓱᓐᓂᑎᓐᓂᑦ, 

ᖃᓄᖅᑑᖃᑎᒋᓇᓱᒃᓯᒪᓪᓗᒍᓗ. 

 

ᑖᒃᑯᐊ $500,000 ᒥᑭᑦᑑᓪᓛᓗᐃᑦ, ᑭᓯᐊᓂ ᐅᑕᖅᑭᓂᑦᑎᓐᓂ ᑖᒃᑯᐊ ᐊᑭᑐᓂᖅᓴᐃᓪᓕ ᐊᒻᒪᓗ ᐱᕐᔪᐊᖑᓂᖅᓴᐃᑦ 

ᐅᖃᐅᓯᕆᖃᑦᑕᕋᒃᑭᑦ. ᒐᕙᒪᑐᖃᒃᑯᑦ ᑖᒃᑯᓂᖓ ᐱᓕᕆᔭᕆᐊᖃᖅᓯᒪᒻᒪᑕ ᑲᓇᑕᓕᒫᒥ, ᓄᓇᕘᑦ 

ᐳᐃᒍᖅᑕᐅᓯᒪᓂᑰᒻᒪᑦ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓐᓇ ᑖᒃᑯᐊ ᑮᓇᐅᔭᕐᔪᐊᑲᓪᓚᓐᓂᑦ ᐊᑐᐃᓐᓇᖃᕐᓂᖏᓐᓂ, ᓄᓇᓕᓕᒫᓄᑦ ᐳᓚᕋᕋᓱᑦᑐᒍᑦ ᐊᒻᒪᓗ ᑖᒃᑯᐊ 

ᑮᓇᐅᔭᕐᔪᐊᓂᑦ ᑐᔅᓯᕋᐅᑎᓂᑦ ᓴᖅᑭᔮᖅᑎᑦᑎᖃᑦᑕᕐᓂᖏᓐᓄᑦ ᑕᒪᒃᑯᓂᖓ.  

 

ᑖᒃᑯᐊ ᖃᐅᔨᒪᑦᑎᐊᓕᕈᑦᑎᒍ ᑕᐃᑰᓇ ᑮᓇᐅᔭᖅᑖᕋᓱᒃᑲᓐᓂᕐᓗᑕ, ᑕᐃᒪᓐᓇ ᐸᕐᓇᑦᓯᒪᔪᖓ, ᐃᓛᒃ ᐸᕐᓇᑦᓯᒪᔪᒍᑦ. 

ᑖᒃᑯᐊᒡᓗ, ᓲᕐᓗ ᑕᐃᓐᓇ $500,000 ᒥᑭᖅᑰᔨᔪᖅ, ᐃᓛᒃ ᒥᑭᑦᑐᖅ, ᓄᓇᓕᓕᒫᓄᑦ ᐊᒥᒐᖅᑐᖅ. 

 

ᑭᓯᐊᓂ ᐅᑕᖅᑭᓂᑦᑎᓐᓂᒃ ᐊᔾᔨᒌᖏᑦᑐᓂᑦ ᐱᖃᐅᕈᓘᔭᕐᒪᑦ, ᓲᕐᓗ ᑖᒃᑯᐊ ᓄᓇᓯᐅᑎᓄᑦ ᐅᖃᐅᓯᖃᖅᑲᐅᒐᕕᑦ 

ᓄᓇᓯᐅᑎᓄᑦ ᐅᑎᖅᑕᕈᓐᓇᐅᑎᖏᑦ. ᒫᓐᓇ ᓄᓇᓕᒃ ᒪᕐᕉᓐᓂᒃ ᐱᑕᖃᖅᑐᑦ ᑖᒃᑯᐊ ᓴᕕᕋᔭᐅᓪᓗᑎᒃ ᑕᐅᓄᖓ 

ᐃᒫᓅᖅᑎᑕᐅᖃᑦᑕᖅᓱᑎᑦ ᓯᑯᓕᕋᐃᒻᒪᑦ ᐅᑎᖅᑎᑕᐅᖃᑦᑕᖅᓱᑎᒃ, ᑖᓐᓇ ᐊᑭᑭᓐᓂᖅᓴᖅ.  

 

ᑖᓐᓇ ᐱᓪᓚᕆᒃ, ᐲ, ᑭᓯᐊᓂ ᑕᐃᒪᓐᓇᐃᑦᑐᓪᓚᕆᐅᖏᑦᑑᒐᓗᐊᖅ, ᑭᓯᐊᓂ ᐱᒋᐊᕈᑎᒃ ᐊᒻᒪᓗ ᐃᑲᔫᑎᑦᑎᐊᕚᓗᒃ 

ᓄᓇᓕᓐᓄᑦ, ᓄᓇᓕᖁᑎᕗᑦ, ᕼᐋᒻᓚᒃᑯᑦ ᑐᔅᓯᕋᕈᓐᓇᖅᑎᐊᖅᑐᐃᑦ ᐅᕙᑦᑎᒍᑦ. 

 

ᑕᕝᕘᓇ ᐊᖏᖅᑕᐅᓂᐊᕈᒪᐃᓛᒃ ᑖᒃᑯᐊ ᑮᓇᐅᔭᐃᑦ ᐱᓇᓱᑦᑕᕗᑦ $500,000-ᒧᑦ ᑐᕌᖓᔪᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ, ᐅᖅᓱᖅᑑᒧᑦ. ᑭᖑᓪᓕᐅᓂᐊᖅᖢᓂ 

ᒪᓕᒐᓕᐅᖅᑎ, ᑐᓄᓂᕐᒧᑦ. ᒪᓕᒐᓕᐅᖅᑎ, ᐋᖁᐊᖅ. 

 

ᐊᐱᖅᑯᑦ 1010 - 5(2): ᑐᖁᖓᔪᒃᑯᕖᑦ ᓄᓇᓕᓐᓂ (ᐋᖁᐊᖅ) 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ, ᐅᖅᓱᖅᑑᒥᐅᓪᓗ. 

ᐅᓪᓗᑐᐃᓐᓇᐅᕐᒪᑦ, ᖁᕕᐊᓱᒃᑐᖓ ᓄᓇᕗᒻᒥᐅᑕᐅᔪᖓ ᐊᒻᒪᓗ ᑲᓇᑕᒥᐅᑕᐅᒐᒪ, ᖃᓄᑐᐃᓐᓇᖅ 

ᐅᖃᓪᓚᒍᓐᓇᖅᖢᖓ. ᐅᖃᖅᑏ, ᖁᔭᓐᓇᒦᒃ. 

 

ᐅᖃᖅᑏ, ᐅᑯᐊ ᐊᐱᖅᑯᑎᒋᓂᐊᖅᑕᒃᑲ, ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ.  

 

ᒥᓂᔅᑕ ᐃᖅᑲᐅᒪᔪᒃᓴᐅᕗᖅ, ᐊᑕᐅᓯᐊᕐᓇᒍ ᑕᒪᓐᓇ ᓂᓕᐅᑎᒋᖃᑦᑕᖅᓯᒪᓕᕋᒃᑯ ᓄᓇᓕᖕᓂ ᑐᖁᖓᔪᒃᑯᕖᑦ. 

ᑕᒪᑐᒪᓂ ᒪᓕᒐᓕᐅᖅᑏᑦ ᑖᒃᑯᐊᓴᐃᓐᓇᐃᑦ ᐃᒃᓯᕙᐅᑖᖅ, ᐃᔅᓯᕚᖅᑎᓪᓗᒋᑦ. ᑕᒪᓐᓇ 

ᓂᓪᓕᐅᑎᒌᓐᓇᖃᑦᑕᕐᓂᐊᖅᑕᕋ. ᑭᓯᐊᓂ ᒐᕙᒪᒃᑯᑦ ᖃᓄᖅᑑᕈᑎᒋᔪᓐᓇᖅᓯᐸᐅᒃ ᑕᒪᒃᑯᐊ ᑐᖁᖓᔪᑦ 

ᑲᒪᒋᔭᐅᑦᑎᐊᖃᑦᑕᖁᓪᓗᒋᑦ.  

 

ᑭᖑᓪᓕᕐᒥ ᑕᒪᓐᓇ ᓂᓪᓕᐅᑎᒋᒐᒃᑯ ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ.  

 

ᒥᓂᔅᑕ ᓇᓗᓇᐃᖅᓯᓚᐅᖅᓯᒪᔪᖅ, ᒐᕙᒪᒃᑯᑦ ᐱᓕᕆᕝᕕᖏᓐᓂ ᐱᔭᕆᐊᑭᓪᓕᑎᑦᑎᔩᑦ ᑎᒥᖁᑎᖏᒡᒎᖅ 

ᓴᖅᑭᑕᐅᓚᐅᖅᓯᒪᔪᑦ ᑐᑭᒧᐊᕈᑎᒃᓴᓂᑦ ᐋᖅᑭᑦᓱᐃᓂᐊᖅᑐᑦ ᐱᔾᔪᑎᒋᓪᓗᒋᑦ ᑐᖁᖓᔪᒃᑯᕖᑦ ᓄᓇᓕᖕᓂ. 

 

ᒥᓂᔅᑕᖃᐃ ᐅᓪᓗᒥ ᖃᓄᐃᓕᖓᓕᕐᒪᖔᖅ ᑕᒪᓐᓇ ᓇᓗᓇᐃᔭᕈᓐᓇᖅᐸᐅᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᓯᕋᖅᑎᖏᓐᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ, ᖁᔭᓐᓇᒦᒡᓗ ᑖᔅᓱᒥᖓ ᑐᑭᓯᒋᐊᒃᑲᓐᓂᕈᒪᖕᒪᑦ.  

 

ᐅᖃᖅᑎᑦᓯᔩ, ᑖᑉᑯᐊ ᐱᓕᕆᖃᑎᒌᑉᐸᓪᓕᐅᔪᓂᓛᒃ ᑎᒥᓐᖑᕐᓂᐊᕐᓂᕋᓚᐅᖅᑕᒃᑲ ᐅᖃᐅᓯᕆᑉᓗᒋᑦ ᐅᑭᐅᖅ, ᑕᒪᓐᓇ 

ᑲᔪᓯᕙᓪᓕᐊᔪᖅ.  

 

ᐅᖃᖅᑎᑦᓯᔩ, ᑕᒪᓐᓇ ᓄᓇᒡᔪᐊᕐᓂᖅ -19 ᑕᒪᐅᖓ ᓄᓇᕗᒻᒧᑦ, ᐃᓛᒃ ᑲᓇᑕᒧᑦ ᑎᑭᑎᓪᓗᒍ ᐃᓱᒫᓗᒋᔭᖃᓚᐅᕋᑉᑕ 

ᑎᒥᐅᖃᑎᒌᑦᑐᑎᒍᑦ, ᖃᓄᖅ ᐱᓕᕆᐊᕆᓇᔭᕐᒪᖔᑉᑎᒍ ᑕᒪᓐᓇ ᓄᓇᒡᔪᐊᕐᓂᖅ ᓄᓇᕗᒻᒧᑦ ᑎᑭᓐᓇᔭᕐᓂᖅᐸᑦ ᐊᒻᒪ 

ᐃᓄᑦ ᐊᒥᓱᑦ ᐃᓅᔪᓐᓃᕋᔭᖅᐸᑕ, ᑕᒪᓐᓇ ᑕᕝᕗᖓ ᐃᓱᒫᓘᑎᐅᔪᖅ ᐃᓕᖃᓯᐅᑎᓕᓚᐅᕐᒪᑦ, ᑎᒦᑦ ᖃᓄᖅ 

ᐱᓕᕆᐊᖑᓇᔭᕐᒪᖔᑖ ᐃᓗᕕᖅᓯᐅᖅᑕᐅᓚᐅᖅᑎᓐᓇᒋᑦ. 

 

ᑕᐃᒪᓐᓇᐃᑎᒡᓗᒍ, ᒫᓐᓇ ᖃᐅᔨᒪᔭᖃᖅᑐᒍᑦ ᐊᑐᐃᓐᓇᐅᔪᓂᑦ ᑕᒪᒃᑯᓄᖓ ᑎᒥᖃᕐᕕᐅᓇᔭᖅᑐᓄᑦ 

ᓂᒡᓚᓴᐅᑎᖃᕈᓐᓇᖁᑉᓗᒋᑦ ᐊᒻᒪ ᐃᓂᖃᑦᓯᐊᕈᓐᓇᖁᑉᓗᒋᑦ. ᑕᐃᒪᓐᓇᐃᑦᑐᓂᒃ ᓅᑕᐅᔪᓐᓇᖅᑐᓂᒃ 

ᐊᑐᐃᓐᓇᕈᕈᓇᖅᑐᓂᒃ ᓄᓇᓕᖕᒧᑦ, ᐊᑐᐃᓐᓇᕈᖅᓯᕙᓪᓕᐊᔪᒍᑦ. 

 

ᐊᒻᒪ, ᑖᓐᓇ ᑕᐅᑐᒃᖢᑎᒍ, ᐃᒻᒪᖄ ᐊᑑᑎᖃᑦᓯᐊᕋᔭᕐᓂᖓ ᑕᕝᕙᓂ ᐅᑭᐅᓂ ᖃᐃᕙᓪᓕᐊᔪᓂ ᐸᕐᓇᒍᒪᑎᓪᓗᑕ 

ᓄᓇᓕᖕᓄᑦ ᑎᒥᖃᕐᕕᐅᔪᓐᓇᖅᑐᓄᑦ. ᐅᖃᖅᑎᑦᑎᔩ, ᑕᕝᕙᓃᑦᑐᒍᑦ ᒫᓐᓇ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓯᕗᓪᓕᖅᐹᖅ ᐃᓚᕆᐊᕈᑦ. ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑎᑎᕋᕋᒪ ᑕᒪᑐᒪ ᒥᒃᓵᓄᑦ. ᑭᐅᓚᐅᖅᓯᒪᔪᖅ ᑖᓐᓇ ᒥᓂᔅᑕ, 

ᐅᖃᖅᖢᓂ, ᑖᒃᑯᐊ ᐱᓕᕆᕝᕕᖏᒡᒎᖅ ᓄᓇᓕᖕᓂ ᐃᑲᔪᕈᓐᓇᖅᑐᑦ, ᐃᒡᓗᓂᑦ ᐊᑐᖏᑦᑐᓂᑦ 

ᐃᓅᔪᓐᓃᖅᑐᒃᑯᕕᓕᐅᕈᒪᑉᐸᑕ ᐳᓛᕆᐊᕐᕕᐅᔪᓇᖃᑦᑕᖅᑐᓄᓪᓗ ᐊᑐᕐᓗᒋᑦ ᐊᑭᑐᔪᖅᑐᕈᑎᐊᓛᑦ, ᑕᑉᐸᐅᖓ 

$250,000-ᒧᑦ ᑎᑭᓪᓗᒍ. 

 

ᐅᖃᖅᑏ, ᖁᔭᓕᒃᑲᓐᓂᕈᒪᒋᕙᕋ ᑖᓐᓇ ᒥᓂᔅᑕᕆᔭᐅᔪᖅ ᑕᒪᑐᒥᖓ ᐱᒋᐊᓚᐅᕐᒪᑦ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ, ᓇᓕᐊᒃ ᓄᓇᓕᒃ ᑮᓇᐅᔭᓂᑦ ᑐᒃᓯᕋᓚᐅᕐᒪᖔᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᓄᓇᓕᓐᓂ ᒐᕙᒪᒃᑯᖏᓪᓗ ᐱᔨᑦᑎᖅᑏᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓇ ᑎᑎᖅᑲᖅ ᐊᐅᓪᓚᖅᑎᑕᐅᓚᐅᖅᑎᒡᓗᒍ ᑖᒃᑯᓄᖓ 

ᑕᒪᑐᒥᖓ ᑮᓇᐅᔭᒥᒃ ᑐᒃᓯᖅᑐᕐᕕᐅᔪᓐᓇᖅᑐᑦ ᒥᒃᓵᓄᑦ. ᒫᓐᓇᒧᑦ ᓱᓕ ᑐᑭᓯᐅᒪᓐᖏᑦᑐᖓ ᖃᑉᓯᓪᓚᕇᑦ ᓄᓇᓕᖕᓂ 

ᑖᔅᓱᒥᖓ ᑐᒃᓯᖅᑐᖅᓯᒪᓕᕐᒪᖔᑕ ᑮᓇᐅᔭᒥᒃ ᐊᑐᐃᓐᓇᕈᕋᔭᖅᑐᒥᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪ ᑭᖑᓪᓕᖅᐹᕆᓕᕐᓗᒍ ᐊᐱᖅᑯᑎᓐᓄᑦ ᐃᓚᒋᐊᕈᑎ, ᒥᔅᑕ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᕙᓐᓄᑦ ᑭᐅᒐᒥ, ᒥᓂᔅᑕ ᐅᖃᓚᐅᖅᓯᒪᔪᖅ, ᐅᖅᓱᖅᑑᕐᒥᐅᒎᖅ 

ᕼᐋᒻᓚᒃᑯᖏᓐᓂᒃ ᐃᖅᑲᓇᐃᔭᖃᑎᖃᕐᓂᐊᖅᑐᖅ ᑕᒪᓐᓇ ᖃᓄᖅᑑᕈᑕᐅᓂᐊᕐᖓᑦ. 

 

ᓱᓖᓛᒃ, ᐃᒡᓗᖁᑎᖃᕋᑦᑕ ᐊᑐᖏᑦᑐᒥᒃ ᐊᑐᖅᑕᐅᓚᐅᖅᓯᒪᓐᖏᑦᑐᒥᒃ ᓴᓇᒃᑲᓐᓂᖅᑕᐅᓚᐅᖅᓯᒪᓐᖏᑦᑐᒥᒡᓗ 

ᐱᑕᖃᕋᓗᐊᕐᒪᑦ.  

ᐊᒻᒪᓗ ᖁᔭᓐᓇᒦᕐᒥᔪᖓ, ᑕᒪᑐᒧᖓ ᐊᖏᓚᐅᕐᒪᑦ. 

 

ᓇᓗᓇᐃᖅᓯᔪᓐᓇᖅᐸᖃᐃ, ᖃᓄᐃᑦᑐᓂᒃ ᐊᐅᓚᔾᔭᐃᒋᐊᕈᑎᓂᒃ ᐱᒋᐊᖅᑎᑦᑎᓯᒪᓕᕐᒪᖔᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᓄᓇᓕᖕᓄᑦ ᐊᒻᒪᓗ ᒐᕙᒪᒃᑯᑦ ᐱᔨᑦᓯᕋᖅᑎᖏᓐᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑖᒃᑯᐊ ᓄᓇᓖᑦ ᒐᕙᒪᖏᑦ 

ᐱᔨᑦᓯᕋᖅᑎᖏᓪᓗ ᑲᑎᒪᖃᑎᒋᔭᐅᖃᑦᑕᕐᒪᑕ ᑖᒃᑯᓄᖓ ᐱᓕᕆᔨᒋᔭᑉᑎᓐᓄᑦ, ᑕᒪᒃᑯᓂᖓ ᕿᒥᕐᕈᑉᓗᑎᒃ 

ᐊᔾᔨᒌᖏᑦᑐᓂᒃ, ᐱᖁᑎᕐᔪᐊᓂᒃ, ᐱᖁᑎᓪᓚᑦᑖᓂᒡᓗ ᖃᐅᔨᓴᖅᖢᑎᒃ ᓇᐅᒃᑯᑦ, ᓱᓇ, ᓱᑯᑦᓯᐊᒍᓪᓗ 

ᐋᖅᑭᒋᐊᕆᐊᖃᕐᒪᖔᑕ. 

 

ᒫᓐᓇᒧᑦ ᑎᑭᖦᖢᒍ ᑕᐃᒪᓐᓇ ᐱᓕᕆᖃᑎᒋᔭᕗᑦ ᓱᓕ ᑖᒃᑯᐊ ᕿᒥᕐᕈᓇᒐᓱᒃᖢᑎᒍᑦ, ᓇᐅᒃᑯᑦ ᐊᒻᒪ ᖃᓄᖅ ᑕᒪᓐᓇ 

ᐋᖅᑭᒐᒃᓴᐅᓂᖅᐸᑦ ᐋᖅᑭᒃᑕᐅᔪᓐᓇᕋᔭᕐᒪᖔᑦ ᐊᑑᑎᒋᔭᐅᖁᔭᖓᓄᑦ ᐊᑐᕈᓐᓇᓕᖁᑉᓗᒍ. ᖁᔭᓐᓇᒥᒃ, ᐅᖃᖅᑎᑦᓯᔩ. 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ ᐊᒻᒪᓗ ᑭᖑᓪᓕᐅᓂᐊᖅᖢᓂ 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ. ᒪᓕᒐᓕᐅᖅᑎ, ᖃᒪᓂᖅ. 

 

ᐊᐱᖅᑯᑦ 1011 - 5(2): ᐊᑲᐅᓐᖏᓕᐅᕈᑏᑦ ᐋᓐᓂᐊᕕᓕᐊᖅᑐᑦ ᑐᔪᕐᒥᓂᖏᓐᓄᑦ (ᖃᒪᓂᖅ) 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᓯᕗᓕᖅᑎᖓᓄᑦ ᐊᐱᕆᔪᒪᓪᓗᖓ. 

ᐊᐱᖅᓱᕐᓂᐊᕐᓂᕋᖅᑲᐅᒐᒪ, ᑕᒻᒫᖅᑎᕐᕕᒻᒥ ᐊᖏᕐᕋᕆᔭᐅᔪᓂᓗ ᑐᔪᕐᒥᖃᑦᑕᕐᓂᐅᑉ ᒥᒃᓵᓄᑦ. 

 

ᒥᓂᔅᑕ ᐊᐱᕆᔪᒪᓪᓗᒍ ᓯᕗᓪᓕᖅᐹᒥᒃ, ᑖᒃᑯᐊ ᐊᖏᕐᕋᕆᔭᐅᔪᓂᒃ ᑐᔪᕐᒥᖃᑦᑕᖅᑐᑦ, ᐸᐃᑉᐹᓕᕆᓂᐅᔪᑦ ᑭᒃᑯᓐᓂᒃ 

ᑲᒪᒋᔭᐅᖃᑦᑕᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓂᕆᓂᕐᒧᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒃᓯᒪᑐᐃᓐᓇᖅᑐᖅ ᖃᓄᐃᓐᓂᕐᒧᑦ. 

ᐋᓐᓂᐊᕕᓕᐊᖅᑐᖃᖅᐸᑦ ᓄᓇᓕᖕᓂᓗ, ᐃᖃᓗᖕᓅᖓᐅᓂᐊᖅᐸᑦ ᓲᕐᓗ ᒪᐅᖓ, ᐊᒻᒪᓗ ᐃᓄᖕᓃᓐᓂᐊᖅᐸᑦ, ᓲᕐᓗ 

ᒪᐅᓐᖓᐅᓂᐊᕈᕕᑦ ᐃᓚᖃᕈᕕᑦ ᑕᐃᒃᑲᓃᑦᑐᒪᒍᕕᑦ ᓇᖕᒥᓂᖅ ᐋᖅᑭᒃᓱᕈᓐᓇᖅᑕᐃᑦ. ᐊᒻᒪᓗ ᑕᐃᒃᑯᐊ 

ᑮᓇᐅᔭᖅᑐᕈᑏᑦ ᐅᑎᖅᑎᑕᐅᓗᑎᒃ.  

 

ᒪᐅᓐᖓᕐᓂᕈᕕᑦ ᐃᓂᒃᓴᖃᓐᖏᒃᑯᕕᑦ ᑐᔪᕐᒥᕕᖕᒥ ᐃᓚᔮᖕᓃᑦᑐᒪᒍᕕᑦ, ᑕᐃᒪ ᑐᔪᕐᒥᕕᒃ ᑕᐃᓐᓇ ᐋᖅᑭᒃᓱᐃᓇᔭᖅᐳᖅ 

ᐊᒻᒪᓗ ᐊᑭᓖᓗᓂ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒡᓗ ᑭᐅᖕᒪᖓ ᒥᓂᔅᑕᐅᔫᑉ ᐊᐱᖅᑯᑎᒋᔭᓐᓂᒃ. 

 

ᑕᐃᒪ ᓂᕈᐊᖅᑕᐅᓯᒪᕝᕕᓐᓂᑦ ᑐᔪᕐᒥᔪᖃᖃᑦᑕᐅᓚᐅᕐᒪᑦ ᐊᖏᕐᕋᕆᔭᐅᔪᓂᒃ ᓄᕙᒡᔪᐊᕐᓇᖅ ᐱᕙᓪᓕᐊᓕᖅᑎᓪᓗᒍ. 

ᑕᒪᒃᑯᐊ ᑐᔪᕐᒥᕕᒋᔭᐅᓚᐅᖅᑐᑦ ᐊᑭᓕᖅᑕᐅᓐᖏᑲᓴᑦᑎᐊᖅᑐᖃᓚᐅᕐᒪᑦ ᑭᒡᒐᖅᑐᖅᑕᓐᓂᒃ.  

 

ᑕᒪᓐᓇ ᑕᑯᓇᒍᓐᓇᖅᐸᐅᒃ ᒥᓂᔅᑕᐅᑉ? ᐱᓕᕆᔨᖁᑎᖏᓐᓂᑦ ᐅᓪᓗᒥᒧᑦ ᐊᑭᓕᖅᑕᐅᓯᒪᖏᑦᑐᖃᕐᒪᖔᑦ 

ᐊᖏᕐᕋᕆᔭᐅᔪᓂ ᑐᔪᕐᒥᖃᑦᑕᖅᑐᕕᓂᕐᓂ ᓄᕙᒡᔪᐊᕐᓇᖅ ᐱᕙᓪᓕᐊᓕᑦᑎᒡᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓂᕆᓂᕐᒧᑦ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᒪᓐᓇ ᐊᑕᐅᓯᐊᕐᓇᓂ ᓴᖅᑭᓯᒪᔪᖅ ᐊᒻᒪᓗ 

ᖃᐅᔨᒪᓪᓗᖓ ᐊᕐᕌᒍᖅ ᐱᖓᓱᐊᖅᑎᖅᖢᒍ ᑲᑎᒪᖃᑎᒋᖃᑦᑕᕋᑦᑎᒃᑯᑦ ᐃᖅᑲᓇᐃᔭᖅᑏᑦ ᐊᒻᒪᓗ ᑕᐃᒃᑯᐊ 

ᐊᐅᓚᑦᑎᔨᒋᔭᐅᔪᑦ ᑐᔪᕐᒥᕕᖕᒥ. ᐅᖃᐅᓯᕆᔭᐅᖃᑦᑕᖅᑐᑦ ᑕᒪᓐᓇ ᐋᖅᑭᒃᓱᖅᑕᐅᕙᓪᓕᐊᓪᓗᑎᒡᓗ ᑕᐃᒃᑯᐊ 

ᐅᖃᐅᓯᕆᔭᑎᑦ.  

 

ᑭᓇᑐᐃᓐᓇᖅ ᐃᓱᒫᓘᑎᖃᖅᑐᖅ ᑕᒪᑐᒪ ᒥᒃᓵᓄᑦ, ᐊᑏ ᑎᑎᕋᖃᑦᑕᕐᓕᑦ, ᐅᖄᓚᖃᑦᑕᕐᓗᑎᒡᓗ ᑕᐃᒃᑯᓄᖓ 

ᐋᓐᓂᐊᕕᓕᐊᖅᑐᓄᑦ ᑲᒪᔨᐅᓂᕋᖅᑕᐅᕙᒃᑐᓄᑦ ᐊᒻᒪᓘᓐᓃᑦ ᑎᑎᕋᕐᕕᑦᑎᓐᓄᑦ, ᐊᑭᓕᖅᑕᐅᖏᑦᑐᖃᕐᓂᖅᐸᑦ 

ᑐᔪᕐᒥᐊᖃᓚᐅᖅᑎᓪᓗᒍ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ, ᒥᓂᔅᑕ.  

 

ᑕᐃᒪ ᐊᐱᕆᔪᒪᒃᑲᓐᓂᓕᕆᓪᓗᖓ, ᑕᒻᒫᖅᑎᕐᕕᒃ ᑕᑕᓗᐊᕌᖓᑦ ᐊᖏᕐᕋᕆᔭᐅᔪᓂᒃ ᑐᔪᕐᒥᔭᕆᐊᖃᓕᖃᑦᑕᕐᒪᑕ.  

ᓱᖁᑕᐅᓐᖏᓛᖅ, ᖃᓄᐃᓐᖏᓛᖅ, ᑕᒻᒫᖅᑎᕐᕕᖕᒥ ᑲᒪᔨᐅᔫᑦ ᐊᖏᕐᕋᖓᓂ ᑐᔪᕐᒥᔪᖃᖃᑦᑕᕋᓗᐊᖅᐸᑦ? ᑕᒪᓐᓇ 

ᐊᒃᑐᐊᓗᐊᕐᓂᕐᒥᒃ ᓲᕐᓗ ᐃᒥᒧᑦ ᐊᒃᑐᐊᓗᐊᕐᓂᕐᒦᒃᑲᔭᖏᒃᑲᓗᐊᖅᐹᑦ, ᕿᓂᕆᐊᖃᖅᑐᖃᖃᑦᑕᓐᖏᓛᖅ 

ᐃᖅᑲᓇᐃᔭᖅᑏᑦ ᐊᖏᕐᕋᖏᓐᓂ ᑐᔪᕐᒥᔪᖃᓚᐅᖏᓐᓂᖓᓂᒃ ᐃᓂᒃᓴᖃᕈᓐᓇᕐᒪᖔᑦ ᐊᖏᕐᕋᕆᔭᐅᔪᓂᒃ 

ᑐᔪᕐᒥᔪᖃᕆᐊᖃᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐅᔪᖅ ᐋᓐᓂᐊᖅᑕᐃᓕᓂᕆᓂᕐᒧᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᐃᒪᓐᓇ ᐱᐅᓯᖃᓲᖅ, ᐃᓂᒃᓴᖃᖅᐸᑦ ᑕᐃᑲᓂ 

ᑐᔪᕐᒥᕕᖕᒥ. ᓄᕙᒡᓇᕐᔪᐊᖅ ᐱᓪᓗᒍ ᑕᑖᖏᓐᓇᖅᑐᐊᓘᖃᑦᑕᖅᓯᒪᖕᒪᑕ ᑕᒫᓂ ᐃᖃᓗᖕᓂ. ᑕᐃᒪᐃᑦᑑᖕᒪᑦ 

ᓯᓂᒃᑕᕐᕕᖕᓄᑦ ᐊᓯᖏᓐᓄᓪᓗ ᓵᑕᐅᖃᑦᑕᖅᑐᑦ. 

 

ᐄ, ᑐᔪᕐᒥᕕᖃᕈᓐᓇᑦᑎᐊᖅᑐᑦ ᑕᐃᒫᒃ ᑕᑕᐅᔾᔨᓯᒪᓗᐊᖅᑎᓪᓗᒋᑦ. ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖏᑦ. ᒪᓕᒐᓕᐅᖅᑎ, ᐃᖃᓗᐃᑦ-ᓂᐊᖁᓐᖒᒧᑦ, ᒪᓕᒐᓕᐅᖅᑎ, 

ᐊᕐᓇᒃᑲᖅ. 

 

ᐊᐱᖅᑯᑦ 1012 - 5(2): ᐱᓕᕆᐊᕆᔭᐅᓂᖓ ᐃᓄᑐᖃᐃᑦ ᐸᖅᑭᔭᐅᓂᖏᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓇ ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᐃᓐᓇᕐᓄᑦ 

ᒥᓂᔅᑕᕆᔭᐅᔪᒧᑦ.  

 

ᐅᖃᖅᑏ, ᑕᖅᑭᐅᓚᐅᖅᑐᒥ ᐱᕙᓪᓕᐊᔪᒃᑯᑦ ᑐᓴᓚᐅᖅᓯᒪᒐᑦᑕ ᑕᐃᒃᑯᐊ ᐃᓐᓇᐃᑦ ᑲᑐᔾᔨᖃᑎᒌᖏᑦᑕᒎᖅ 

ᐊᖓᔪᖅᑳᖓ ᓄᖅᑲᓕᕐᒪᑦ.  

 

ᑖᒃᑯᐊ ᓄᓇᕗᑦ ᒐᕙᒪᒃᑯᓐᓄᑦ ᑮᓇᐅᔭᖃᖅᑎᑕᐅᖃᑦᑕᖅᓯᒪᔪᑦ ᐊᕐᕌᒍᒐᓴᖕᓄᑦ, ᑭᓯᐊᓂᓗ ᓇᓗᓪᓗᖓ ᓇᑭᒃᑲᓐᓂᖅ 

ᑮᓇᐅᔭᖅᑖᖅᑎᑕᐅᖃᑦᑕᕐᒪᖔᑦ.  

 

ᖃᓄᖅ ᐃᖅᑲᓇᐃᔭᖃᑎᒋᖃᑦᑕᖅᐱᓯᐅᒃ ᐱᓪᓗᒋᑦ ᐃᓐᓇᐃᑦ ᓄᓇᕗᓕᒫᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ ᐃᓐᓇᕐᓂᒃ ᑲᒪᔨᐅᔪᖅ, ᒥᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᖅᑲᓇᐃᔭᖃᑎᒋᖃᑦᑕᖅᓯᒪᔭᕗᑦ 

ᒪᑯᓂᖓ ᐅᖃᓕᒫᒐᓂᒃ, ᒪᑯᓄᖓᓗ ᐱᓕᕆᐊᓐᖑᖅᑎᑕᐅᓯᒪᔪᓂᒃ ᑮᓇᐅᔭᖃᖅᑎᑕᐅᔪᓂᒃ 

ᐱᓕᕆᖃᑎᒋᖃᑦᑕᖅᖢᑎᒃᑯᑦ. ᒐᕙᒪᓕᕆᔨᒃᑯᓐᓃᓐᖔᖅᑐᓂᒡᓗ ᐱᓕᕆᐊᖃᖃᑦᑕᕆᓪᓗᑕ, 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᓪᓗ. 

 

ᑲᑎᒪᖃᑎᒋᓚᐅᖅᑲᒻᒥᖏᓐᓇᒃᑭᑦ, ᐃᒃᑯᐊ ᑲᑎᒪᔩᑦ ᑲᑎᒪᓇᓱᒃᑲᓗᐊᖅᖢᑎᒃ ᐅᓄᓐᖏᓗᐊᕐᓂᖏᓐᓄᑦ 

ᑲᑎᒪᑲᑕᓐᖏᓯᒪᔪᑦ. ᐊᒻᒪᓗ ᑕᐃᓐᓇ ᐊᖓᔪᖅᑳᖓᑦ ᓄᖅᑲᓕᖅᖢᓂ, ᑕᒪᒃᑯᐊᕈᓘᔭᐃᑦ ᐱᔾᔪᑎᒋᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ. 

  

ᐅᖃᖅᑎ: ᖁᔭᓐᓇᒦᒃ. ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᓪᓗᖓ ᖁᕕᐊᓲᑎᒋᓪᓗᒋᓪᓗ ᑖᒃᑯᐊ ᒐᕙᒪᒃᑯᑦ 

ᐃᓐᓇᐃᑦ ᑲᑐᔾᔨᖃᑎᒌᖏᓐᓂᒃ ᑮᓇᐅᔭᖃᖅᑎᑦᑎᖃᑦᑕᕐᒪᑕ. 

 

ᑕᐃᒪᐃᒃᑲᓗᐊᖅᑎᓪᓗᒍ, ᖃᐅᔨᒪᔪᐃᓐᓇᐅᔪᒍᑦ ᐃᓅᓯᕐᒥᒃ ᐊᒃᑐᐃᓂᖃᓪᓚᕆᒃᑐᓂᒃ ᓴᖅᑭᑦᑎᔪᓐᓇᖏᓐᓇᑦᑕ 

ᑮᓇᐅᔭᑐᐃᓐᓇᕐᒥᒃ ᐊᑐᕐᓗᑕ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᓄᐃᑦᑐᓂᒃ ᓴᓇᕐᕈᑎᓂᒃ ᐃᓕᐅᖅᑲᐃᓯᒪᕕᓯ? ᒪᑯᐊ ᑕᖏᓖᑦ ᐃᓐᓇᕐᓄᑦ ᐊᑐᖅᑕᐅᖃᑦᑕᖅᑐᑦ 

ᐋᖅᑭᒃᑕᐅᕙᓪᓕᐊᔪᓐᓇᕐᓂᐊᕐᒪᑕ.  

 

ᐊᒻᒪᓗ ᑭᒃᑯᑦ ᐃᓐᓇᐃᑦ ᐱᓪᓗᒋᑦ ᐊᔭᐅᖅᑐᐃᔨᐅᖃᑦᑕᖅᐸᑦ? ᑕᒪᒃᑯᐊ ᐊᑲᐅᓐᖏᓕᐅᕈᑕᐅᕙᒃᑐᑦ ᐃᓐᓇᕐᓄᑦ 

ᐋᖅᑭᒃᐸᓪᓕᐊᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᓕᕆᕝᕖᑦ ᐅᓄᖅᑐᑦ 

ᑎᒥᓐᖑᖅᑎᑕᐅᓯᒪᔪᓪᓗ ᑕᖅᑳᓃᑦᑐᑦ ᐃᑲᔪᖃᑦᑕᖅᑐᑦ ᐱᔨᑦᑎᕈᑎᓂᒡᓗ ᓴᖅᑭᔮᖅᑎᑦᑎᔨᐅᓪᓗᑎᒃ 

ᐊᔭᐅᖅᑐᐃᔨᐅᖃᑦᑕᖅᖢᑎᒡᓗ. 

 

CanAge-ᑯᓐᓄᓪᓗ ᐃᑲᔪᖅᑕᐅᖃᑦᑕᖅᓯᒪᓪᓗᑕ ᐃᓐᓇᐃᑦ ᑎᒥᖁᑎᖏᓐᓂᒃ ᑕᐃᒃᑯᐊ ᐃᑲᔪᖅᑎᒋᔭᐅᖃᑦᑕᖅᑐᑦ, 

ᓄᕙᒡᓇᕐᔪᐊᖅ ᐱᓪᓗᒍ. 

 

ᑕᐃᒪᓐᖓᓕᒫᖅ ᐅᖃᓪᓚᖃᑎᒌᖃᑦᑕᖅᑐᒍᑦ. ᐊᒻᒪᓘᓐᓃᑦ ᐱᔨᑦᑎᕈᑏᑦ ᑕᐃᒃᑯᐊ ᖃᓄᐃᑦᑑᖕᒪᖔᑦ 

ᖃᐅᔨᒫᓂᓐᖏᑕᒃᑲ. 

 

ᒫᓐᓇ ᓄᖅᑲᖓᐸᓗᒃᑐᒍᑦ, ᑕᐃᒃᑯᐊ ᐃᓐᓇᐃᑦ ᐱᓪᓗᒋᑦ ᐊᔭᐅᖅᑐᐃᔨᓪᓚᕆᐊᓘᖃᑦᑕᓚᐅᖅᓯᒪᖕᒪᑕ ᐅᑎᖅᑎᖁᓇᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐹᓂᒃ ᐊᒻᒪᓗ ᑭᖑᓪᓕᖅᐹᕆᓕᕐᓗᒍ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅ ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓕᑕᖅᓯᒐᓗᐊᖅᑐᖓᐃᓛᖅ ᒐᕙᒪᒃᑯᑦ ᐸᕐᓇᐅᑎᖏᓐᓂᒃ 

ᐃᖏᕐᕋᕆᐊᖅᑎᑦᑎᓯᒪᖕᒪᑕ, ᐸᖅᑭᑦᑎᕕᒃᓴᓄᑦ ᐊᑯᓂ ᐃᓐᓇᑐᖃᕐᓅᑦ.  

 

ᑕᐃᒃᑯᐊᓕ ᓯᕗᓂᕆᓛᖅᑕᓐᑎᓐᓂᒃ ᖁᑦᑎᓂᖅᓴᕐᒥᒃ ᐃᑲᔪᕐᓂᕋᕈᓐᓇᓛᖅᑐᐃᑦ ᓄᓇᕗᒻᒥ 

ᐊᐅᓪᓚᕆᐊᖃᖃᑦᑕᔾᔮᓛᕈᓐᓃᕐᒪᑕ ᐃᓐᓇᑐᖃᐃᑦ. ᐊᒻᒪᑦᑕᐅᖅ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐋᖅᑭᑦᑎᐊᖅᓯᒪᔪᐊᓗᖕᓂᒃ ᐊᒋᕐᕋᒥ ᐃᑲᔪᕆᐊᖃᑦᑕᖅᑐᓂᒃ ᐋᖅᑭᑦᑎᐊᓯᒪᖕᒥᔪᑦ. 

 

ᑭᓯᐊᓂ, ᐃᓱᒫᓗᒃᑲᒪ ᓱᓕ. ᓱᒃᑲᐃᓗᐊᖅᑐᒥᒃ ᐃᖏᕐᕋᒐᑦᑕ, ᐃᓱᒪᒃᑯᑦ ᐃᓱᒪᐃᒍᑎᕙᓪᓕᐊᔪᐃᑦ 

ᐃᑲᔪᖅᑕᐅᒍᑎᒃᓴᖏᓐᓄᑦ, ᓯᕗᓂᕆᓂᐊᖅᑕᑦᑎᓐᓂ.  

 

ᐅᖃᖅᑏ, ᐃᓗᓕᖅᑐᔪᒥᒃ ᐃᓐᓇᑐᖃᕐᓄᑦ ᐸᕐᓇᑕᐅᑎᓂᒃ ᑐᑭᒧᐊᒍᑎᒃᓴᓂᒃ ᓴᖅᑭᑦᑎᖁᔨᓪᓗᖓ 

ᐅᖃᐅᓯᖃᐃᓐᓇᖃᑦᑕᖅᓯᒪᒐᒪ. ᐃᓱᒪᖃᕆᐊᖃᕐᒥᖕᒪᑕᑦᑕᖅ ᐃᓅᖃᑎᒌᖕᓂᕐᒧᑦ ᐱᔭᕆᐊᑐᓂᕆᕙᒃᑕᖏᓐᓂᒃ, 

ᐱᑦᑎᐊᖅᑕᐅᖃᑦᑕᖏᓐᓂᖏᓐᓂᒃ, ᐋᓐᓂᖅᑕᐅᖃᑦᑕᕐᓂᖏᓐᓂᒃ, ᑮᓇᐅᔭᐃᔭᖅᑕᐅᖃᑦᑕᕐᓂᖏᓐᓂᒃ, 

ᐃᓄᑑᓐᖑᖃᑦᑕᕐᓂᖏᓐᓂᒃ ᐊᒻᒪ ᓂᕿᖃᑦᑎᐊᖃᑦᑕᖏᓐᓂᖏᓐᓂᒃ. 

 

ᖃᖓᓕ ᑕᐃᒪ ᒥᓂᔅᑕ ᐊᖏᓛᖅᑲ, ᒪᓕᒐᓕᐅᕐᕕᖕᒧᑦ ᓴᖅᑭᖅᓯᓛᕐᓂᐊᕐᓂᕋᕐᓗᓂ ᐃᓗᓕᖅᑐᔪᒥᒃ ᐃᓐᓇᑐᖃᕐᓄᑦ 

ᐸᕐᓇᑕᐅᑎᓂᒃ ᒪᓕᒐᓕᐅᕐᕕᖕᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕ ᐋᓐᓂᐊᖅᑕᐃᓕᓕᕆᓂᕐᒧᑦ, ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᖃᖃᑎᖃᖅᓯᒪᔪᖓ 

ᐃᖅᑲᓇᐃᔭᖅᑎᓐᓂᒃ ᑕᒪᓐᓇᐃᓛᒃ ᐱᓪᓗᒍ. 

 

ᐅᓪᓗᒥ ᐅᖃᕈᓐᓇᖏᑦᑐᖓ, ᐊᐅᓚᑦᑎᔨᕈᓘᔭᖅᐳᑦ ᐃᓐᓇᑐᖃᓕᕆᔨᕗᓪᓗ ᑲᒪᑎᑕᐅᒻᒪᑕ ᒫᓐᓇ, ᓄᕙᓐᓇᕐᔪᐊᒥ. 

ᑕᐃᒪ ᐱᓕᕆᔨᑭᓐᓂᕗᓂᓛᒃ ᐊᔅᓱᐊᓗᒃ ᐊᔅᓱᕈᓐᓇᕐᖓᑦ ᒫᓐᓇ.  



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᐅᓯᖃᕈᓘᔭᖃᑦᑕᖅᑐᒍᓂᓛᒃ ᐸᕐᓇᐅᑎᓂᒃ ᐊᔾᔨᒌᖏᑦᑐᓂᒃ, ᑲᔪᓯᒋᐊᕈᑎᔅᓴᐅᔪᓂᒃ ᐅᖃᐅᓯᖃᖅᐸᒃᑲᓗᐊᖅᑐᒍᑦ. 

ᖁᔭᓐᓇᒦᒃ.  

 

ᐅᖃᖅᑎ: ᖁᔭᓐᓇᒦᒃ. ᓇᓗᓇᐃᔭᕐᕕᒋᔪᒪᕙᒃᑲ ᒪᓕᒐᓕᐅᖅᑏᑦ, ᑕᒪᓐᓇ ᐊᐱᖅᑯᑎᖃᖃᑦᑕᕐᓂᖅ ᒫᓐᓇ ᐃᓱᓕᒻᒪᑦ.  

 

ᐊᒻᒪᓗ ᓈᓴᐅᑎᒧᑦ 7-ᒧᑦ ᑲᔪᓯᓂᐊᖅᐳᒍᑦ. ᓈᓴᐅᑎᓕᒃ 7. ᑎᑎᖅᑲᒃᑯᑦ ᐊᐱᖅᑯᑏᑦ. (ᑐᓵᔨᑎᒍᑦ) ᓈᓴᐅᑎᓕᒃ 8. 

ᑎᑎᖅᑲᓄᑦ ᐊᐱᖅᑯᑎᓄᑦ ᑭᐅᔾᔪᑏᑦ. ᑭᐅᔾᔪᑏᑦ, ᒪᑐᐃᖅᓯᔾᔪᑎᓄᑦ. ᓈᓴᐅᑎᓕᒃ 10. ᐊᑎᓕᐅᖃᑎᒌᔅᓯᒪᔪᐃᑦ. 11-

ᖓᑦ. ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. 12. ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᐃᑦ ᐊᒻᒪ ᑲᑎᒪᔨᕋᓛᖑᑲᐃᓐᓇᖅᑐᐃᑦ 

ᐱᓪᓗᒋᑦ ᐱᑯᔭᔅᓴᐃᑦ ᐊᓯᖏᓪᓗ. ᓈᓴᐅᑎᓕᒃ 13. ᑎᑎᖅᑲᕐᓂᒃ ᓴᖅᑮᓂᖅ, ᓴᖅᑭᖅᓯᓂᖅ.  

 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. ᒪᓕᒐᓕᐅᖅᑎ, ᖃᒪᓂᑦᑐᐊᒧᑦ, ᒪᓕᒐᓕᐅᖅᑎ, ᓯᒪᐃᓚᒃ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 302 - 5(2): ᑎᑎᖅᑲᒃ ᖃᒪᓂᑦᑐᐊᑉ Hᐋᒻᒪᓚᒃᑯᖏᓐᓂᑦ ᐱᔾᔪᑎᒋᓪᓗᒍ ᐸᓖᓯᒃᑯᑦ 

ᑎᑎᕋᕐᕕᖓ (ᓯᒪᐃᓚᒃ) 

 

ᓴᖅᑭᑕᐅᔪᖅ ᑎᑎᖅᑲᒃ 303 - 5(2): ᑎᑎᖅᑲᒃ ᖃᒪᓂᑦᑐᐊᒥᑦ ᐱᔾᔪᑎᒋᓪᓗᒍ ᖃᖓᑕᓲᒃᑯᕕᒃ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒪᕐᕉᓐᓂᒃ ᑎᑎᖅᑳᕐᓂᒃ ᒪᓕᒐᓕᐅᕐᕕᒻᒨᕋᔅᓴᖃᕋᒪ. 

 

ᓯᕗᓪᓕᖅ ᑎᑎᖅᑲᖅ, ᕼᐋᒻᓚᒃᑯᖏᓐᓂᑦ ᑲᒪᓂᑦᑐᐊᑉ ᐅᖃᐅᓯᖃᖅᑑᑦ, ᐸᓖᓯᒃᑯᖏᓐᓂᒃ ᐅᖃᐅᓯᖃᖅᑐᖅ 

ᖃᒪᓂᑦᑐᐊᒥ. ᐊᒻᒪ ᐊᐃᑉᐹ, ᖃᒪᓂᑦᑐᐊᖅ ᕼᐋᒻᓚᒃᑯᖏᓐᓃᓐᖔᕐᒥᔪᖅᑕᐅᖅ, ᐱᔾᔪᑎᐊᖅᑐᖅ 

ᐊᐅᓪᓚᕆᐊᖅᑐᕐᕕᖓᓂᒃ ᒥᕝᕕᖓᓂᒃ. 

 

ᐊᐱᖅᑯᑎᔅᓴᖃᕐᓂᐊᖅᑐᖓ, ᒥᓂᔅᑕᒧᑦ ᐱᓇᓱᐊᕈᓯᐅᓛᖅᑐᒥ ᑖᒃᑯᐊ ᐱᓪᓗᓕᒋᑦ ᐊᒻᒪ ᒪᓕᒐᓕᐅᖅᑎᓕᒫᓄᑦ ᑖᒃᑯᐊ 

ᐅᖃᓕᒫᑦᑕᐅᑦᑎᐊᖁᔭᕋᓗᐊᒃᑲ. ᖁᔭᓐᓇᒦ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑎᑎᖅᑲᓂᒃ ᓴᖅᑭᑦᓯᓂᖅ, ᒥᔅᑕ ᑭᓐᖑᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 304 - 5(2): ᐅᓂᒃᑳᑦ ᐅᔭᖅᑲᓂᑦ: ᐊᒡᒐᒧᑦ ᓴᓇᓯᒪᔪᖅ ᑐᒃᓯᐊᕐᕕᒃ ᖃᓄᖅ 

ᐊᑐᐃᓯᒪᒻᒪᖔᑦ ᓄᓇᓕᒻᒥᒃ ᐊᒻᒪᓗ ᐃᓕᖅᑯᓯᕐᒥᒃ (ᕿᓐᖑᖅ) 

 

ᑭᓐᖑᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖃᐅᔨᒪᒐᕕᑦ ᑕᐃᒪ ᐃᓚᖓᑦ ᓄᓇᓕᐅ, ᑰᒑᕐᔪᒻᒥ 

ᖃᐅᔨᒪᔭᐅᑦᑎᐊᖅᑐᖅ ᓄᓇᐅᑉ ᐃᓚᖓ ᑐᔅᓯᐊᕕᒥᓂᐅᖃᑦᑕᓚᐅᕐᖓᑦ ᐅᔭᕋᖅ, ᐅᕙᑦᑎᐊᕈᐊᓗᒃ 

ᐊᑐᖅᑕᐅᖃᑦᑕᖅᑐᒥᓂᖅ. ᓄᓇᓕᑦᑕ ᐊᑐᖅᓯᒪᔭᒐᑦ ᒪᑐᔭᐅᓚᐅᕐᖓᑦ ᑕᐃᓐᓇ ᓱᕋᐃᔭᖅᑕᐅᒻᒪᑦ ᐊᑦᑕᓇᕐᓂᖓ 

ᐱᔾᔪᑎᒋᔭᐅᓪᓗᓂ. ᖁᕕᐊᓱᓪᓚᕆᓚᐅᖅᑐᖓ ᖃᐅᔨᒐᒪ. 

  

ᓰᕖᓰᒃᑯᑦ ᐅᑭᐅᖅᑕᖅᑐᒥ ᓴᖅᑭᖅᓯᓯᒪᒻᒪᑕ ᐅᓂᒃᑳᑦᑎᐊᖅᓯᒪᔪᐊᓗᓐᓂᑦ ᑐᔅᓯᐊᕐᕕᒻᒥᑦ, ᖃᓄᕐᓗ ᐊᑦᑐᐃᓯᒪᒻᒪᖔᑦ 

ᓄᓇᑦᑎᓐᓂ. 

 

ᐅᖃᖅᑏ, ᑲᔪᖏᖅᓴᐃᔪᖓ ᒪᓕᒐᓕᐅᖅᑎᓕᒫᓂᒃ ᐆᒥᖓ, ᐅᖃᓕᒫᕈᒥᓇᖅᑐᕕᔾᔪᐊᕌᓗᒻᒥᒃ ᐅᖃᓕᒫᖁᔨᓪᓗᖓ, 

ᐃᓕᑦᑐᕕᔾᔪᐊᕌᓘᓂᐊᕋᔅᓯ ᐊᑐᖅᓯᒪᔭᖏᓐᓂᒃ ᓄᓇᑦᑕ, ᐃᓄᖏᑕᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᖅᑲᓂᒃ ᓴᖅᑭᑦᑎᓂᖅ. ᒥᓂᔅᑕᕆᔭᐅᑲᐃᓐᓇᖅᑐᖅ ᐃᓄᓕᕆᔨᒃᑯᓐᓄᑦ, ᒥᓂᔅᑕ 

ᐊᕿᐊᕈᖅ. 

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᖅᑭᑕᐅᔪᖅ ᑎᑎᖅᑲᒃ 305 - 5(2): ᒥᓂᔅᑕᐅᑉ 2017-19 ᐅᓂᒃᑳᖓ ᐊᒃᖢᓗᐊᖅᑕᐃᓕᒪᓂᕐᒧᑦ 

(ᐊᕿᐊᕈᖅ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓱᓪᓚᕆᑦᑐᖓ 

ᓴᖅᑭᖅᓯᒋᐊᔅᓴᖅ ᒥᓂᔅᑕᐅᑉ 2017-2019-ᒧᑦ ᐅᓂᒃᑳᓕᐊᒥᓂᖏᑦ, ᐊᔪᖅᓴᖃᑦᑕᖅᑐᓂᒃ 

ᖃᑦᑏᓐᓇᕈᕐᔫᒥᑎᑦᑎᒐᓱᐊᕐᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᑎᑎᖅᑲᓂᒃ ᓴᖅᑭᑦᑎᓂᖅ. ᒥᔅᑕ ᓇᑦᓯᖅ. 

 

ᓴᖅᑭᑕᐅᔪᖅ ᑎᑎᖅᑲᒃ 306 - 5(2): ᓄᓇᑦᓯᐊᕐᒥ ᐱᕙᓪᓕᐊᔪᑎᒍᑦ ᑎᑎᖅᑲᒃ: ᐲᖅᑕᐅᓂᖓ ᐸᑎᖅ ᓇᑦᓯᖅ 

ᒥᓂᔅᑕᐃᑦ ᑲᑎᒪᔨᖏᓐᓂᑦ (ᓇᑦᓯᖅ) 

 

ᓴᖅᑭᑕᐅᔪᖅ ᑎᑎᖅᑲᒃ 307 - 5(2): ᓈᓴᓇᓪ ᐴᔅᑦᑯᑎᒍᑦ ᑎᑎᖅᑲᒃ: ᓯᕗᓕᖅᑎ ᐲᖅᑕᐅᓂᐊᖅᓱᕆᑦᑎᕗᖅ 

ᒥᓂᔅᑕᒥᒃ ᒥᓂᔅᑕᐃᑦ ᑲᑎᒪᔨᖏᓐᓂᑦ (ᓇᑦᓯᖅ) 

 

ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦ, ᐅᖃᖅᑏ. ᒪᓕᒐᓕᐅᕐᕕᒻᒨᕆᔪᒪᔪᖓ ᓄᓇᑦᓯᐊᕐᒥᑦ ᐱᕙᓪᓕᐊᔪᒃᑰᖅᑐᒥᓂᕐᓂᒃ. 

ᑎᑎᕋᖅᓯᒪᔪᓂᒃ ᒪᕐᕉᓐᓂᒃ ᐅᓪᓘᓐᓂᒃ ᐊᓂᒍᓕᖅᑑᓐᓂᒃ ᓴᖅᑭᖅᑕᐅᓚᐅᖅᑐᓂᒃ. 

 

ᓯᕗᓕᖅᑎᒥᒃ ᐅᖃᐅᓯᖃᖅᑐᑦ. ᐅᖃᖅᑎᓪᓗᒍᒎᖅ, ᑕᐃᒃᑯᐊ ᐅᕕᓂᐅᖃᑎᒌᓂᑦ ᓈᒻᒪᔅᓴᖏᓂᕐᒧᑦ 

ᓂᓪᓕᐊᔪᒥᓂᐅᓂᕋᐃᔪᒥᓂᒃ ᐊᒻᒪ ᓱᕋᐃᔪᒥᓂᐅᓂᕋᐃᔪᑦ ᒐᕙᒪᒃᑯᑦ ᐊᑐᐊᒐᖏᓐᓂᒃ. ᑖᒃᑯᐊ ᓱᓕᖏᒻᒪᑕ, 

ᐸᓯᔅᓯᓂᑰᔪᐃᑦ ᑲᓇᑕᒥ, ᐅᖃᖅᑐᒥᓂᐅᓂᕋᖅᑕᐅᒻᒪᑦ ᑲᓇᑕᓕᒫᒧᑦ. ᑕᒪᒃᑯᐊ ᓱᓕᓐᖏᓪᓚᕆᑦᑐᑎᒃ 

ᐸᓯᔭᐅᔾᔪᑎᒋᓯᒪᒐᒃᑭᑦ ᐅᕗᖓ ᒪᓕᒐᓕᐅᕐᕕᒻᒨᖅᑕᐅᖁᔭᒃᑲ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑲᔪᓯᓗᑕ. (ᑐᓵᔨᑎᒍᑦ) ᑎᑎᖅᑲᓂᒃ ᓴᖅᑭᑦᓯᓂᖅ ᒪᓕᒐᓕᐅᕐᕕᒻᒧᑦ. (ᑐᓵᔨᑎᒎᕈᓐᓃᖅᑐᖅ) 

ᓈᓴᐅᑎᓕᒃ 14. (ᑐᓵᔨᑎᒍᑦ) ᖃᐅᔨᒃᑲᐃᔾᔪᑎ ᐱᖁᔨᕗᖔᕈᑎᑕᖃᕐᓂᐊᕐᖓᑦ. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ 

ᐱᖁᔭᔅᓴᐃᑦ. ᓈᓴᐅᑎᓕᒃ 16. ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ ᐊᕐᕕᐊᒧᑦ ᐊᒻᒪᓗ ᑎᑭᕋᕐᔪᐊᒧᑦ, ᒥᔅᑕ ᒪᐃᓐ. 

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 086 - 5(2): ᑲᑎᒪᓂᐅᑉ ᐃᑲᕐᕋᖏᑦ ᐅᓪᓗᖏᓪᓗ ᐃᓚᔭᐅᓂᖏᑦ (ᒪᐃᓐ)  

 

ᒪᐃᓐ: ᒪ’ᓇ, ᐅᖃᖅᑎᑦᑎᔩ.  

 

(ᑐᓵᔨᑎᒍᑦ) ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ ᑲᖏᖅᓯᓂᐅᑉ ᓂᒋᐅᑉ, ᖃᖏᖅᓯᐅᑉ ᓂᒋᐊᓄᑦ 

ᒪᓕᒐᓕᐅᖅᑎᖓᓄᑦ. ᐅᖃᖅᑎ, ᐱᒍᓐᓇᖅᑎᑕᐅᓗᓂ ᐃᔅᓯᕙᓐᓇᐅᑉ ᐃᑲᕐᕋᕆᖃᑦᑕᓂᐊᖅᑕᖏᓐᓂᒃ ᐅᓪᓗᖏᓐᓂᓪᓗ 

ᐋᖅᑭᑦᑎᕆᖃᑦᑕᕈᓐᓇᕐᓗᓂ, ᐱᔭᔅᓴᖏᑦ ᐱᓕᕆᐊᖑᔪᓐᓇᖁᓪᓗᒋᑦ ᑕᕝᕙᓂ ᐃᔅᓯᕙᓐᓇᐅᑎᓪᓗᒍ ᒫᓐᓇ.  

 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓅᑦᑎᒋᐊᕈᑎ ᓈᒻᒪᖕᒪᑦ. ᓅᑦᑎᒋᐊᕈᑎᒧᑦ. ᓈᒻᒪᒃᓴᖅᑐᑦ. ᐊᑭᕋᖅᑐᖅᑐᑦ. ᓅᑦᑎᒋᐊᕈᑎ 

ᑲᔪᓯᕗᖅ. 

 

ᓅᑦᑎᒋᐊᕈᑏᑦ. ᓯᕗᓕᖅᑎ, ᓴᕕᑲᑖᖅ. 

 

 

 

 

 

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

28 

ᐱᒋᐊᖅᑎᑕᖅ 087 - 5(2): ᐲᖅᑕᐅᓂᖓ ᒪᓕᒐᓕᐅᖅᑎ ᐊᐃᕕᓕᒻᒧᑦ ᖁᑦᑎᓐᓂᖅᐹᑦ ᑲᑎᒪᔨᖏᓐᓂᑦ 

ᓄᓇᕗᒥ (ᓴᕕᑲᑖᖅ)  

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᒪᐃᒻᒪᑦ ᒪᓕᒐᓕᐅᕐᕕᒃ ᐊᒻᒪ ᓯᕗᓕᖅᑏᑦ 

ᑲᑎᒪᔨᖏᑕ ᒪᓕᒐᖓ ᐱᒍᓐᓇᑎᑦᑎᒻᒪᑦ ᑖᒃᑯᐊ ᐃᓚᒋᔭᐅᔪᐃᑦ ᓯᕗᓕᖅᑏᑦ ᑲᑎᒪᔨᖏᓐᓄᑦ ᐊᑕᓲᖑᒻᒪᑕ 

ᓈᒻᒪᒋᔭᐅᓂᓕᒫᖏᓐᓂᒃ ᒪᓕᒐᓕᐅᕐᕕᒻᒥ.  

 

ᐊᒻᒪᓗ ᐃᒪᐃᒻᒪᑦ, ᓇᓗᖅᑯᔾᔨᓕᖅᓯᒪᒻᒪᑦ ᒪᓕᒐᓕᐅᖅᑎᒧᑦ ᐊᐃᕕᓕᒻᒧᑦ. ᒫᓐᓇ ᐱᒋᐊᖅᑎᑦᑎᕗᖓ, 

ᐊᐃᑉᐱᑕᐅᓪᓗᖓ ᐃᖃᓗᐃᑦ-ᒪᓂᕋᔭᖓᓄᑦ. ᑖᓐᓇ ᒪᓕᒐᓕᐅᖅᑎ ᐊᐃᕕᓕᒻᒧᑦ ᐲᖅᑕᐅᖁᓪᓗᒍ ᓯᕗᓕᖅᑏᑦ 

ᑲᑎᒪᔨᕋᓛᖏᓐᓂᒃ ᓄᓇᕘᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. ᐱᖁᔨᕗᖔᕈᒻᒧᑦ, ᒥᔅᑕ ᓴᕕᑲᑖᖅ, ᓯᕗᓕᖅᑎ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓯᕗᓕᖅᑎᐅᓪᓗᖓ, ᐅᐱᒍᓱᑦᑐᖓ 

ᓯᕗᓕᖅᑎᐅᒍᓐᓇᐸᒃᑲᒪ ᓯᕗᓕᖅᑏᑦ ᑲᑎᒪᔨᕋᓛᖏᓐᓂᒃ ᑭᓯᐊᓂ ᓯᕗᓕᖅᑎᐅᓗᖓ ᐃᓛᓐᓂᒃᑯᑦ ᐱᔭᕆᐊᑐᔪᓂᒃ 

ᐃᓱᒪᑖᕆᐊᖃᓲᖑᒐᒪ ᓄᓇᕘᑦ ᐱᔾᔪᑎᓪᓗᒍ ᐊᒻᒪ ᓄᓇᖃᖅᑐᐃᑦ, ᒫᓐᓇ ᑕᐃᒪᐃᑦᑐᒦᒃᑲᑦᑕ. 

 

ᐅᖃᖅᑏ, ᓄᓇᕗᑦ ᒐᕙᒪᖓ ᐱᐅᔅᓴᖃᑦᑕᕐᖓᑦ ᐊᔾᔨᒌᖏᑦᑐᕈᓘᔭᐅᓂᖏᓐᓂᒃ ᐃᓄᖏᑕ ᐊᒻᒪ 

ᐊᔾᔨᒌᒋᑎᑦᑎᒋᐊᖃᕐᓂᖏᓐᓂᒃ ᐊᒻᒪ ᓂᓕᐊᔪᖃᕆᐊᖃᖏᒻᒪᑦ ᐋᓐᓂᓇᖅᑐᓂᒃ. ᒐᕙᒪᒃᑯᓪᓗ ᑐᓐᖓᕕᖏᑦ 

ᑎᒍᒥᐊᖏᓐᓇᕆᐊᖃᕋᑦᑎᒍ. 

 

ᐅᒡᒍᓇᖅᑑᒐᓗᐊᖅ ᒥᓂᔅᑕ ᓇᑦᓯᐅᑉ ᐅᖃᐅᓯᕆᓚᐅᖅᑕᖏᑦ ᓱᕋᐃᓯᒪᒻᒪᑕ ᐅᑉᐱᕆᔭᐅᔪᓂᑦ ᐊᒻᒪ ᐋᓐᓂᖅᓯᓯᒪᓪᓗᓂ 

ᓄᓇᕘᒥᑦ.  

 

ᑖᓐᓇ ᐅᑉᐱᓂᕐᒥᒃ ᐱᔾᔪᑎᖃᖏᑦᑐᖅ ᐊᒻᒪ ᐃᓱᒪᖅᓱᓂᕐᒥᒃ ᐱᔾᔪᑎᖃᖏᑦᑐᖅ ᐅᖃᖅᑏ.  

 

ᑎᒃᑯᐊᑐᐃᓂᕐᒥᒃ ᐊᑕᐅᓰᓂᒃ ᐃᓅᖃᑎᒌᓂᒃ ᐱᔾᔪᑎᖃᕐᖓᑦ. ᐊᒻᒪ ᐊᕐᓇᐃᓪᓗ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᐱᔪᓐᓇᕐᓂᖃᕆᐊᖃᕐᓂᖏᓐᓂᒃ.  

 

ᐅᖃᖅᑎ: ᓇᑦᓯᖅ.  

 

ᐃᓂᖅᑎᕆᓂᖅ 

 

ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᑦᑎᐊᖁᔨᔪᖓ. ᐅᖃᐅᓯᖃᓚᐅᖅᓯᒪᖏᓐᓇᒪ 

ᐅᕕᓂᐅᖃᑎᒌᓄᑦ ᐊᔾᔨᒌᖏᑦᑐᓂᒃ. ᓂᓪᓕᐊᒍᔾᔨᓚᐅᖅᑐᖓᓕ ᐃᓅᓯᒪᖏᑦᑐᓂᒃ ᓇᔾᔨᐊᖑᔪᓂᒃ ᑲᓇᑕᓕᒫᒥ, 

ᐲᖅᑕᐅᖃᑦᑕᖅᓯᒪᔪᓂᒃ. 

 

ᐅᖃᐅᓯᖃᕋᓱᓚᐅᖏᑎᐊᖅᑐᖓᓕ ᐅᕕᓂᐅᖃᑎᒌᓂᒃ ᖃᓄᐃᑦᑐᑐᐃᓐᓇᕐᓂᒃ. ᑕᕝᕙ ᑕᐃᒫᒃ ᐅᖃᐅᓯᔅᓴᕆᕋᔭ. 

ᖁᔭᓐᓇᒦᒃ. 

 

ᐅᖃᖅᑎᐅᑉ ᐋᖅᑭᒃᑕᖓ 

 

ᐅᖃᖅᑎ: ᑕᐃᒪ, ᒪᒥᐊᓇᖅ, ᒪᒥᐊᓇᖅ. ᐅᖃᖅᑎᐅᓪᓗᖓ ᐃᒪᓐᓇ ᐅᖃᕈᓐᓇᖅᐳᖓ (ᑐᓵᔨᑎᒍᑦ) ᑖᓐᓇ 

ᐃᓂᖅᑎᕆᔾᔪᑎᐅᒋᐊᖃᖏᑦᑐᖅ ᐊᔾᔨᒌᖏᓐᓂᑐᐃᓐᓇᐅᔪᖅ, ᐊᔾᔨᒌᖏᑦᑐᓂᒃ ᑐᑭᖃᖅᑎᑦᑎᓂᑐᐃᓐᓇᐅᔪᖅ.  

 

(ᑐᓵᔨᑎᒎᕈᓐᓃᖅᑐᖅ) ᐊᑎᓕᐅᖅᓯᒪᔪᖅ, ᓯᕗᓕᖅᑎ ᓴᕕᑲᑖᖅ. 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑲᔪᓯᓐᖑᓱᑉᐳᖓ ᓄᖅᑲᕐᕕᒋᖅᑲᐅᔭᓐᓂᒃ.  



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐅᓇ ᐱᔾᔪᑎᖃᖏᑦᑐᖅ ᐅᑉᐱᕐᓂᕐᒥᒃ ᐅᕝᕙᓘᓐᓃᑦ ᐃᓱᒪᖅᓱᓂᕐᒥᒃ, ᖃᓄᑐᐃᓐᓇᖅ ᐅᖃᕈᓐᓇᓂᕐᒥᒃ. ᑖᓐᓇ 

ᑎᒃᑯᐊᖅᑐᐃᓂᐅᓚᐅᕐᖓᑦ ᐊᑕᐅᓰᓂᒃ ᐃᓅᖃᑎᒌᓂᒃ ᐊᒻᒪᓗᑦᑕᐅᖅ ᐃᓱᒪᒋᔭᒥᓂᒃ ᐅᖃᐅᓯᖃᖅᑐᓂ. ᐊᑕᐅᓰᓂᒃ 

ᐃᓅᖃᑎᒌᓂᒃ ᐊᒻᒪᓗ ᐊᕐᓇᐃᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᔪᓐᓇᐅᑎᖏᓐᓂᒃ. 

 

ᐃᓱᒪᖅᓱᓂᕐᒥᒃ ᐱᔾᔪᑎᖃᓚᐅᖏᒻᒪᑦ, ᑭᓯᐊᓂᓕ ᑕᒪᓐᓇ ᖃᐅᔨᒪᑐᐃᓐᓇᕈᓐᓇᖏᓐᓇᑦᑎᒍᑦ 

ᑕᐃᒪᐃᓕᐅᖅᑐᖃᖅᑎᓪᓗᒍ. ᐊᒻᒪ ᒐᕙᒪᒃᑯᑦ ᐊᖏᖅᓯᒪᓂᖃᕐᖓᑕ ᐃᓅᓯᕐᓂᒃ ᐱᐅᓯᕚᓪᓕᑎᑦᑎᒐᓱᐊᖅᑐᑎᒃ, 

ᑕᐃᒪᐃᖁᔨᒐᑦᑕ ᓄᓇᕗᒻᒥᐅᓕᒫᒧᑦ, ᓄᓇᕗᒻᒥᐅᓕᒫᓄᑦ. ᐊᖏᖅᓯᒪᓂᕗᑦ ᓴᖅᑭᔮᖅᑎᒋᐊᓕᕗᑦ. 

 

ᑕᒪᒃᑯᐊ ᓈᒻᒪᔅᓴᖃᑦᑕᖏᑦᑐᐃᑦ ᐅᕕᓂᐅᖃᑎᒌᓂᒃ ᐊᑭᕋᖅᑐᕆᐊᖃᕋᑦᑎᒍᑦ, ᐊᕐᓇᐃᓪᓗ ᐊᑭᕋᖅᑐᖅᑕᐅᓂᖏᑦ. 

ᓄᓇᖃᖅᑳᖅᑐᒥᓃᑦ ᐊᒻᒪ ᐊᕐᓇᐃᑦ ᐱᔪᓐᓇᐅᑎᖏᑦ ᐊᓐᓂᓇᕐᖓᑕ. ᖁᔭᓐᓇᒦᒃ. 

 

ᐅᖃᖅᑎ: ᐱᖁᔨᕗᖔᕈᑎᒧᑦ. ᐊᐃᑉᐱᖅᓯᖅᑲᐅᔪᖅ ᑖᔅᓱᒧᖓ ᓅᑦᑎᒋᐊᕈᑎᒧᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᓂᕈᐊᕐᓂᐅᔪᖅ ᐱᔭᕆᐊᑐᔫᒻᒪᑦ ᐊᒻᒪᓗ 

ᐊᓕᐊᓇᐃᖏᒻᒪᑦ. ᑭᓇᑐᐃᓐᓇᕐᒧᑦ ᑕᕝᕙᓃᑦᑐᒧᑦ ᑕᒪᔅᓱᒥᖓ ᑕᑯᒍᒪᓐᖏᒻᒪᑕ. ᒫᓐᓇ ᑕᐃᒪᐃᑦᑐᒦᑎᑕᐅᒐᑦᑕ. 

 

ᐅᕙᖓ ᑭᒡᒐᖅᑐᖅᑕᒃᑲᓂᒃ, ᓄᓇᕗᒻᒥᐅᓪᓗ ᑭᒡᒐᑐᖅᓱᒋᑦ, ᑕᐃᒪᓐᓇ ᐋᓐᓂᖅᑕᐅᓯᒪᔪᓂᒃ. ᓯᕗᓕᐅᖅᑎ 

ᖁᔭᓐᓇᒦᕈᒪᓪᓗᒍ ᑕᒪᔅᓱᒥᖓ ᑐᐊᕕᖅᑐᒥᒃ ᐱᓕᕆᓯᒪᒻᒪᑦ.  

 

ᑕᒪᓐᓇ ᓴᖅᑭᑉᐸᓪᓕᐊᓕᕐᒪᑦ, ᐅᕙᖓ ᑕᑯᑦᓴᐅᑎᑦᓯᓚᐅᖅᑐᖓ ᑭᒃᑯᓕᒫᓄᑦ ᑕᑯᔭᐅᒍᓐᓇᖅᑐᒥᒃ ᐃᑲᔪᖅᑐᐃᓪᓗᒍ 

ᓯᕗᓕᐅᖅᑎ. ᑕᒪᒃᑯᐊ ᐅᖃᐅᓯᕆᔭᐅᓯᒪᔪᐃᑦ ᓈᒻᒪᒃᑑᓚᐅᓐᖏᒻᒪᑕ, ᐋᓐᓂᖅᑐᐃᓚᐅᕐᒪᑕ ᓄᓇᕗᒻᒥᐅᓂᒃ. 

 

ᒥᓂᔅᑕ ᓇᑦᓯᖅ ᖃᐅᔨᒪᒻᒪᑦ ᐊᑯᓂᐅᔪᒥᒃ ᒥᓂᔅᑕᐅᓯᒪᓕᕐᒪᑦ ᐊᒻᒪ ᐊᕐᕌᒍᒐᓴᓐᓂᒃ ᐃᖅᑲᓇᐃᔭᑯᑖᓐᓂᖅᓴᐅᒻᒪᑦ. 

ᐅᖃᐅᓯᕆᔭᒥᓂᖏᑦ ᑕᒪᔅᓱᒥᖓ ᓂᕈᐊᖅᑕᐅᓯᒪᔪᒧᑦ ᓈᒻᒪᒃᑑᓚᐅᓐᖏᒻᒪᑦ ᐊᒻᒪᓗᑦᑕᐅᖅ ᒥᓂᔅᑕᐅᑎᓪᓗᒍ 

ᖃᐅᔨᒪᒐᔭᓐᖑᐊᖅᑐᕕᓂᐅᒐᓗᐊᖅ. 

 

ᐱᓇᓱᐊᕈᓰᑦ ᓈᔪᓂᒃ ᕿᒪᑦᑕᑎᓐᓂᒃ ᑕᒪᒃᑯᐊᑦᑕᐅᖅ ᐃᓱᒪᖅᓱᕈᓐᓇᕐᓂᕐᒧᑦ ᐅᖃᐅᕈᓐᓇᕐᓂᖅ ᑭᓯᐊᓂ ᐊᒥᐊᓕᒐᐃᑦ 

ᓄᓇᖓᓐᓄᑦ ᑖᓐᓇ ᑐᕌᖓᒻᒪᑦ. ᐅᕙᒍᑦ ᑲᓇᑕᒥ ᐅᖃᕈᓐᓇᕐᓂᕗᑦ ᑲᓇᑕᒥ ᑖᓐᓇ ᐱᔪᓐᓇᐅᑎᖃᕋᓗᐊᖅᓱᑕ, ᑭᓯᐊᓂ 

ᐊᔾᔨᒌᓐᖏᓐᓂᖃᕐᒥᒻᒪᑕ. ᑖᒃᑯᐊ ᐃᓱᒪᖅᓱᕈᓐᓇᕐᓂᖏᓐᓂᒃ ᑭᒡᓕᖃᕐᒥᒻᒪᑦ ᑭᓯᐊᓂ ᑲᓇᑕᒥ.  

 

ᐊᒻᒪᓗᑦᑕᐅᖅ ᖃᓄᖅ ᐃᓂᖅᑎᖅᑕᐅᒍᑎᓂᒃ ᓴᖅᑭᑦᑐᖃᕈᓐᓇᕐᒪᑦ ᐊᒻᒪᓗᑦᑕᐅᖅ ᑕᒪᑦᓱᒥᖓ 

ᐅᒡᒍᐊᕐᓇᖅᑐᒦᑦᑐᖃᓐᖏᓐᓂᖓᓂᒃ ᓇᓗᒍᓐᓃᖅᐳᖓ ᑕᒪᓐᓇ ᐱᔾᔪᑎᒋᓪᓗᒍ ᓂᕈᐊᓚᖓᓕᖅᑐᖓ ᐊᖏᖁᓪᓗᒍ 

ᑖᓐᓇ ᐲᖅᑕᐅᖁᓪᓗᒍ ᒥᓂᔅᑕ ᓇᑦᓯᖅ ᖁᑦᑎᓐᓂᖅᐹᑦ ᑲᑎᒪᔨᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᒋᐊᖅᑎᑕᐅᔪᒧᑦ. ᑭᖑᓪᓕᐅᓕᕐᒥᔪᖅ ᐊᑎᖁᑎᓐᓂ (ᑐᓵᔨᑎᒎᕈᓐᓃᖅᑐᖅ) 

ᒪᓕᒐᓕᐅᖅᑎ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᓯᔩ, ᐅᓪᓗᒥ ᐊᒃᓱᕉᕐᓇᖅᑐᒃᑰᖅᐳᒍᑦ ᐃᒡᓗᑉ ᐃᓗᐊᓂ. ᑕᐃᒻᓇ 

ᐱᔾᔪᑎᒋᔭᖅᑯᑦ ᒪᓕᒐᓕᐅᖅᑎᐅᖃᑎᑦᑕ ᐱᔾᔪᑎᒋ’ᒪᒍ. ᑭHᐃᐊᓂᒡᓕ ᐆᒥᓐᖓ, ᐅᖃᖅᑎᑦᓯᔩ, ᐅᖃᕈᒪᕗᖓ ᑖᓐᓇ 

ᐱᔾᔪᑎᒋᔭᐅᔪᖅ ᒪᓕᒐᓕᐅᖅᑎ ᐊᐃᕕᓕᖕᒧᑦ ᐃᖢᐊᓐᖏᔾᔪᑖᓄᑦ ᐱᔾᔪᑎᖃᖅᖢᑕ ᐅᖃᒪᒐᑉᑕ. ᐆᒥᓐᖓ ᐅᖃᕈᒪᕗᖓ 

ᑕᐃᒻᓇ ᐅᖃᐅHᐃᕆᔮ, ᑎᑎᕋᐅHᐃᕆᔮ ᐃᒡᓗ ᐃᓗᐊᓂᐅᓐᖏᑦᑐᖅ, Hᐊᓐᓇᕕᖕᒥ ᐃᓗᐊᓂᐅᓐᖏᑦᑐᖅ 

ᑎᑎᕋᐅHᐃᕆ’ᒪᒍ, ᐅᕙᖓ ᓈᒻᒪᒋᓐᖏᑉᐸᕋ ᐲᖅᑕᐅᓇHᐅᐊᕐᓂᖓ ᐱᔾᔪᑕᐅᑎ’ᓗᒍ.  

 

ᐅᖃᖅᑎᑦᓯᔩ, ᐅᖃᕈᓐᓇᖅᑎᑕᐅᕗᒍᑦ ᑲᓇᑕᒥᐅᑕᐅ’ᓗᑕ. ᐱᔾᔪᑎᖃᑦᓯᐊᕈᑦᑕ ᐅᖃᕈᓐᓇᖅᑎᑕᐅᕗᒍᑦ ᐃᓅ’ᓗᑕ 

ᖃᓄᑐᐃᓐᓇᖅ ᐃᖢᐊᖅᑐᒥᒃ ᐃHᐅᒪᖅHᐅᕈᑦᑕ.  

 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᓯᔩ, ᑖᓐᓇ ᒪᓕᒐᓕᐅᖅᑎᐅ’ᓗᑕ ᑭᒡᒐᖅᑐᐃᕗᒍᑦ ᐃᓄᖁᑎᑉᑎᓐᓂᒃ, ᐃᓚᒋᔭᑉᑎᓐᓂᒃ, 

ᑲᑎᒪᔨᐅᖃᑎᒋᔭᑉᑎᓐᓂᒡᓗ ᖃᓄᐃᓕᐅᕋᓗᐊᖅᐸᑦ ᐃᓪᓗᐊᖅHᐃᒋᐊᕐᕕᖃᒻᒪᑦ. ᑖᓐᓇ ᒪᓕᒐᓕᐅᖅᑎᐅᖃᑎᕗᑦ 

ᐊᐃᕕᓕᖕᒧᑦ ᐲᖅᑕᐅᓂᐊᖅᑎ’ᓗᒍ Hᐊᓐᓇᕕᒋᔮᓂ Hᐊᓇᐅᒐᕆᔭᐃᓗ ᐲᖅᑕᐅᓂᐊᖅᑎᓪᓗᒋᑦ ᐃHᐅᒪ’ᓇᖅᑐᖅ. 

 

ᐅᖃᖅᑎᑦᓯᔩ, Hᐃᕗᓕᐅᖅᑎᐅᓂᐊᕐᓗᑕ ᑭᒡᒐᖅᑐᖅᑕᑉᑎᓐᓄᑦ ᐃᒃᐱᒋᓂᖃᖅᑯᒍᑦ ᖃᓄᖅ ᐃᓅHᐃᒃHᐊᕆᔭᑉᑎᓐᓂᒃ, 

ᕿᑐᓐᖓᕆᔭᑉᑕ ᐃᓅᓯᒃᓴᕆᔭᐃᓂᒃ, ᐃᓄᖁᑎᑉᑕ ᐃᓅHᐃᒃᓴᕆᔭᐃᓂᒃ ᐃᒃᐱᒋᓂᖃᖅᖢᑕ ᓂᕈᐊᖅᑕᐅᔪᒪᕗᒍᑦ, 

ᓂᕈᐊᖅᑕᐅHᐃᒪᕗᒍᑦ, ᑭᒡᒐᖅᑐᐃᕗᒍᑦ.  

 

ᐅᖃᖅᑎᑦᓯᔩ, ᑲᑎᒪᔨᐅᖃᑎᑉᑕ ᐊᔪᓐᖏᓐᓂᕆᔮᓂᒃ ᐲᖅHᐃᓂᐊᕈᑦᑕ, ᐅᕙᑉᑎᓐᓂᒃ ᑕᑯᑕ, ᓇᒻᒥᓂᖅ ᐅᕙᒍᑦ 

ᖃᐅᔨᒪᕗᒍᑦ ᐅᕙᒍᑦ ᖃᓄᐃᑦᑑᒐᑉᑕ, ᖃᓄᐃᑦᑐᒥᒃ ᑭᖑᓂᖃᕋᑉᑕ. ᑕᐃᒻᓇ ᑕᑯᖃᑦᑕᖅᑎᒍ 

ᐊᐅᓚᑦᓯᔨᑦᑕᐅᔪᒪ’ᓂᑉᑎᓐᓄᑦ ᑭᒡᒐᖅᑐᖅᑕᑉᑎᓐᓄᑦ. ᑕᐃᒻᓇ ᐊᒃᓱᕉᕐᓇᖅᑐᖅ, ᐅᖃᖅᑎᑦᓯᔩ, ᐅᒃᐱᕆᔭᖃᖅᐳᒍᓪᓗ 

ᐱᒋᐊᓕHᐋᖅᑑᒐᑉᑕ ᑕᒡᕙᓂ ᒐᕙᒪᒋᔭᑉᑕ ᐃᓗᐊᓂ. ᐊᒃᓱᕉᕐᓇᖅᑐᖅ ᑕᐃᒻᓇ. ᑭHᐃᐊᓂᒡᓕ ᑐᓐᖓᕕᖃᕆᐊᖃᖅᐳᒍᑦ 

Hᐃᕗᓕᕆᔭᑉᑕ ᐊᑐᖅHᐃᒪᔭᐃᓂᒃ ᓇᓗᓐᖏᑕᐃᓂᒃ. ᑕᐃᒻᓇ ᑕᐅᑐᖕᓇᖅᑑᑉᐸᑦ ᐃᒡᓗ ᐃᓗᐊᓂ, 

ᐊᒃᓱᕉᕐᓇᕐᓗᐊᖅᑐᒥᒃ ᑕᐃᒪᓐᓇᐃᑐᒥᒃ ᑕᐅᑐᓐᓇᖅᑐᖃᖃᑦᑕᕋᔭᓐᖏᓚᖅ ᐃᒡᓗᒥ.  

 

ᐅᖃᖅᑎᑦᓯᔩ, ᑕᐃᒻᓇ ᑭᖑᓪᓕᖅᐹᒥᒃ ᐅᖃᐅHᐃᕆᔪᒪ’ᓗᒍ ᒪᓕᒐᓕᐅᖅᑎᐅᖃᑎᕗᑦ ᐲᖅᑕᐅᓇHᐅᐊᖅᑎ’ᓗᒍ 

ᐃᑲᔪᖅᑐᕐᓂᐊᓐᖏᓚᕋ ᑖᓐᓇ. ᐅᖃᖅᑎᑦᓯᔩ, ᖁᔭᓐᓇᒦᒃ ᐅᖃᖅᑎᑕᐅᔪᓐᓇᕋᒪ ᑕᐃᑉᓱᒪ ᒥᒃᓵᓄᑦ.  

 

ᐅᖃᖅᑎ: ᖁᔭᓐᓇᒦᒃ. ᓅᑦᑎᒋᐊᕈᑎᒧᑦ. ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒪᓕᒐᓕᐅᖅᑎ ᐃᖃᓪᓗᐊᖅ. 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. (ᑐᓵᔨᑎᒍᑦ) ᐅᖃᖅᑏ, ᐅᖃᐅᓯᕆᔭᐅᔪᐃᑦ ᑖᓐᓇ ᒥᓂᔅᑕ 

ᓇᑦᓯᕐᒧᑦ ᑖᓐᓇ ᐊᕐᓇᕐᓄᑦ ᐊᒻᒪᓗᑦᑕᐅᖅ ᐅᕕᓂᐅᖃᑎᒋᓐᖏᑕᑦᑎᓐᓂ ᐊᑭᕋᖅᑐᖅᑰᔨᓪᓗᓂ. ᑖᓐᓇ ᐅᕙᖓ 

ᑭᒡᒐᖅᑐᐃᑎᓪᓗᖓ ᐃᓄᓕᒫᓂᒃ, ᐊᓂᖅᓵᖅᑐᖅᑐᓂᒃ ᑭᒡᒐᖅᑐᐃᑎᓪᓗᖓ, ᐊᒻᒪᓗ ᐊᕐᓇᐃᑦ ᑭᒡᒐᑐᖅᓱᒋᑦ, ᐊᕐᓇᐃᑦ 

ᐱᔪᓐᓇᐅᑎᖏᑦ ᓴᐳᒻᒥᔭᐅᒋᐊᖃᖅᑐᐃᑦ ᓄᓇᕗᒥ. ᐃᑲᔪᖅᓱᖅᐸᕋ ᑖᒃᑯᐊ ᐃᑲᔪᖅᑐᖅᑕᐅᒋᐊᖃᕐᓂᖏᓐᓂᒃ.  

 

ᐊᒻᒪᓗ ᑲᓇᑕᐅᑉ ᑐᓐᖓᕕᕐᔪᐊᖓᑦ ᐊᑖᓃᑦᑐᖅ 2(b) ᐅᖃᖅᓯᒪᖕᒪᑦ ᐃᓱᒪᖅᓲᑎᒋᔭᐅᔭᕆᐊᓖᑦ ᐊᒻᒪᓗ 

ᐃᓱᒪᖅᓱᕈᓐᓇᕐᓂᕐᒧᑦ ᐅᖃᐅᓯᒃᓴᐃᑦ ᐃᓱᒪᒥᒍᑦ, ᐅᑉᐱᕐᓂᒃᑯᑦ, ᐃᓱᒪᒋᔭᖏᑎᒍᑦ, ᐊᒻᒪ ᓂᓪᓕᐊᒍᓐᓇᕐᓂᒃᑯᑦ 

ᐊᒻᒪᓗᑦᑕᐅᖅ ᑖᒃᑯᐊ ᐱᕙᓪᓕᐊᔪᓕᕆᔨᐅᔪᐃᑦ ᐃᓱᒪᖅᓱᕈᓐᓇᖁᓪᓗᒋᑦ ᐊᑐᖅᑕᐅᒋᐊᖃᓐᖏᑦᑐᐃᑦ ᑖᓐᓇ 

ᐱᔾᔪᑕᐅᓗᓂ ᓴᓂᕐᕙᐃᑎᑦᓯᖁᔨᓗᓂ ᐋᓐᓂᕈᑕᐅᔪᒥᓂᐅᑉᐸᑕ ᑖᒃᑯᐊ ᑭᒃᑯᓐᓂᒃ, ᓲᕐᓗ ᐅᕕᓂᐅᓂᖓᓄᑦ, 

ᐊᕐᓇᐅᓂᖓᓄᑦ ᐊᖑᑕᐅᓂᖓᓄᓪᓗ, ᐅᑉᐱᕐᓂᖏᓐᓄᑦ, ᐊᒻᒪᓗ ᐊᓯᐊᒍᓪᓘᓐᓃᑦ ᑎᒥᐅᔪᐃᑦ ᓴᓂᕐᕙᖅᑕᐅᓪᓗᑎᑦ.  

 

ᑖᒃᑯᐊ ᐅᕙᒍᑦ ᐃᓱᒪᖅᓱᕐᓂᕐᒥᒃ ᐃᓅᓯᖃᖅᑎᓪᓗᑕ ᖃᓄᖅ ᓂᓪᓕᐊᒍᓐᓇᖅᑐᒍᑦ, ᑭᓯᐊᓂ ᐅᖃᕆᐊᖃᓐᖏᑦᑐᒍᑦ 

ᐃᓱᒪᕆᑐᐃᓐᓇᖅᑕᑦᑎᓐᓂᒃ ᑖᒃᑯᐊ ᐊᒃᑐᐊᓂᖃᕐᓂᐊᖅᑎᓪᓗᒋᑦ ᐊᒻᒧᑦᑎᕆᓂᕐᒥᒃ ᑖᒃᑯᐊ 

ᐱᒃᑯᒋᔭᖃᖅᑎᑦᓯᒍᓐᓃᕈᑏᓪᓗ ᐃᓅᖃᑎᑦᑎᓐᓂᒃ. ᑖᓐᓇ ᓱᓕᔫᔪᖅ. ᐅᕙᒍᑦ ᐊᓪᓚᕝᕕᒻᒥᐅᑕᐅᔪᑎᒍᑦ, ᒥᓂᔅᑕᐅᔪᑎᒍᑦ 

ᓄᓇᕗᒻᒥᐅᑕᐃᑦ ᐱᑎᑕᐅᔭᕆᐊᓖᑦ ᐱᔨᑦᑎᖅᑕᐅᒍᓐᓇᖁᓪᓗᒋᑦ ᐅᓗᕆᐊᓇᖅᑐᒦᒋᐊᖃᓐᖏᑦᑐᑎᓪᓗ, 

ᐱᔨᑦᑎᖅᑕᐅᑦᑎᐊᕐᓗᑎᒃ. ᐊᐅᓚᑦᓯᔨᐅᔪᓂᒃ ᒥᓂᔅᑕᐅᑏᑦ ᓂᓪᓕᐊᔪᖃᖅᐸᑦ, ᓲᕐᓗ ᑕᑯᓇᕐᓇᕐᒪᑦ ᑖᒃᑯᐊ 

ᐱᔨᑦᑎᖅᑕᐅᒋᐊᖃᓐᖏᓐᓂᕐᒧᑦ ᓲᕐᓗ ᐃᓚᐃᓐᓈᖅᑰᔨᓂᕐᒥᒃ ᓴᖅᑭᑦᑐᖃᕈᓐᓇᕐᒪᑦ.  

 

ᐅᕙᒍᑦ ᐱᒃᑯᒋᔭᖃᕆᐊᖃᖅᑐᒍᑦ ᐃᓄᐃᑦ ᐅᑉᐱᒋᔭᑐᖃᕆᔭᖏᑦ:  

 

 ᐃᓅᖃᑎᒌᑦᓯᐊᕐᓂᖅ, ᐱᒃᑯᒋᔭᖃᕐᓂᕐᒥᒃ ᐃᓅᖃᑎᑦᑎᓐᓂᒃ, ᐊᒻᒪᓗ ᐃᓚᒌᑦᓯᐊᕐᓂᖅ; 

 

 ᑐᓐᖓᓇᕐᓂᖅ, ᒪᑐᐃᖔᑦᓯᐊᕈᓐᓇᕐᓂᖅ ᐃᓅᖃᑎᒌᑦᓯᐊᕐᓂᕐᒧᑦ ᑐᕌᖓᔪᓂᒃ; ᐊᒻᒪᓗ 

 

 ᐱᓕᕆᖃᑎᒌᓐᓂᖅ. 

 

ᑎᒍᓯᕙᓪᓕᐊᒋᐊᖃᕋᑦᑕ ᐱᓕᕆᖃᑎᒌᓐᓂᒃᑯᑦ, ᐊᖏᖃᑎᒌᑦᓯᐊᕆᐊᖃᕐᓂᒃᑯᑦ. ᑕᒪᓐᓇ ᐃᑲᔪᖅᑐᕐᓂᐊᖅᑕᕋ 

ᐱᖁᔨᕗᖔᕈᑦ. ᖁᔭᓐᓇᒦᒃ, ᐅᖃᖅᑏ. 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᒋᐊᖅᑎᑕᐅᔪᒧᑦ. ᒥᔅᑕ ᓇᑦᓯᖅ. 

 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᐅᖃᓕᒫᕈᑎᒃᑲᑭᐊᖅ ᖃᓄᐃᓕᓐᓂᕋᒃᑭᑦ.  

 

(ᑐᓵᔨᑎᒍᑦ) ᐅᖃᖅᑏ, ᐅᕗᖓ ᓴᓪᓕᕐᒥᓗ ᓇᐅᔮᓂᓪᓗ ᓄᓇᕗᒻᒥᐅᓕᒫᓪᓗ ᑐᑭᓯᑎᑦᓯᒍᒪᔪᖓ ᐅᕙᒍᑦ 

ᐱᖃᓐᓂᕇᑦᑐᒃᑯᑦ ᖃᕋᓴᐅᔭᐃᑦ ᐃᑭᐊᖅᑭᕕᖏᑎᒍᑦ ᐊᒻᒪᓗ ᒥᔅᑕ ᐋᑕᒻ ᓚᐃᑦᓯᑑᓐ, (ᑐᓵᔨᑎᒎᕈᓐᓃᖅᑐᖅ) ᒪᓂᕋᔭᒃ 

ᒪᓕᒐᓕᐅᖅᑎ, (ᑐᓵᔨᑎᒍᑦ) ᓇᓗᓇᐃᕆᖅᑲᐅᔭᖓᓂᒃ ᒪᓕᒐᓕᐅᖅᑎᐅᔪᒧᑦ.  

 

ᑖᓐᓇ ᓯᕗᓕᐅᖅᑎ ᑕᐃᒪᐃᑦᑐᒥᓂᐅᓂᕋᕐᓂᖓᓂᒃ ᑖᓐᓇ ᒪᒥᐊᑦᑐᒥᓂᐅᑦᓴᐅᑎᒋᓚᐅᖅᑐᖓᓗ ᐋᒡᒑᓚᐅᕐᒪᑦ 

ᑭᖑᕙᕐᓂᕋᐃᑦᓱᓂ. ᑖᓐᓇ ᓱᖅᑯᐃᓐᓇᖅᓯᑎᒃᑲᓐᓂᕈᓐᓇᖁᓪᓗᒍ ᐸᓯᑦᓯᑦᓱᓂ ᓲᖑᔫᓂᕋᐃᓪᓗᓂ ᐊᒻᒪᓗ 

ᐅᖄᓚᕕᐅᒐᒪ ᓯᕗᓕᐅᖅᑎᒧᑦ, ᓄᓕᐊᕋ ᑐᓵᓚᐅᖅᑐᖅ ᑖᑦᓱᒥᖓ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᐃᓂᖅᑎᔾᔪᑎᖅᑕᖃᕐᒪᑦ. ᒥᔅᑕ ᓴᕕᑲᑖᖅ. 

 

ᐃᓂᖅᑎᕆᓂᖅ 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᑎᑦᓯᔪᒪᔪᖓ ᑕᒪᑐᒥᖓ ᒥᒃᓵᓄᑦ 

ᖃᖓᑐᐃᓐᓇᑦᓯᐊᖅ ᖃᓄᖅ ᑐᓴᖅᑎᑦᓯᒋᐊᕋᒪ ᐅᖃᐅᓯᒃᑯᓪᓘᓐᓃᑦ ᑖᑦᓱᒧᖓ ᒪᓕᒐᓕᐅᖅᑎᒧᑦ 

ᓲᖑᓵᕆᓚᐅᓐᖏᑦᑐᖓ ᑖᑦᓱᒥᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᐋᖅᑭᒃᑕᖓ 

 

ᐅᖃᖅᑎ: ᖁᔭᓐᓇᒦᒃ. ᓇᓗᓇᐃᔭᕈᒪᑐᐃᓐᓇᖅᐳᖓᐃᓛᒃ ᐃᓚᒋᔭᐅᓗᐊᓚᐅᓐᖏᓐᓇᑦᑕ, 

ᐃᓚᒋᔭᐅᓚᐅᓐᖏᑦᑎᐊᕋᑦᑕᐃᓛᒃ, ᖃᓄᖅ ᐅᖃᓪᓚᓚᐅᕐᒪᖔᑕ ᑖᒃᑯᐊ ᑐᓵᓚᐅᓐᖏᖦᖢᑕᓗ ᑖᓐᓇ 

ᐱᔾᔪᑎᒋᓗᐊᖅᖢᒍ ᑐᑭᓯᕚᓪᓕᕈᑎᑐᐃᓐᓇᐅᖅᑰᔨᖕᒪᑦ. ᑕᐃᒫᒃ ᐅᖃᑐᐃᓐᓇᖅᐳᖓ ᑐᓵᓚᐅᓐᖏᓐᓇᑦᑕᓕ ᐅᕙᒍᑦ 

ᑕᒪᑦᑕ ᖃᓄᖅ ᐅᖃᓪᓚᖃᑎᒌᓚᐅᕐᒪᖔᑕ. ᖁᔭᓐᓇᒦᒃ. 

 

ᑲᔪᓯᑐᐃᓐᓇᕆᑦ, ᒥᔅᑕ ᓇᑦᓯᖅ. 

 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᑖᒃᑯᐊ ᐅᑉᐱᕐᓂᕆᔭᕋᓄᑦ ᐅᕙᖓ ᑖᓐᓇ 

ᑐᓐᖓᕕᒋᒐᒃᑯ ᐅᕙᖓ, ᑕᐃᒪᓐᓇᑦᑕᐅᖅ ᐅᕙᒍᑦ ᕿᑐᕐᖓᕆᔭᒃᑲ ᑐᓐᖓᕕᒋᒐᒃᑭᑦᑕᐅᖅ ᓴᓐᖏᔫᔾᔪᑎᒋᒐᒃᑭᑦ 

ᐅᑉᐱᕆᔭᒃᑲ. ᐊᒻᒪ ᓇᐅᔮᕐᒥᐅᑕᐃᑦ (ᑐᓵᔨᑎᒎᕈᓐᓃᖅᑐᖅ) ᓴᓪᓕᕐᒥᐅᓪᓗ ᓂᕈᐊᓚᐅᖅᓯᒪᖕᒪᖓ ᑕᒡᕙᓂ ᐃᒡᓗᒥ 

ᑭᒡᒐᖅᑐᐃᖁᔨᓪᓗᑎᒃ ᐅᕙᓐᓂᒃ ᐅᑉᐱᕈᓱᒃᑲᒥᒃ ᑕᒡᕙᓃᑉᐳᖓ, ᐅᖃᖅᑏ. 

 

(ᑐᓵᔨᑎᒍᑦ) ᖃᖓᑐᐃᓐᓇᑦᓯᐊᖅ ᐅᕙᖓ ᐅᑉᐱᕐᓂᒃᑲ ᐊᓯᑦᑎᓐᓄᑦ ᓴᖅᑮᒐᓱᐊᓚᐅᖅᓯᒪᓐᖏᑦᑐᖓ, 

ᓴᖑᑎᑦᓯᒐᓱᐊᖅᓯᒪᓐᖏᑦᑐᖓ, ᐊᔭᐅᕆᓚᐅᖅᓯᒪᓐᖏᑦᑐᖓ, ᐊᒻᒪᓗ ᐃᓅᖃᑎᒌᑦᓯᐊᕋᓱᐊᖏᓐᓇᖅᑐᖓ ᐊᒻᒪᓗ 

ᑕᕝᕙᓂ ᐃᓱᒪᖅᓱᕋᓱᐊᖅᑎᓪᓗᑕ ᑲᓇᑕᒥᐅᑕᐅᓂᑦᑎᓐᓂ. ᐅᑉᐱᕆᔭᒃᑲ ᑭᓇᐅᓂᕆᔭᕋ ᐃᓅᓪᓗᖓ ᐅᑉᐱᕆᔭᒃᑲ 

ᑕᒫᓃᑦᑐᐃᓐᓇᐅᒻᒪᑦ ᓄᓇᑦᑎᓐᓂ, ᐊᓪᓛᑦ ᐅᑉᐱᕐᓂᐅᔪᖅ ᑎᑭᓚᐅᖅᑎᓐᓇᒍ ᑕᒪᐅᖓ ᐃᓄᐃᑦ ᓄᓇᖓᓄᑦ.  

 

(ᑐᓵᔨᑎᒎᕈᓐᓃᖅᑐᖅ) ᐃᓄᒃᑎᒍᑦ ᐃᓅᓯᕐᒥᒃ ᐊᒃᓱᐊᓗᒃ ᐃᑉᓕᕈᓱᒃᑲᑦᑕ, ᐊᓐᓂᕈᓱᒃᑲᑦᑕ ᓯᖓᐃᖑᔪᓂᒃ, 

ᐃᕐᓂᐊᖑᕋᑖᖅᑐᓂᒃ, ᐃᓄᑐᖃᓐᖑᖅᑐᓂᒃ ᐊᒡᓛᑦ ᐃᑉᓕᕆᔭᕗᑦ, Hᐃᓖ? ᐊᑭᑐᒋᔭᕗᑦ ᑕᒪᒃᑯᐊ. ᐃᒻᒥᓃᖅᑐᖃᕌᖓᑦ 

ᐋᓐᓂᐊᖅᑐᐊᓘᕙᑉᐳᒍᑦ ᑖᓐᓇ ᐃᓅᓯᖅ ᐊᓐᓂᕆᒑᖓᑦᑎᒍᑦ ᐊᓐᓂᕆᒧᑦ.  

 

(ᑐᓵᔨᑎᒍᑦ) ᐅᖃᖅᑏ, ᐃᓄᐃᑦ ᐅᑉᐱᕆᔭᑐᖃᖏᑦ ᑖᒃᑯᐊ ᑭᓇᐅᓂᕆᔭᕋᓄᑦ, ᓴᓂᕋᔭᖕᒥᑦᑕᐅᖅ ᑖᓐᓇ 

ᐅᑉᐱᕈᒻᒥᖕᒪᑦᑕᐅᖅ ᑖᑦᑐᑎᑐᓇ. ᑐᕌᖅᑕᕗᑦ ᑐᓐᖓᕕᒋᔭᕗᑦ ᐅᕙᒍᑦ ᒪᓕᒐᓕᐅᕐᕕᒻᒥ ᑐᓐᖓᕕᒋᒐᑦᑎᒍᑦ 

ᐊᑐᕋᔪᒃᑕᕗᑦ ᐃᓅᖃᑎᒌᑦᓯᐊᕐᓂᖅ, ᐱᒃᑯᒋᔭᖃᕐᓂᖅ. ᒪᓕᒐᓕᐅᕐᕖᑦ ᑖᒃᑯᐊ ᑕᐃᒪᓐᓇ ᑕᐃᓰᓐᓇᐅᔭᖃᑦᑕᕐᒪᑕ 

ᐃᓄᐃᑦ ᐅᑉᐱᕆᔭᑐᖃᖏᓐᓂᒃ ᑕᐃᒪᓐᖓᓂ ᓄᓇᕗᑦ ᐱᓐᖑᖅᑎᑕᐅᓚᐅᕐᒪᑦ ᐊᒻᒪᓗ ᓲᕐᓗ ᐱᒋᐊᕐᓂᖓᓂᒃ ᐊᒻᒪᓗ 

ᐃᓐᓇᐃᑦ ᐆᑦᑑᑎᒋᓗᒋᑦ ᑕᐃᒪᓐᖓᓂᑦ ᑕᒪᓐᓇ ᐊᑐᖅᑕᐅᒐᔪᖕᒪᑦ ᐅᖃᐅᓯᕆᔭᐅᔪᖅ.  



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᕙᒍᑦ ᐃᓅᓪᓗᑕ ᐊᒻᒪᓗ ᑕᐃᔭᐅᕙᒃᑐᐃᑦ ᐃᔅᑭᒨ-ᓚᔭᐅᕙᒃᑐᑎᓪᓗ ᐊᒻᒪᓗᑦᑕᐅᖅ ᑖᒃᑯᐊ ᓱᓕ 

ᐱᔨᑦᑎᖅᑕᐅᓂᖏᑎᒍᑦ ᐱᓕᕆᐊᕆᔭᐅᔪᐃᑦ ᓲᕐᓗ ᓇᓗᓇᕈᓐᓃᖅᐳᖅ ᐃᓚᐃᓐᓈᖅᑕᐅᖅᑰᔨᓂᖏᓐᓂᒃ ᓱᓕ 

ᐅᓪᓗᒥᒧᑦ. ᐅᕙᖓ ᐅᑉᐱᕐᓂᕆᔭᕋ ᐊᒻᒪ ᓴᖅᑭᑕᐅᓯᒪᕗᖓ ᐃᓅᓂᕆᔭᕋᓂᒃ. ᑕᑯᓯᒪᔭᒃᑲ ᐊᐱᕆᓯᒪᖃᑦᑕᖅᑐᖓ 

ᑖᒃᑯᐊ ᐃᓅᒍᓐᓃᖅᑐᐃᑦ ᓇᔾᔨᐊᖏᖅᑕᐅᓂᒃᑯᑦ ᑖᓐᓇ ᑕᒡᒐ ᐊᐱᖅᑯᑎᒋᖃᑦᑕᖅᓯᒪᒐᒃᑯ, ᑭᓯᐊᓂ 

ᐊᔾᔨᐅᓐᖏᑎᑦᓯᖃᑦᑕᕐᓂᖅ ᐊᐱᕆᒍᓐᓇᕐᓂᕆᔭᕋ ᐊᑲᐅᓐᖏᓕᐅᕈᑎᒋᔭᐅᖃᑦᑕᖅᑕᐅᔪᖅ ᐊᓯᕈᖅᐸᓪᓕᐊᒍᒪᔭᕋ ᑖᓐᓇ 

ᐊᓯᔾᔩᒍᓐᓇᕐᓂᕗᑦ ᐅᕕᓂᐅᖃᑎᒋᔭᑦᑎᓐᓂᒃ ᑕᒪᓐᓇ ᐊᒻᒧᖅᑎᕆᓂᐅᕙᒃᑐᖅ.  

 

ᐅᕙᖓ ᐱᔮᖅᑯᒥᒃ ᐊᒻᒧᖅᑎᕆᑎᑦᓯᒐᓱᐊᓚᐅᓐᖏᑦᑐᖓ ᐊᕐᓇᓂᒃ ᐱᒃᑯᒋᔭᖃᑦᓯᐊᖅᑎᓪᓗᖓ. ᐊᒻᒪᓗ 

ᐅᑉᐱᕆᔭᖃᑦᓯᐊᖅᑐᖓ ᐃᓅᖃᑎᒋᑦᓯᐊᖅᑕᑦᑎᓐᓂᒃ ᐊᒻᒪᓗ ᐃᓅᓯᖅ ᐊᑦᑕᓇᖅᑑᒻᒪᑦ ᐊᑦᓱᐊᓗᒃ ᐊᓐᓂᓇᕐᒪᑦ. ᐊᒻᒪᓗ 

ᖃᐅᔨᒪᔪᒍᑦ ᓇᔾᔨᐊᖏᖅᑕᐅᓯᒪᔪᐃᑦ ᐊᑐᖅᓯᒪᔭᖏᑦ ᐅᖁᒪᐃᓪᓕᐅᑦᓯᐊᖃᑦᑕᖅᑐᐃᑦ ᐊᒻᒪ 

ᓂᕆᐅᓐᓂᖃᑦᓯᐊᖅᑐᑎᓪᓗ ᑭᓯᐊᓂ ᐊᓂᒎᑎᒍᔾᔭᐅᓂᐊᕐᓂᖏᓐᓂᒃ.  

 

ᐊᒻᒪ ᐅᖃᖃᑎᖃᓚᐅᖅᑎᓪᓗᖓ ᑖᒃᑯᐊ ᕿᕐᓂᖅᑕᐃᑦ ᓄᓇᖅᑲᑎᒋᔭᕗᑦ ᑐᑭᓯᓯᒪᓕᖅᑕᕋ ᐊᑕᖏᖅᑐᐃᑦ ᐃᓅᓯᓕᒫᑦ 

ᐊᑐᖅᑕᐅᓲᖑᓂᖏᓐᓂᒃ ᑐᕌᒐᕆᒻᒥᔭᖓᑦ ᖃᓄᖅ ᓄᓇᖅᑲᑎᒌᓐᖏᑕᖏᑎᒍᑦ ᐅᑉᐱᕈᓱᓐᓂᖏᓐᓂᒃ ᐃᓅᓯᖏᓐᓂᒃ, 

ᑭᓯᐊᓂ ᑖᓐᓇ ᐊᑐᕋᓱᐊᓚᐅᓐᖏᑕᕋ ᑕᐃᒃᑯᐊ ᐊᑐᕋᓱᐊᖅᑕᖏᑎᑐᑦ. ᖃᐅᔨᓚᐅᕐᓂᕈᒪ 

ᐊᑐᕐᓂᕐᓗᑦᑕᐅᓯᒪᖅᑰᔨᓂᕆᔭᖓᓂᒃ ᐊᒻᒪ ᐅᕙᒍᑦ ᕿᕐᓂᖅᑕᐃᑦ ᐊᑦᓱᕉᕈᑎᒋᔭᖏᓐᓂᒃ ᑐᑭᓯᓚᐅᕐᓂᕈᒪ 

ᑕᐃᒪᓐᓇᑦᑕᐅᖅ ᑖᒃᑯᐊ ᐱᓕᕆᒐᓱᐊᖃᑦᑕᖅᑕᖏᓐᓂᒃ ᐅᕙᒍᑦᑕᐅᖅ ᖃᐅᔨᓯᒪᒻᒥᒐᑦᑕᑦᑕᐅᖅ. ᑕᐃᒪᓐᓇ 

ᐊᒻᒧᖅᑎᕆᒐᓱᐊᓚᐅᓐᖏᑦᑐᖓ ᑕᐃᒃᑯᓂᖓ.  

 

ᐊᓈᓇᒋᓚᐅᖅᑕᕋᓗ ᐅᖃᓚᐅᖅᓯᒪᖕᒪᑦ ᐅᓂᒃᑳᖅᐸᒃᓱᓂ ᐅᕕᒃᑲᐅᓪᓗᓂ ᕿᒻᒥᕐᒥᓂᒃ ᐱᓐᖑᐊᕈᑎᖃᖅᓱᓂ 

ᕿᒻᒦᔭᖅᑕᐅᓂᖅ ᐊᖅᑯᓵᖅᓯᒪᑎᓪᓗᒍ ᒐᕙᒪᐅᑉ ᐅᖃᖅᑎᒋᔭᖓ ᖁᑭᐅᒻᒥᒃ ᓇᒃᓴᖅᓱᓂ ᑐᕌᖅᑎᓚᐅᖅᓯᒪᒻᒪᒍ 

ᕿᒻᒥᖓᓄᑦ ᐊᒻᒪᓗ ᓄᖅᑲᖅᑎᑦᓯᒐᓱᐊᓚᐅᖅᓯᒪᓪᓗᓂᓗ ᑖᓐᓇ ᓴᐳᒻᒥᓚᐅᖅᓯᒪᔭᖓ ᕿᒻᒥᓂ.  

 

ᐅᖃᖅᑎᑦᓯᔩ, ᖃᕋᓴᐅᔭᒃᑯᑦ ᑖᓐᓇ ᓄᓇᕗᒻᒥᐅᑕᖅ ᐃᓅᓇᓂ ᐅᖃᓕᒫᖅᓯᒪᔭᕋ ᐊᒻᒪᓗ ᑐᔪᖅᑕᐅᓯᒪᒐᒪ 

ᖃᕋᓴᐅᔭᒃᑯᑦ. ᐅᖃᓚᐅᕐᒪᑦ “Hᐊᐃ ᐸᑎᖅ ᓇᑦᓯᖅ. ᐅᖃᓕᒫᓪᓚᑦᑖᓚᐅᓐᖏᑕᕋᓗᐊᕋ ᖃᕋᓴᐅᔭᒃᑯᑦ ᑎᑎᕋᖅᑕᐅᔪᑦ, 

ᑭᓯᐊᓂ ᑐᓴᕈᑎᑎᒍᑦ ᐱᕙᓪᓕᐊᔪᑎᒍᑦ ᐊᖏᖃᑎᒋᕙᒋᑦ ᐃᓱᒪᖕᓂᒃ ᐃᓱᒪᒋᔭᕐᓂᓪᓗ ᐅᖃᕈᓐᓇᕐᓂᕐᒥᒃ. 

ᓇᔾᔨᐊᖏᖃᖃᑦᑕᕐᓂᖅ ᕿᓂᖅᑕᐃᑦ ᐃᓅᓯᖏᑦ ᓯᕐᓈᖅᑕᐅᓂᖏᓐᓄᑦ, ᑕᐅᑐᑦᑐᒍ, ᐃᓱᒫᓘᑕᐅᓐᖏᒻᒪᑦ 

ᑎᒥᖁᑎᒋᔭᐅᔪᒧᑦ.” ᑖᒃᑯᐊ ᐅᖃᐅᓯᕆᔭᖏᑦ.  

 

“ᐊᒥᐊᓕᒐᐃᑦ ᓄᓇᖓᓂ 247 ᓇᔾᔨᐊᖏᖅᑕᐅᖃᑦᑕᖅᑐᑦ ᐅᓪᓗᑕᒫᑦ. Hᐋᓕᕗᑦᒦᓐᖓᖅᑐᑦ ᑕᕐᕆᔮᒃᑰᖃᑦᑕᖅᑐᑦ 

ᖃᐅᔨᒪᔭᐅᓪᓚᕆᑦᑐᑦ ᓈᒻᒪᒃᓴᓐᖏᓐᓂᕋᐃᓪᓗᑎᒃ ᑕᑯᒃᓴᐅᑎᑦᑎᓯᒪᓐᖏᑦᑐᑦ ᓂᓪᓕᖅᓯᒪᓐᖏᑦᑐᐃᓪᓘᓐᓃᑦ; 

ᓂᐱᖃᓐᖏᑦᑐᐃᓐᓇᖅᑐᑦ. ᑕᐃᒪᓕ ᓄᓇᕗᑦ ᒐᕙᒪᒃᑯᑦ ᑐᓴᖅᑎᑦᑎᓕᖅᐹᑦ ᐃᓅᓯᓕᒫᑦ ᓱᖁᑕᐅᓐᖏᒻᒪᑕ 

ᐲᖅᓯᑎᓪᓗᒋᑦ ᐃᕝᕕᑦ ᒐᕙᒪᒃᑯᓐᓂᑦ ᐱᓕᕆᐊᖏᓐᓂᒃ ᐅᖃᐅᓯᖃᕐᓂᕋᕕᑦ ᐃᓱᒪᒋᔭᕐᓂᒃ?” 

 

ᖃᐅᔨᒪᒐᕕᑦ ᐃᓄᒋᐊᓗᐊᖅᑐᐊᓘᒻᒪᑕ ᐃᒡᓗᐃᑦ ᐊᒻᒪᓗ ᐃᓚᖏᑦ ᐅᖁᐊᓘᓪᓗᑎᒃ. . . . ᒪᒥᐊᓇᖅ. ᑖᓐᓇ 

ᐅᖃᒃᑲᓐᓂᕐᓚᒍ. “ᖃᐅᔨᒪᒐᕕᑦ ᐃᓄᒋᐊᓗᐊᖅᑐᐊᓘᒻᒪᑦ ᐃᒡᓗᐃᑦ ᐊᒻᒪᓗ ᐃᓚᖏᑦ ᐅᖁᐊᓘᓪᓗᑎᒃ ᓄᓇᕘᓕᒫᒥ, 

ᑕᐃᒪᓕᖃᐃ ᑐᑭᖃᖅᐳᑦ ᐃᓅᓯᕗᑦ ᓱᖁᑕᐅᓐᖏᒻᒪᑦ. ᓇᔾᔨᐊᖑᔪᑦ ᐃᑉᐱᒋᓐᖏᒃᑯᑎᒍ ᐃᓅᖁᓪᓗᒋᓪᓘᓐᓃᑦ 

ᓴᐳᒻᒥᓂᐊᓐᖏᒃᑯᑎᒍᑦ, ᓱᒻᒪᓪᓕ ᐃᓅᓯᕗᑦ ᐃᑉᐱᓐᓇᖅᐸ?  

 

ᔪᓚᐃ 2019-ᖑᑎᓪᓗᒍ ᑖᓐᓇ ᐃᖅᑲᐅᒪᒋᐊᓚᐅᕋᒃᑯ ᑐᕉᑕᐅ ᐅᖃᓚᐅᕐᒪᑦ $14 ᐱᓕᐊᓐᓂᒃ ᐊᕐᕌᒍᓄᑦ ᖁᓕᓄᑦ 

ᑲᓇᑕᐅᑉ ᓯᓚᑖᓂ ᐊᑐᖅᑕᐅᔪᒃᓴᒪᐅᑕᐅᓗᑎᒃ ᐊᕐᓇᐃᑦ ᕿᑐᕐᖏᐅᕈᓐᓇᕐᓂᖏᑕ ᐱᔨᑦᑎᕈᑎᖏᓐᓄᑦ ᐊᒻᒪᓗ 

ᐊᕝᕙᖓ ᓇᔾᔨᐊᖏᕐᓂᕐᒧᑦ ᑐᕌᖓᓪᓗᓂ. ᑕᕝᕙ ᐃᒡᓗᑭᒃᓴᖅᑐᐹᓘᔪᒍᑦ.  

 

ᐸᑎᖅ, ᒪᒥᐊᒋᐊᑐᓐᖏᑦᑐᑎᑦ ᐅᕝᕙᓘᓐᓃᑦ ᐅᖃᕆᐊᑐᓐᖏᑦᑐᑎᑦ ᐃᓱᒪᒋᔭᕐᓂᒃ ᐅᖃᑐᐃᓐᓇᕐᓂᕋᕐᓗᑎᑦ. 

ᐅᖃᕈᒪᔭᕐᓂᒃ ᐅᖃᖃᑦᑕᕆᑦ ᒪᒥᐊᓐᖏᓪᓗᑎᑦ. ᑭᖑᒨᖃᑦᑕᓐᖏᓪᓗᑎᑦ ᑕᕝᕙ ᐱᔪᓐᓇᐅᑎᕗᑦ ᓱᕋᒃᑕᐅᓕᕌᖓᑦ. 

ᑭᓇᓕᑕᐃᒪ ᑕᒻᒪᕐᓂᐊᖅᐸ ᐃᓱᒪᒋᔭᖏᒍᑦ? ᐅᖃᐅᓯᖃᓚᐅᕋᕕᑦ ᐃᓱᒪᒋᔭᕐᓂᒃ ᐃᑭᐊᖅᑭᕕᑎᒍᑦ, ᐲᖅᑕᐅᓪᓗᑎᒃ 

ᐱᓕᕆᐊᒃᓴᑎᑦ ᐊᒻᒪᓗ ᖃᓄᐃᓕᐅᖅᑕᐅᒃᑲᓐᓂᕐᓗᑎᑦ. ᒐᕙᒪᒃᑯᓐᓄᑯᐊ ᐊᐅᓚᑦᑎᓇᓱᕐᓂᕐᒥᒃ ᐆᒃᑐᕋᓱᒃᐹᑦ 

ᐃᑭᐊᖅᑭᕕᖕᒥ?  



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᖃᓄᖅ ᐅᖃᕈᓐᓇᕐᒪᖔᖅᐱᑦ ᖃᓄᕐᓗ ᐅᖃᕈᓐᓇᓐᖏᒻᒪᖔᖅᐱᑦ ᓄᓇᕗᑦ ᐅᖃᖅᑕᐃᓪᓕᒃ ᒐᕙᒪᒃᑯᑦ 

ᐃᓱᒪᒋᔭᕗᑦ ᐅᖃᐅᓯᕗᓪᓗ ᐊᐅᓚᐅᑕᐅᓇᓱᒃᐸᑦ ᒐᕙᒪᒃᑯᓐᓂ? 

 

ᑕᐃᒪᓕ ᒐᕙᒪᒃᑯᓐᓂ ᓈᒻᒪᒃᓴᓐᖏᑦᑐᑦ ᐃᓱᒪᒋᔭᖃᖅᐸᓪᓗᓂ ᖃᓄᑐᐃᓐᓇᖅ. ᑕᐃᒪᓗ ᑖᖅᑐᒨᖅᑕᐅᓂᐊᖅᐸᑦ 

ᑖᒃᑯᓄᖓ ᐊᓄᓪᓚᒃᓰᕕᐅᑦ ᑲᓇᑕᒥ ᑎᒍᔭᐅᓯᒪᕕᒃ. ᐃᒪᓐᓇ ᐱᔭᕐᓂᖅᑐᑯᐃᑦ ᐃᒪᓐᓇ ᓯᐅᑐᐃᓐᓇᖅᑐᒥᓂᐅᓪᓗᓂ 

ᐅᖃᐅᓯᐅᓐᖏᓪᓗᖓ ᒐᕙᒪᑐᖃᒃᑯᑦ ᑲᓇᑕᒥ ᑐᓴᐅᑎᓕᕆᓂᖅ ᒫᓐᓇᐅᔪᖅ ᐊᐅᓚᑦᑎᐊᓇᓱᓐᖏᑦᑐᒋᑦ ᖃᓄᖅ 

ᐅᖃᕈᓐᓇᖅᑕᓂᑦ ᐅᖃᐅᓯᐅᔪᓐᓇᖅᑐᓂᓪᓗ ᐃᑭᐊᖅᑭᕕᒃ. 

 

ᑕᐃᒫᒃ ᐃᓅᓯᕗᑦ ᓱᖁᑕᐅᖅᑰᔨᔪᓐᓃᖅᑐᖅ. ᑕᐃᒪ ᐃᓄᐃᑦ ᐊᐅᓪᓚᖅᑎᑕᐅᖃᑦᑕᖅᓯᒪᔪᑦ ᐳᐃᒍᖅᑕᐅᓪᓗᑎᑦ. ᐅᓪᓗᒥ 

ᐃᓱᒪᒋᔭᕐᓂ ᐅᖃᕐᓂᖅ ᐃᓱᒪᓂᕐᓘᓐᓃᑦ ᐲᖅᑕᐅᓪᓗᑎᓪᓗ. ᑕᐃᒪ ᐃᓱᒪᐃᑦ ᐊᐅᓚᑕᐅᓕᖅᑐᑎᑦ 

ᓂᐱᖃᓐᖏᖁᔭᐅᓪᓗᓂ. ᑕᒪᓐᓇ ᐅᓗᕆᐊᓇᖅᑑᖕᒪᑦ.  

 

ᒥᔅᑕ ᓇᑦᓰᖅ ᓂᐱᖃᕈᓐᓃᖅᑎᑕᑦ ᕿᑐᕐᖓᑎᑦ ᐃᕐᖑᑕᓐᓂᓪᓗ ᓄᖅᑲᖅᑎᑕᐅᓂᐊᕐᒥᖕᒪᑕ 

ᓂᐱᖃᕈᓐᓃᖅᑎᑦᑎᑕᐅᓗᑎᑦ ᐅᕙᑦᑎᑐᑦ ᐃᓱᒪᔪᓐᓃᕐᓗᑕ ᓂᐱᖃᕈᓐᓃᕐᓗᑕ. ᓇᖐᓐᓇᕆᑦ, ᖃᐅᒻᒪᒃᑎᓪᓗᒍ ᖃᓄᖅ 

ᓄᓇᕗᒻᒥ ᖃᓄᐃᓕᐅᖅᑕᐅᒻᒪᖔᑕ ᑲᓇᑕᒥᓗ. 

 

ᑕᒪᓐᓇ ᐊᑐᓕᖅᑎᑕᐅᑲᐅᖅᑐᕐᓂᖓ ᖃᕋᓴᐅᔭᖅᑎᒍᑦ ᐊᐅᓚᑕᐅᓪᓗᓂ ᐊᖅᓵᖅᓯᔾᔪᑏᑦ ᐱᔪᓐᓇᐅᑎᑦᑎᓐᓂ, 

ᐃᓱᒪᖅᓱᕈᓐᓇᐅᑎᓂᑦ ᑖᒃᑯᓄᖓ ᓂᐱᖃᕈᓐᓃᖅ. ᐃᓕᖕᓂᑦ ᐅᓇᑕᕈᑎᓚᐅᕆᑦ ᕿᒥᕐᕈᓂᖅ ᓯᕗᓂᒃᓴᒥᓄ 

ᕿᑐᕐᖓᒃᓴᑎᓐᓄᑦ.  

ᖁᔭᓐᓇᒦᒃ, ᑖᔅᓱᒥᖓ ᑎᑎᕋDᓐᓇᓚᐅᖅᑐᖅ ᐅᕙᓐᓄᑦ. 

 

ᐅᖃᖅᑏ, ᑕᐅᑐᒐᖃᖅ ᒥᓂᔅᑕᐅᓪᓗᖓ ᐱᔭᒃᓴᓄᑦ ᑕᒪᒃᑯᐊ ᐋᖅᑭᒃᑎᒐᔮᕋᓱᖦᖢᒋᑦ ᓴᖅᑭᑎᑦᑐᑦ ᐃᒡᓗᑭᒃᓴᕐᓂᖅ 

ᐃᓄᐃᑦ ᓄᓇᕗᒻᒥᓗ ᐊᑐᖅᑕᐅᔪᑦ. ᐊᓯᖏᑦ ᑲᓇᑕᒥᐅᑦ ᑕᑯᓐᓈᖅᑐᒋᑦ ᑕᒪᒃᑯᐊᓗ ᓄᓇᕗᑦ ᐃᓄᓕᒫᑦ 

ᐊᑐᐃᓐᓇᖃᖃᑦᑕᖁᓪᓗᒋᑦ ᐱᓕᒻᒪᒃᓴᕐᓂᕐᒧᑦ ᐃᓕᓐᓂᐊᕐᓂᕐᒥᓪᓗ ᐱᔭᕆᐊᖃᖅᑕᖏᖕᓂᑦ ᐃᖅᑲᓇᐃᔮᕐᓂᕈᕕᑦ, 

ᐃᖅᑲNᐃᔮᖃᑦᑎᐊᕐᓂᖅ ᓄᓇᕗᑦ.  

 

ᖃᐅᔨᒪᔪᐃᓐᓇᐅᒐᑦᑕ, ᐅᖃᖅᑏ, ᒪᑯᐊ ᓄᓇᖃᖅᑳᖅᑐᕐᓗ ᑲᓇᑕᐅᓪᓗ ᐊᓯᖏᑦ ᐊᑯᓐᓂᖃᕐᓃᑦ ᑕᒪᓐᓇ 

ᐅᕕᓂᐅᖃᑎᒌᓐᖏᑦᑐᒥᒃ ᓈᒻᒪᒃᓴᓐᖏᖕᒪᑦ ᐲᔭᕋᓱᒃᑐᑦ. ᑕᒪᒃᑯᐊ ᐃᓅᓯᖏᑦ ᐱᒻᒪᕆᐅᑎᓪᓗᒋᑦ ᐋᓐᓂᖅᑕᐅᓯᒪᔪᑦ 

ᑕᐃᒪ ᒥᑭᖦᖠᒋᐊᖅᑎᑦᑎᔪᑦ ᐅᕕᓂᖃᑎᖏᖕᓂᑦ ᐊᐱᖅᑯᓯᕆᓐᖏᑕᑦ. ᑲᓇᑕᒥᐅᑕᐅᓪᓗᖓ ᐃᑲᔪᖅᓱᖅᐸᒃᑲ 

ᐊᒃᓱᕈᖅᑐᑦ ᑭᒃᑯᓕᒫᑦ ᐊᔾᔨᒌᒐᓱᒃᑐᑦ. 

 

ᐅᖃᖅᑏ, ᑐᑭᓯᔪᒪᔪᖓ ᐃᓅᓯᓕᒫᖅ ᓱᖁᑕᐅᓐᖏᓪᓗᓂ ᕿᕐᓂᖅᑐᑦ ᓱᖁᑎᒋᓐᖏᓪᓗᒋᑦ ᑭᓯᐊᓂᓕ ᖃᕋᓴᐅᔭᒃᑯᑦ 

ᑎᑎᕋᓚᐅᖅᑕᕋ ᓴᖅᑭᑦᑎᓇᓱᓚᐅᕋᒪ ᑕᒪᒃᑯᓄᖓ ᓂᐱᖃᓐᖏᑦᑐᓄᑦ ᒪᑯᐊ ᐃᓅᓯᒪᓐᖏᑦᑐᑦ ᓱᓕ. ᐊᑕᐅᓯᕐᒥᒃ 

ᐅᕕᓂᖃᑎᒌᓐᖏᑦᑐᑦ ᐅᖃᕋᓱᓚᐅᓐᖏᑦᑐᖓ ᑭᓯᐊᓂ ᑭᐅᓚᐅᖅᑐᖓ ᐊᕗᖓ ᐅᖃᐅᓯᖃᓪᓚᑦᑖᕐᓂᕐᒥᒃ ᕿᕐᓂᖅᑐᐃᑦ 

ᐃᓅᓯᖏᑦ. ᐅᖃᐅᓯᒃᑲ ᖃᐅᔨᒃᑲᐃᔾᔪᑎᒋᓇᓱᓚᐅᕋᒃᑭᑦ ᐃᓅᓯᐅᑉ ᐱᒻᒪᕆᐅᓂᖓᓂᒃ. ᑕᕝᕙᑐᖅ ᑕᐃᒃᑯᐊ 

ᒪᓕᒐᓕᐅᕐᕕᖕᒥ ᐅᖃᐅᓯᕆᓚᐅᑎᓐᓇᒃᑭᑦ, ᐊᒻᒪᓗ ᒥᓂᔅᑕᐅᓪᓗᖓ ᐅᖃᐅᓯᕆᓚᐅᓐᖏᑦᑕᒃᑲ ᐃᓅᓪᓗᖓ ᐃᓅᓯᕐᒥᒃ 

ᐱᒻᒪᕆᒍᓱᑦᑐᖓ. 

 

ᐅᖃᖅᑏ, ᖃᓄᐃᓕᐅᕐᓂᕆᓚᐅᖅᑕᓐᓂᑦ ᐃᒻᒥᓂᒃ ᓴᐳᒻᒥᓇᓱᒃᑲᒃᑭᑦ ᐅᖃᐅᓯᒃᑲ ᑲᑉᐱᐊᓵᖅᑕᐅᒐᒪ ᒥᓂᔅᑕᐃᑦ 

ᑲᑎᒪᔨᖏᖕᓄᑦ. ᒪᓕᒐᓕᐅᖅᑎᐅᖃᑎᒃᑲ ᐃᖅᑲᐅᒪᒍᔅᓯ ᓇᓖᕌᒐᒃᓴᖃᖅᑎᑕᐅᓚᐅᓐᖏᓐᓇᒪ ᑕᐃᒪ ᐊᕐᕌᒎᑉ ᑐᒡᓕᐊᓂ 

ᐃᒃᓯᕚᓕᖅᑎᓪᓗᑕ ᑕᐃᒪ ᐃᓱᒪᒋᔭᒃᑲ ᐱᒻᒪᕆᐅᒋᔭᒃᑲᓗ ᑕᐃᒪ ᒪᓕᒐᓕᐅᖅᑎᑐᐃᓐᓇᐅᓪᓗᖓ ᐊᓯᐊᓄᑦ ᐊᕐᕌᒎᓐᓂᒃ 

ᒪᕐᕉᕋᑖᖅᑑᓐᓂᒃ ᑕᒪᒃᑯᐊ ᐱᓕᕆᔪᒪᓯᒪᓂᕆᔭᒃᑲ ᑎᒍᒥᐊᕋᒃᑭᑦ, ᐅᑉᐱᕐᓇᖅᖢᖓ. 

 

ᓇᖏᖅᐳᖓ ᓵᔅᓯᖕᓂ ᒪᓕᒐᓕᐅᖅᑎᐅᖃᑎᒃᑲ ᓄᓇᕗᒻᒥᐅᓪᓗ ᑕᑯᓐᓈᖅᑐᖅ ᐊᖏᕐᕋᒥᖕᓂ ᖃᐅᔨᒪᖁᓪᓗᓯ 

ᐊᖑᑕᐅᒐᒪ, ᐊᓯᔾᔩᔾᔮᓇᖓᓗ ᐃᓚᔮᖃᖅᑐᓂᑦ, ᐱᖁᔭᕐᓂᓪᓗ ᒪᓕᓲᖑᓪᓗᖓ ᑲᔪᓰᓐᓇᕐᓂᐊᖅᑐᖓᓗ ᐊᒃᓱᕈᕐᓗᖓ 

ᓄᓇᕗᒻᒥᐅᓕᒫᓄᑦ ᐃᖅᑲᓇᐃᔭᕐᓗᖓ. 

ᐅᐱᑉᐳᖓ ᒐᕙᒪᒃᑯᓐᓂ ᐃᓚᒋᔭᐅᔪᓐᓇᕋᒪ ᐱᓕᕆᔪᓂᒃ ᐃᓄᖕᓄᑦ, ᐃᓅᓯᖏᑦ ᐱᐅᓯᕚᓪᓕᖁᓪᓗᒋᑦ. ᖃᐅᔨᒪᔪᖓ 

ᓱᒃᑲᐃᑦᑑᒐᓗᐊᖅ ᑭᓯᐊᓂ ᓯᓚᑦᑐᖅᓴᕐᕕᒃ ᐃᒡᓗᓕᕆᔨᕐᔪᐊᒃᑯᓪᓗ ᖄᖏᐅᑎᖁᓪᓗᒋᑦ ᐱᔭᒃᓴᑦ ᑕᕝᕘᓇ ᑐᕌᖅᑐᑦ. 

 

ᐅᖃᖅᑏ, ᑕᒪᓐᓇ ᑲᔪᓯᒐᔭᓐᖑᐊᖅᑐᖅ ᐅᑉᐱᕆᔭᐅᔪᒪᓪᓗᖓ ᐃᓕᔅᓯᖕᓄᑦ. ᐋᒃᑳᕐᓗᒍ ᐱᖁᔨᕗᖔᕈᑎ. 

ᑎᑎᕋᖅᓯᒪᔪᓂᒃ ᓂᕈᐊᖁᔨᓂᐊᕋᒪ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᖕᒧᑦ. ᐊᑎᖁᑎᖃᕈᓐᓃᕋᒪ. ᐱᒋᐊᖅᑎᑦᑎᔪᖅ ᖃᐃᑉᐸᑦ ᒥᔅᑕ 

ᓴᕕᑲᑖᖅ ᐱᒋᐊᖅᑎᑦᑎᔪᒥᓂᖅ. ᒪᑭᔾᔪᑎᓂᑦ ᐅᖃᐅᓯᒃᓴᖃᖅᐲᑦ? 

 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑏ, ᐅᓇᐅᖕᒪᑦ ᒪᓕᒐᓕᐅᖅᑏᑦ ᒪᓕᒐᓕᐅᕐᕕᖕᒥ 

ᑕᐃᒃᑯᐊᓗ ᒪᓕᒋᐊᖃᖅᑕᕗᑦ ᐅᖃᖅᓯᒪᖕᒪᑕ, ᐅᖃᓕᒫᕐᓗᒋᑦ, ᖃᐅᔨᒪᓂᐊᖅᐳᒍᑦ ᓇᖕᒥᓂᖅ ᐃᓕᖅᑯᓯᖃᕆᐊᖃᕋᑦᑕ 

ᐃᒪᓐᓇ ᖃᐅᔨᓴᖅᑕᐅᑦᑎᐊᕋᓗᐊᕈᑦᑕ ᖃᓄᐃᓕᐅᖅᑕᐃᓕᒪᓂᐊᖅᑐᒍᑦ ᐅᑉᐱᕐᓂᖏᑦ ᐅᕝᕙᓗ ᐅᕙᑦᑎᓐᓂ 

ᐱᔪᓐᓃᖅᑎᓐᖏᓪᓗᒋᑦ, ᒪᓕᒐᓕᐅᕐᕕᖕᒥ ᐅᕝᕙᓘᓐᓃᑦ ᓄᓇᕗᒻᒥᐅᓄᑦ. 

 

ᐊᒻᒪᓗ ᑖᒃᑯᓂᖓ ᒪᓕᒋᐊᓕᖕᓂᑦ ᑎᒍᒥᐊᕈᒪᒎᖅ ᒪᓕᑦᑕᐅᑎᑕᑦ ᒪᓕᒐᐃᓪᓗ ᐃᓱᒪᒋᑦᑎᐊᕐᓗᒋᑦ ᓄᓇᕗᒻᒥᐅᓕᒫᓄᑦ. 

ᒪᓕᒐᓕᐅᖅᑏᑦ ᓱᓕᓂᕋᖅᓯᒪᒐᑦᑕ ᓂᕈᐊᖅᑕᐅᓯᒪᔪᓄᑦ ᓄᓇᕗᒻᒥᐅᓕᒫᓄᑦ ᐊᕐᓇᐅᒐᓗᐊᕈᑦᑕ 

ᐅᕕᓂᖃᑎᒌᓐᖏᒃᑲᓗᐊᕈᑦᑕ. ᑕᐃᒪᓕ ᐱᔪᓐᓇᐅᑎᕗᑦ ᑎᒍᒥᐊᖏᓐᓇᕆᐊᖃᕋᑦᑎᒍᑦ ᓄᓇᕗᒻᒥᐅᓕᒫᓄᑦ. 

 

ᐅᖃᖅᑏ, ᒥᔅᑕ ᓇᑦᓯᐅᑉ ᐅᖃᐅᓯᖏᑦ ᐃᑉᐱᒍᓱᑦᑎᐊᓐᖏᖕᒪᑕ ᑖᒃᑯᐊ ᓯᕗᓕᖅᑎᓂᑦ 

ᑕᐃᒪᐃᓕᐅᖅᑐᖃᕆᐊᖃᓐᖏᖕᒪᑦ ᐃᓂᖃᓐᖏᒻᒪᑕ. ᑕᐃᒪᓕ ᐊᖏᖅᑕᐅᖁᕙᕋ ᐲᖅᑕᐅᖁᓪᓗᒍ ᒥᓂᔅᑕᐃᑦ 

ᑲᑎᒪᔨᖏᖕᓂᑦ ᐊᒻᒪᓗᑦᑕᐅᖅ ᑎᑎᕋᖅᑕᐅᖁᒋᓪᓗᒋᑦ ᐊᑎᖏᑦ ᓂᕈᐊᖅᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑎᑎᕋᖅᓯᒪᔪᓂᑦ ᐊᑎᖏᖕᓂᑦ ᓂᕈᐊᖁᔨᓯᔪᖃᕐᒪᑦ. ᐊᖏᖅᑐᑦ 

ᓇᖏᖅᓯᖃᑦᑕᕐᓂᐊᖅᐳᓯ ᐃᖏᓪᓗᓯᓗ ᐊᑏᑦ ᑕᐃᒍᒃᑯ.  

 

ᒥᔅᑕ ᓴᕕᑲᑖᖅ. 

 

ᒥᔅᑕ ᐊᕿᐊᕈᖅ. 

 

ᒥᔅᑕ ᕼᐃᒃᔅ. 

 

ᒥᔅ ᐃᖃᓪᓗᐊᖅ. 

 

ᒥᔅᑕ ᕋᒻᐴᑦ. 

 

ᒥᔅ ᐊᕐᓇᒃᑲᖅ. 

 

ᒥᔅᑕ ᖃᐃᕐᓂᖅ. 

 

ᒥᔅᑕ ᒪᐃᓐ. 

 

ᒥᔅᑕ ᐲᑐᓴᓐ. 

 

ᒥᔅᑕ ᓯᒪᐃᓚᒃ. 

 

ᒥᔅᑕ ᓚᐃᑦᓯᑑᓐ. 

 

ᒥᔅᑕ ᔪᐊᓇᓯ. 

ᒥᔅᑕ ᑯᓱᒐᖅ. 

 

ᒥᔅᑕ ᕿᔪᒃᑖᖅ. 

 

ᐊᑭᕋᖅᑐᖅᑐᑦ ᓇᖏᖅᓯᓗᓯ. ᐃᖏᓐᓂᐊᖅᐳᓯ ᐊᑏᑦ ᑕᐃᒍᒃᑯ. 

 

ᒥᔅᑕ ᐋᖁᐊᖅ. 

 

ᒥᔅᑕ ᕿᓐᖑᖅ. 

 

ᒥᔅᑕ ᓇᑦᓯᖅ. 

 

ᓂᕈᐊᓐᖏᑦᑐᑦ ᓇᖏᖅᓯᓗᓯ. ᐃᖏᓐᓂᐊᖅᐳᓯ ᐊᑏᑦ ᑕᐃᒍᒃᑯ. 

 

ᒥᔅᑕ ᖃᒪᓂᖅ. 

 

ᐱᖁᔨᕗᖔᕈᖕᒧᑦ ᐊᖏᖅᑐᑦ 14; ᐊᑭᕋᖅᑐᖅᑐᑦ 3; ᓂᕈᐊᓐᖏᑦᑐᖅ ᐊᑕᐅᓯᖅ. ᐱᖁᔨᕗᖔᕈᑦ ᑲᔪᓯᔪᖅ. 

 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᓗᑕ. ᓈᓴᐅᑎᓕᒃ 17. (ᑐᓵᔨᑎᒍᑦ) ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 

ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᓂᔅᑕ ᓄᓇᓕᖕᓄᑦ ᒐᕙᒪᒃᑯᓐᓄᑦ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᑯᓱᒐᖅ. 

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 52 - ᓄᓇᕗᒥ ᐅᖅᓱᐊᓗᓕᕆᓂᕐᒧᑦ ᑲᒥᓴᓐᑯᓐᓄᑦ ᒪᓕᒐᖅ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᕿᑭᖅᑖᓘᑉ ᓂᒋᐊ ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 52, ᓄᓇᕗᒥ ᐅᖅᓱᐊᓗᓕᕆᓂᕐᒧᑦ ᑲᒥᓴᓐᑯᓐᓄᑦ ᒪᓕᒐᖅ, 

ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. ᒪᓕᒐᒃᓴᖅ 52. ᒪᓕᒐᒃᓴᐅᑉ ᐱᔾᔪᑎᖓᓄᑦ.  

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ.  

 

(ᑐᓵᔨᑎᒎᕈᓐᓃᖅᑐᖅ) ᑐᓴᖅᓴᐅᕗᖓ? ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᒃᓴᖅ 52 ᑐᓂᔭᐅᕗᖅ ᒪᓕᒐᓕᕆᓂᕐᒧᑦ 

ᑲᑎᒪᔨᕋᓛᓄᑦ. 

 

ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ 

ᑯᓱᒐᖅ. 

 

ᒪᓕᒐᒃᓴᖅ 55 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐱᖁᑏᑦ ᖃᐅᔨᓴᖅᑕᐅᓂᖏᓐᓄᑦ ᑖᒃᓰᔭᖅᑕᐅᓂᖏᓐᓄᓪᓗ 

ᒪᓕᒐᖅ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᕿᑭᖅᑖᓘᑉ ᓂᒋᐊ ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 55, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐱᖁᑏᑦ 

ᖃᐅᔨᓴᖅᑕᐅᓂᖏᓐᓄᑦ ᑖᒃᓰᔭᖅᑕᐅᓂᖏᓐᓄᓪᓗ ᒪᓕᒐᖅ, ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. ᒪᓕᒐᒃᓴᐅᑉ ᐱᔾᔪᑎᖓᓄᑦ. 

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 55 

ᑐᓂᔭᐅᕗᖅ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.  

 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᑐᐃᓐᓇᕐᓗᖓ ᑕᐅᕗᖓ. (ᑐᓵᔨᑎᒍᑦ) ᒥᓂᔅᑕ ᒪᓕᒐᓕᕆᓂᕐᒧᑦ, ᒥᔅ ᐃᖃᓪᓗᐊᖅ. 

 

ᒪᓕᒐᒃᓴᖅ 53 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑲᓇᑕᒥ ᐸᓖᓯᒃᑯᓐᓄᑦ ᐊᖏᕈᑎᒧᑦ ᒪᓕᒐᖅ - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. (ᑐᓵᔨᑎᒍᑦ) ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᑕᓯᓗᒃ 

ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 53, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑲᓇᑕᒥ ᐸᓖᓯᒃᑯᑦ ᐊᖏᕈᑎᖓᓄᑦ ᒪᓕᒐᖅ, 

ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. ᒪᓕᒐᒃᓴᐅᑉ ᐱᔾᔪᑎᖓᓄᑦ. 

 

ᐃᓚᖓᑦ ᒪᓕᒐᓕᐅᖅᑎ (ᑐᓵᔨᑎᒍᑦ): ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 53 

ᑐᓂᔭᐅᕗᖅ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.  

 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ Hᐃᒃᔅ. 

 

ᒪᓕᒐᒃᓴᖅ 54 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑮᓇᐅᔭᐃᑦ ᐅᑎᖅᑕᖅᑐᓄᑦ ᒪᓕᒐᖅ - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᑲᖏᖅᖠᓂᐅᑉ ᓂᒋᐊ ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 54, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑮᓇᐅᔭᐃᑦ 

ᐅᑎᖅᑕᖅᑐᓄᑦ ᒪᓕᒐᖅ, ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐋᖅᑭᒋᐊᕆᕗᖅ ᑮᓇᐅᔭᐃᑦ ᐅᑎᖅᑕᖅᑐᓄᑦ ᒪᓕᒐᕐᒥᒃ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ 

ᑲᑎᒪᔨᖏᑦ ᐊᖏᓪᓕᒋᐊᖅᑎᑦᑎᒍᓐᓇᖁᓪᓗᒋᑦ ᐅᖅᓱᐊᓗᓐᓄᑦ ᑮᓇᐅᔭᐃᑦ ᐅᑎᖅᑕᖅᑐᑦ ᑭᒡᓕᖏᓐᓂᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. ᒪᓕᒐᒃᓴᐅᑉ ᐱᔾᔪᑎᖓᓄᑦ. 

 

ᐃᓚᖓᑦ ᒪᓕᒐᓕᐅᖅᑎ (ᑐᓵᔨᑎᒍᑦ): ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 54 

ᑐᓂᔭᐅᕗᖅ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.  

 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ Hᐃᒃᔅ. 

ᒪᓕᒐᒃᓴᖅ 56 - ᐃᒥᐃᐊᓗᐃᑦ ᑖᒃᓰᔭᖅᑕᐅᓂᖏᓐᓄᑦ ᒪᓕᒐᖅ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᐊᕐᕕᐊᑦ 

ᓂᒋᐊᓄᑦ ᒪᓕᒐᓕᐅᖅᑎᒧᑦ, ᒪᓕᒐᒃᓴᖅ 56, ᐃᒥᐊᓗᐃᑦ ᑖᒃᓰᔭᖅᑕᐅᓂᖏᓐᓄᑦ ᒪᓕᒐᖅ, ᐊᐃᑉᐹᓂᒃ 

ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐊᑐᐃᓐᓇᐅᑎᑦᑎᕗᖅ ᑖᒃᓰᔭᐃᒍᓐᓇᕐᓂᕐᒥᒃ ᐃᒥᐊᓗᐃᑦ ᐃᒥᖅᑕᐅᖃᑦᑕᕐᓂᖏᓐᓄᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓅᑦᑎᒋᐊᕈᑎᒧᑦ ᓈᒻᒪᒃᓴᖅᑐᑦ. ᓅᑦᑎᒋᐊᕈᑎ ᓈᒻᒪᖕᒪᑦ. (ᑐᓵᔨᑎᒍᑦ) ᒪᓕᒐᒃᓴᐅᑉ 

ᐱᔾᔪᑎᖓᓄᑦ. 

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 56 

ᑐᓂᔭᐅᕗᖅ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.  

 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ Hᐃᒃᔅ. 

 

ᒪᓕᒐᒃᓴᖅ 57 - ᑕᕝᕚᑲᓄᑦ ᓱᐴᖅᑐᕐᓂᕐᒧᓪᓗ ᒪᓕᒐᖅ - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᐊᕐᕕᐊᑦ 

ᓂᒋᐊ ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 57, ᑕᕝᕚᑲᓄᑦ ᓱᐴᖅᑐᕐᓂᕐᒧᓪᓗ ᒪᓕᒐᖅ, ᐊᐃᑉᐹᓂᒃ 

ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᐊᐅᓚᑦᑎᕗᑦ ᑕᕝᕙᑕᑲᐃᑦ ᓱᐴᖅᑐᕈᑏᓪᓗ ᓂᐅᕕᐊᒃᓴᐅᓂᖏᓐᓄᑦ 

ᐊᑐᖅᑕᐅᓂᖏᓐᓄᓪᓗ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. ᒪᓕᒐᒃᓴᐅᑉ ᐱᔾᔪᑎᖓᓄᑦ. 

 

ᐃᓚᖓᑦ ᒪᓕᒐᓕᐅᖅᑎ (ᑐᓵᔨᑎᒍᑦ): ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 57 

ᑐᓂᔭᐅᕗᖅ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.  

 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᑯᓱᒐᖅ. 

 

ᒪᓕᒐᒃᓴᖅ 58 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᓕᐸᐅᔭᕐᓄᑦ, ᓄᓇᓕᓐᓄᑦ ᓄᓇᓕᕋᓛᓄᓪᓗ ᒪᓕᒐᖅ - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᕿᑭᖅᑖᓘᑉ ᓂᒋᐊ ᒪᓕᒐᓕᐅᖅᑎᖓᓄᑦ, ᒪᓕᒐᒃᓴᖅ 58, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᓕᐸᐅᔭᕐᓄᑦ, 

ᓄᓇᓕᓐᓄᑦ ᓄᓇᓕᕋᓛᓄᓪᓗ ᒪᓕᒐᖅ, ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖅ ᓈᒻᒪᒻᒪᑦ. ᒪᓕᒐᒃᓴᐅᑉ ᐱᔾᔪᑎᖓᓄᑦ. 

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

ᐅᖃᖅᑎ (ᑐᓵᔨᑎᒍᑦ): ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ ᐊᒻᒪᓗ ᒪᓕᒐᒃᓴᖅ 58 

ᑐᓂᔭᐅᕗᖅ ᒪᓕᒐᓕᕆᓂᕐᒧᑦ ᑲᑎᒪᔨᕋᓛᓄᑦ.  

 

ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᒥᔅᑕ ᕋᒻᐴᑦ. 

 

ᐱᒋᐊᖅᑎᑕᖅ 088 - 5(2): ᓄᖅᑲᖅᓴᕋᐃᓐᓂᖅ (ᕋᒻᐴᑦ)  

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᓪᓗᒍ ᒪᓕᒐᖅ 46, ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᐅᖅᓱᖅᑑᖅ ᒪᓕᒐᓕᐅᖅᑎᖓᓄᑦ, ᑲᑎᒪᓂᖅᐳᑦ ᓄᖅᑲᖁᓪᓗᒍ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᒋᐊᖅᑎᑦᑎᔪᖃᕐᒪᑦ ᓇᑎᕐᒥ ᓄᖅᑲᕈᒪᓕᖅᑐᓂ ᐅᓪᓗᒥᒧᑦ ᐊᒻᒪᓗ 

ᐱᒋᐊᖅᑎᑕᐅᔪᖅ ᐊᐃᕙᐅᑕᐅᔪᓐᓇᕋᓂ. ᓈᒻᒪᒃᓴᖅᑐᑦ. ᓈᒻᒪᒃᓴᓐᖏᑦᑐᑦ. ᐱᒋᐊᖅᑎᑕᐅᔪᖅ ᑲᔪᓯᕗᖅ ᐊᒻᒪᓗ 

ᑲᔪᓯᓂᐊᓕᖅᐳᒍᑦ ᑲᑎᒪᔾᔪᑎᒃᓴᖅ 22-ᒧᑦ ᑲᑎᒪᔾᔪᑎᑦᑎᓐᓂ.  

 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᖁᔨᕗᖓ ᐅᓐᓄᓴ ᑲᑎᒪᓂᐅᓂᐊᖅᑲᐅᔪᖅ 

ᒪᓕᒐᓕᐅᖅᑎᓕᒫᑦ ᑲᑎᒪᔨᖏᓐᓄᑦ 2:00-ᒧᐊᖅᐸᑦ ᑲᔪᓯᔾᔮᕈᓐᓃᕐᒪᑦ.  

 

ᑲᑎᒪᔾᔪᑎᒃᓴᐃᑦ ᐅᑐᐱᕆ 26-ᒧᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 



ᐅᓪᓗᑐᐃᓐᓇᖅ, ᐅᑐᐱᕆ 23, 2020 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 51 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐃᒡᓗᕐᔪᐊᖅᐳᑦ ᒪᑐᓯᒪᓂᐊᖅᑐᖅ, ᐃᓛᒃ ᑲᑎᒪᔾᔮᓐᖏᑦᑐᒍᑦ ᑭᓯᐊᓂ ᓇᒡᒐᔾᔭᒥ, 

ᐅᑐᐱᕆ 26, 2020, 1:30-ᒧᐊᖅᐸᑦ. 

 

ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᖅᑐᖅ 11:44-ᒥ 

 

 

 



 

 

 


